
T.S. 3.1.1.1
pra̲jāpa̍tirakāmayata pra̲jāḥ sr̥̍je̲yeti̲ sa tapo̍:'tapyata̲ sa sa̲rpāna̍sr̥jata̲ 
so̍:'kāmayata pra̲jāḥ sr̥̍je̲yeti̲ sadvi̲tīya̍matapyata̲ sa vayā(gg)̍sya sr̥jata̲ 
so̍:'kāmayata pra̲jāḥ sr̥̍je̲yeti̲ sa tr̥̲tīya̍matapyata̲ sa e̲taṁ dī̎kṣitavā̲da-
ma̍paśya̲t tama̍vada̲t tato̲ vai sa pra̲jā a̍sr̥jata̲ yat tapa̍sta̲ptvā 
dī̎kṣitavā̲daṁ m̐vada̍ti pra̲jā e̲va tadyaja̍mānaḥ - [  ]    1

T.S. 3.1.1.2
sr̥jate̲ yadvai dī̎kṣi̲to̍:'me̲ddhyaṁ paśya̲tyapā̎smāddī̲kṣākrā̍mati̲ nīla̍masya̲ haro̲ vye̎tyaba̍ddha̲ṁ mano̍ da̲ridra̲ṁ cakṣu̲ḥ sūryo̲ jyoti̍ṣā̲(gg)̲śreṣṭho̲ dīkṣe̲ mā mā̍hāsī̲rityā̍ha̲ nāsmā̎ddī̲kṣā:'pa̍krāmati̲ nāsya̲ nīla̲ṁ na haro̲ vye̍ti̲ yadvai dī̎kṣi̲tama̍bhi̲var.ṣa̍tidi̲vyā āpo:'śā̎ntā̲ ojo̲ bala̍ṁ dī̲kṣāṁ - [  ]    2

T.S. 3.1.1.3
tapo̎:'sya̲nirghna̍ntyunda̲tīr bala̍ṁ dha̲ttaujo̍ dhatta̲ bala̍ṁ dhatta̲ mā me̍ dī̲kṣāṁ mā tapo̲nirva̍dhi̲ṣṭetyā̍hai̲ tade̲va sarva̍mā̲tman dha̍tte̲ nāsyaujo̲ bala̲ṁ na dī̲kṣāṁ na tapo̲nirghna̍ntya̲gnirvai dī̎kṣi̲tasya̍ de̲vatā̲ so̎:'smāde̲tar.hi̍ti̲ra i̍va̲ yar.hi̲ yāti̲ tamī̎śva̲ra(gm) rakṣā(gm)̍si̲ hanto̎ -  [  ]     3

T.S. 3.1.1.4
rbha̲drāda̲bhiśreya̲ḥ prehi̲br̥ha̲spati̍ḥ pura e̲tā te̍ a̲stvityā̍ha̲brahma̲ vai 
de̲vānā̲ṁ br̥ha̲spati̲stame̲vānvā ra̍bhate̲ sa e̍na̲(gm)̲ saṁ pā̍raya̲tye 
dama̍ganma deva̲yaja̍naṁ pr̥thi̲vyā ityā̍ha deva̲yaja̍na̲(gg)̲ hye̍ṣa pr̥̍thi̲vyā ā̲gaccha̍ti̲ yo yaja̍te̲ viśve̍ de̲vā yadaju̍ṣanta̲ pūrva̲ ityā̍ha̲ viśve̲ hye̍tadde̲vā jo̲ṣaya̍nte̲ yadbrā̎hma̲ṇā ( ) r̥̍khsā̲mābhyā̲ṁ m̐yaju̍ṣā sa̲ntara̍nta̲ ityā̍harkhsā̲mābhyā̲(gg)̲ hye̍ṣa yaju̍ṣā sa̲ntara̍ti̲ yo yaja̍te rā̲yaspoṣe̍ṇa̲ 
sami̲ṣā-ma̍de̲metyā̍-hā̲:'śiṣa̍me̲vai tāmā śā̎ste || 4
(yaja̍māno - dī̲kṣā(gm) - hanto̎ - rbrāhma̲ṇā -ścatu̍rvi(gm)śatiśca) (ā1)

T.S. 3.1.2.1
e̲ṣa te̍ gāya̲tro bhā̲ga iti̍ me̲ somā̍ya brūtāde̲ṣa te̲ traiṣṭu̍bho̲ jāga̍to bhā̲ga iti̍ me̲ somā̍ya brūtācchando̲mānā̲(gm)̲ sāmrā̎jyaṁ ga̲ccheti̍ me̲ somā̍ya brūtā̲d yo vai soma̲(gm)̲ rājā̍na̲(gm)̲ sāmrā̎jyaṁ m̐lo̲kaṁ ga̍mayi̲tvā krī̲ṇāti̲ gaccha̍ti̲ svānā̲(gm)̲ sāmrā̎jya̲ṁ chandā(gm)̍si̲ khalu̲ vai soma̍sya̲ rājña̲ḥ sāmrā̎jyo lo̲kaḥ pu̲rastā̲th soma̍sya kra̲yāde̲vama̲bhi ma̍ntrayeta̲ sāmrā̎jyame̲vai - [  ]   5

T.S. 3.1.2.2
na̍ṁ m̐lo̲kaṁ ga̍mayi̲tvā krī̍ṇāti̲ gaccha̍ti̲ svānā̲(gm)̲ sāmrā̎jya̲ṁ m̐yo vai tā̍nūna̲ptrasya̍ prati̲ṣṭhāṁ m̐veda̲ pratye̲va ti̍ṣṭhati brahmavā̲dino̍ vadanti̲ na prā̲śnanti̲ na ju̍hva̲tyatha̲ kva̍ tānūna̲ptraṁ prati̍ tiṣṭha̲tīti̍ pra̲jāpa̍tau̲ mana̲sīti̍ brūyā̲t trirava̍ jighret pra̲jāpa̍tau tvā̲ mana̍si juho̲mītye̲ṣā vai tā̍nūna̲ptrasya̍ prati̲ṣṭhā ya e̲vaṁ m̐veda̲ pratye̲va ti̍ṣṭhati̲ yo - [  ]   6

T.S. 3.1.2.3
vā a̍ddhva̲ryoḥ pra̍ti̲ṣṭhāṁ m̐veda̲ pratye̲va ti̍ṣṭhati̲ yato̲ manye̲tāna̍bhikramya hoṣyā̲mīti̲ tat tiṣṭha̲nnā śrā̍vayede̲ṣā vā a̍ddhva̲ryoḥ pra̍ti̲ṣṭhā ya e̲vaṁ m̐veda̲ pratye̲va ti̍ṣṭhati̲ yada̍bhi̲kramya̍ juhu̲yāt pra̍ti̲ṣṭhāyā̍ iyā̲t tasmā̎th samā̲natra̲ tiṣṭha̍tā hota̲vya̍ṁ prati̍ṣṭhityai̲ yo vā a̍ddhva̲ryoḥ svaṁ m̐veda̲ svavā̍ne̲va bha̍vati̲ srugvā a̍sya̲ svaṁ m̐vā̍ya̲vya̍masya̲ - [  ]   7

T.S. 3.1.2.4
svaṁ ca̍ma̲so̎:'sya̲ svaṁ m̐yadvā̍ya̲vya̍ṁ m̐vā cama̲saṁ m̐vā:'na̍nvārabhyā:':'śrā̲vaye̲th svādi̍yā̲t tasmā̍ danvā̲rabhyā̲ :':'śrāvya̲(gg)̲ 
svāde̲va naiti̲ yo vai soma̲ma- pra̍tiṣṭhāpya sto̲tra-mu̍pāka̲rotya pra̍tiṣṭhita̲ḥ somo̲ bhava̲tyapra̍tiṣṭhita̲ḥ stomo- :'pra̍tiṣṭhitā-nyu̲kthānyapra̍tiṣṭhito̲ yaja̍mā̲no :'pra̍tiṣṭhito :'dhva̲ryurvā̍ ya̲vya̍ṁ m̐vai soma̍sya prati̲ṣṭhā ca̍ma̲so̎:'sya prati̲ṣṭhā soma̲ḥ stoma̍sya̲ stoma̍ u̲kthānā̲ṁ graha̍ṁ m̐vā ( ) gr̥hī̲tvā 
ca̍ma̲saṁ m̐vo̲nnīya̍ sto̲tramu̲pā ku̍ryā̲t pratye̲va soma(gg)̍ sthā̲paya̍ti̲ 
prati̲stoma̲ṁ pratyu̲kthāni̲ prati̲ yaja̍māna̲stiṣṭha̍ti̲ pratya̍ddhva̲ryuḥ || 8 
(e̲va - ti̍ṣṭhati̲ yo - vā̍ya̲vya̍masya̲ - graha̲ṁ m̐vai - kā̲nna - vi(gm)̍śa̲tiśca̍) (ā2)

T.S. 3.1.3.1
ya̲jñaṁ m̐vā e̲tath saṁ bha̍ranti̲ yath so̍ma̲kraya̍ṇyai pa̲daṁ 
m̐ya̍jñamu̲kha(gm) ha̍vi̲rddhāne̲ yar.hi̍ havi̲rddhāne̲ prācī̎ prava̲rtaye̍yu̲star.hi̲ tenākṣa̲mupā̎-ñjyād-yajñamu̲kha e̲va ya̲jñamanu̲ santa̍noti̲ 
prāñca̍ma̲gniṁ pra ha̍ra̲ntyut patnī̲mā na̍ya̲ntyanvanā(gm)̍si̲ pra 
va̍rtaya̲ntyatha̲ vā a̍syai̲ṣa dhiṣṇi̍yo hīyate̲ so:'nu̍ dhyāyati̲ sa ī̎śva̲ro 
ru̲dro bhū̲tvā - [  ]   9

T.S. 3.1.3.2
pra̲jāṁ pa̲śūn. yaja̍mānasya̲ śama̍yito̲ryar.hi̍ pa̲śumā prī̍ta̲muda̍ñca̲ṁ 
naya̍nti̲ tar.hi̲ tasya̍ paśu̲śrapa̍ṇa(gm) hare̲t tenai̲vaina̍ṁ bhā̲gina̍ṁ karoti̲ yaja̍māno̲ vā ā̍hava̲nīyo̲ yaja̍māna̲ṁ m̐vā e̲tadvi ka̍r.ṣante̲ yadā̍hava̲nīyā̎t paśu̲śrapa̍ṇa̲(gm)̲ hara̍nti̲ sa vai̲va syānni̍rma̲nthya̍ṁ m̐vā kuryā̲d-
yaja̍mānasya sātma̲tvāya̲ yadi̍ pa̲śora̍va̲dāna̲ṁ naśye̲dājya̍sya pratyā̲khyāya̲mava̍ dye̲th saiva tata̲ḥ ( ) prāya̍ścitti̲rye pa̲śuṁ 
m̐vi̍mathnī̲ran. yastān kā̲maye̲tā :':'*rti̲mārcche̍yu̲riti̍ ku̲vida̲ṅgeti̲ namo̍ 
vr̥ktivatya̲rcā:':'gnī̎ddhre juhuyā̲nnamo̍ vr̥ktime̲vaiṣā̎ṁ m̐vr̥ṅkte 
tā̲jagārti̲mārccha̍nti || 10
(bhū̲tvā - tata̲ḥ - ṣaḍvi(gm)̍śatiśca) (ā3)

T.S. 3.1.4.1
pra̲jāpa̍te̲rjāya̍mānāḥ pra̲jā jā̲tāśca̲ yā i̲māḥ | 
tasmai̲ prati̲ pra ve̍dayaciki̲tvā(gm) anu̍ manyatāṁ ||
i̲maṁ pa̲śuṁ pa̍śupate te a̲dya ba̲ddhnāmya̍gne sukr̥̲tasya̲ maddhye̎ | 
anu̍ manyasva su̲yajā̍ yajāma̲ juṣṭa̍ṁ de̲vānā̍mi̲dama̍stu ha̲vyaṁ || 
pra̲jā̲nanta̲ḥ prati̍gr̥hṇanti̲ pūrve̎ prā̲ṇamaṅge̎bhya̲ḥ paryā̲cara̍ntaṁ |
suva̲rgaṁ m̐yā̍hi pa̲thibhi̍ rdeva̲yānai̲-roṣa̍dhīṣu̲ prati̍tiṣṭhā̲ śarī̍raiḥ || yeṣā̲mīśe̍ - [  ]   11

T.S. 3.1.4.2
paśu̲pati̍ḥ paśū̲nāṁ catu̍ṣpadāmu̲ta ca̍ dvi̲padā̎ṁ | 
niṣkrī̍to̲:'yaṁ m̐ya̲jñiya̍ṁ bhā̲game̍tu rā̲yaspoṣā̲ yaja̍mānasya santu || 
ye ba̲ddhyamā̍na̲manu̍ ba̲ddhyamā̍nā a̲bhyaikṣa̍nta̲ mana̍sā̲ cakṣu̍ṣā ca | 
a̲gnistā(gm) agre̲ pramu̍moktu de̲vaḥ pra̲jāpa̍tiḥ pra̲jayā̍ saṁm̐vidā̲naḥ || ya ā̍ra̲ṇyāḥ pa̲śavo̍ vi̲śvarū̍pā̲ virū̍pā̲ḥ santo̍ bahu̲dhaika̍rūpāḥ | 
vā̲yustā(gm) agre̲ pramu̍moktu de̲vaḥ pra̲jāpa̍tiḥ pra̲jayā̍ saṁm̐vidā̲naḥ || 
pra̲mu̲ñcamā̍nā̲ - [  ]   12

T.S. 3.1.4.3
bhuva̍nasya̲ reto̍ gā̲tuṁ dha̍tta̲ yaja̍mānāya devāḥ | u̲pākr̥̍ta(gm) śaśamā̲naṁ m̐yadasthā̎jjī̲vaṁ de̲vānā̲mapye̍tu̲ pātha̍ḥ || 
nānā̎ prā̲ṇo yaja̍mānasya pa̲śunā̍ ya̲jño de̲vebhi̍ḥ sa̲ha de̍va̲yāna̍ḥ | 
jī̲vaṁ de̲vānā̲mapye̍tu̲ pātha̍ḥ sa̲tyāḥ sa̍ntu̲ yaja̍mānasya̲ kāmā̎ḥ || 
yat pa̲śurmā̲yumakr̥̲toro̍ vā pa̲dbhirā̍ha̲te | a̲gnirmā̲ tasmā̲dena̍so̲ 
viśvā̎n muñca̲tva(gm)ha̍saḥ || śami̍tāra u̲peta̍na ya̲jñaṁ - [  ]   13

T.S. 3.1.4.4
de̲vebhi̍rinvi̲taṁ | pāśā̎t pa̲śuṁ pramu̍ñcata ba̲ndhādya̲jñapa̍ti̲ṁ pari̍ || 
adi̍ti̲ḥ pāśa̲ṁ pramu̍moktve̲taṁ nama̍ḥ pa̲śubhya̍ḥ paśu̲pata̍ye karomi || 
a̲rā̲tī̲yanta̲-madha̍raṁ kr̥ṇomi̲ yaṁ dvi̲ṣmastasmi̲n prati̍ muñcāmi̲ pāśa̎ṁ || tvāmu̲ te da̍dhire havya̲vāha(gm)̍ śr̥taṁka̲rtāra̍mu̲ta ya̲jñiya̍ṁ ca | 
agne̲ sada̍kṣa̲ḥ sata̍nu̲r̲.hi bhū̲tvā:'tha̍ ha̲vyā jā̍tavedo juṣasva || 
jāta̍vedo va̲payā̍ gaccha de̲vāntva(gm) ( ) hi hotā̎ pratha̲mo ba̲bhūtha̍ | 
ghr̥̲tena̲ tvaṁ ta̲nuvo̍ varddhayasva̲ svāhā̍kr̥ta(gm) ha̲vira̍dantu de̲vāḥ || svāhā̍ de̲vebhyo̍ de̲vebhya̲ḥ svāhā̎ || 14
(īśe̎ - pramu̲ñcamā̍nā - ya̲jñaṁ - tva(gm) - ṣoḍa̍śa ca) (ā4)

T.S. 3.1.5.1
prā̲jā̲pa̲tyā vai pa̲śava̲steṣā(gm)̍ ru̲dro:'dhi̍pati̲rya-de̲tābhyā̍-mupā ka̲roti̲ tābhyā̍me̲vaina̍ṁ prati̲procyā:':'la̍bhata ā̲tmano:'nā̎vraskāya̲ dvābhyā̍mu̲pāka̍roti dvi̲pādyaja̍māna̲ḥ prati̍ṣṭhityā upā̲kr̥tya̲ pañca̍ juhoti̲ pāṅktā̎ḥ 
pa̲śava̍ḥ pa̲śūne̲vā va̍rundhemr̥̲tyave̲ vā e̲ṣa nī̍yate̲ yat pa̲śustaṁ 
m̐yada̍nvā̲rabhe̍ta pra̲māyu̍ko̲ yaja̍mānaḥ syā̲nnānā̎ prā̲ṇo yaja̍mānasya 
pa̲śunetyā̍ha̲ vyāvr̥̍ttyai̲ - [  ]   15

T.S. 3.1.5.2
yat pa̲śurmā̲yumakr̥̲teti̍ juhoti̲ śāntyai̲ śami̍tāra u̲peta̲netyā̍ha yathāya̲jure̲vaitadva̲pāyā̲ṁ m̐vā ā̎hri̲yamā̍ṇāyā-ma̲gnermedho:'pa̍ krāmati̲ tvāmu̲ te 
da̍dhire havya̲vāha̲miti̍ va̲pāma̲bhi ju̍hotya̲gnere̲va medha̲mava̍ 
ru̲ndhe:'tho̍ śr̥ta̲tvāya̍ pu̲rastā̎th svāhā kr̥tayo̲ vā a̲nye de̲vā u̲pari̍ṣṭāth svāhākr̥tayo̲:'nye svāhā̍ de̲vebhyo̍ de̲vebhya̲ḥ svāhetya̲bhito̍ va̲pāṁ ( ) 
ju̍hoti̲ tāne̲vobhayā̎n prīṇāti || 16 
(vyāvr̥̍ttyā - a̲bhito̍ va̲pāṁ - pañca̍ ca) (ā5)

T.S. 3.1.6.1
yo vā aya̍thādevataṁ m̐ya̲jñamu̍pa̲cara̲tyā de̲vatā̎bhyo vr̥ścyate̲ pāpī̍yān bhavati̲ yo ya̍thādeva̲tanna de̲vatā̎bhya̲ ā vr̥̍ścyate̲ vasī̍yān bhavatyāgne̲yyarcā :':'gnī̎ddhrama̲bhi mr̥̍śed vaiṣṇa̲vyā ha̍vi̲rddhāna̍māgne̲yyā sruco̍ vāya̲vya̍yā vāya̲vyā̎nyaindri̲yā sado̍ yathādeva̲tame̲va ya̲jñamupa̍ carati̲ na de̲vatā̎bhya̲ ā vr̥̍ścyate̲ vasī̍yān bhavati yu̲najmi̍ te pr̥thi̲vīṁ jyoti̍ṣā sa̲ha 
yu̲najmi̍ vā̲yuma̲ntari̍kṣeṇa - [  ]   17

T.S. 3.1.6.2
te sa̲ha yu̲najmi̲ vāca(gm)̍ sa̲ha sūrye̍ṇa te yu̲najmi̍ ti̲sro vi̲pr̥ca̲ḥ sūrya̍sya te | a̲gnirde̲vatā̍ gāya̲trī chanda̍ upā̲(gm)̲śoḥ pātra̍masi̲ somo̍ de̲vatā̎ tri̲ṣṭup chando̎:'ntaryā̲masya̲ pātra̍ma̲sīndro̍ de̲vatā̲ jaga̍tī̲ chanda̍ indravāyu̲voḥ pātra̍masi̲ br̥ha̲spati̍r de̲vatā̍:'nu̲ṣṭup chando̍ mi̲trāvaru̍ṇayo̲ḥ pātra̍masya̲śvinau̍ de̲vatā̍ pa̲ṅktiśchando̲:'śvino̲ḥ pātra̍masi̲ sūryo̍ de̲vatā̍ 
br̥ha̲tī - [  ]   18

T.S. 3.1.6.3
chanda̍ḥ śu̲krasya̲ pātra̍masi ca̲ndramā̍ de̲vatā̍ sa̲to br̥̍hatī̲ chando̍ 
ma̲nthina̲ḥ pātra̍masi̲ viśve̍de̲vā de̲vato̲ṣṇihā̲ chanda̍ āgraya̲ṇasya̲ 
pātra̍ma̲sīndro̍ de̲vatā̍ ka̲kucchanda̍ u̲kthānā̲ṁ pātra̍masi pr̥thi̲vī de̲vatā̍ 
vi̲rāṭ chando̎ dhru̲vasya̲ pātra̍masi || 19
(a̲ntari̍kṣeṇa - br̥ha̲tī - traya̍stri(gm)śacca) (ā6)

T.S. 3.1.7.1
i̲ṣṭargo̲ vā a̍ddhva̲ryuryaja̍mānasye̲ṣṭarga̲ḥ khalu̲ vai pūrvo̲:'rṣṭuḥ kṣī̍yata āsa̲nyā̎nmā̲ mantrā̎t pāhi̲ kasyā̎ścida̲bhiśa̍styā̲ iti̍ pu̲rā prā̍taranuvā̲kājju̍huyādā̲tmana̍ e̲va tada̍ddhva̲ryuḥ pu̲rastā̲ccharma̍ nahya̲te:'nā̎rtyai 
saṁm̐ve̲śāya̍ tvopave̲śāya̍ tvā gāyatri̲yā stri̲ṣṭubho̲ jaga̍tyā a̲bhibhū̎tyai̲ 
svāhā̲ prāṇā̍pānau mr̥̲tyormā̍ pāta̲ṁ prāṇā̍pānau̲ mā mā̍ hāsiṣṭaṁ de̲vatā̍su̲ vā e̲te prā̍ṇāpā̲nayo̲r - [  ]   20
T.S. 3.1.7.2
vyāya̍cchante̲ yeṣā̲(gm)̲ soma̍ḥ samr̥̲cchate̍ saṁm̐ve̲śāya̍ tvopave̲śāya̲ tvetyā̍ha̲ chandā(gm)̍si̲ vai sa̍ṁm̐ve̲śa u̍pave̲śaśchando̍bhire̲vāsya̲ chandā(gm)̍si vr̥ṅkte̲ preti̍va̲ntyājyā̍ni bhavantya̲bhiji̍tyai ma̲rutva̍tīḥ prati̲pado̲ viji̍tyā u̲bhe br̥̍hadrathanta̲re bha̍vata i̲yaṁ m̐vāva ra̍thanta̲rama̲sau br̥̲hadā̲bhyāme̲vaina̍ma̲ntare̎tya̲dya vāva ra̍thanta̲ra(gg) śvo br̥̲hada̍dyā̲śvā de̲vaina̍ma̲ntare̍ti bhū̲taṁ - [  ]   21

T.S. 3.1.7.3
m̐vāva ra̍thanta̲raṁ bha̍vi̲ṣyad-br̥̲̲had bhū̲tāccai̲vaina̍ṁ bhaviṣya̲ta-
ścā̲ntare̍ti̲, pari̍mita̲ṁ m̐vāva ra̍thanta̲ramapa̍rimitaṁ br̥̲hat pari̍mitāccai̲vaina̲-mapa̍rimitāccā̲:'ntare̍ti viśvāmitrajamada̲gnī 
vasi̍ṣṭhenāsparddhetā̲(gm)̲sa e̲tajja̲mada̍gni rviha̲vya̍ma paśya̲t tena̲ vai sa vasi̍ṣṭhasyendri̲yaṁ m̐vī̲rya̍mavr̥ṅkta̲ yadvi̍ha̲vya(gm)̍ śa̲syata̍ 
indri̲yame̲va tadvī̲rya̍ṁ m̐yaja̍māno̲ bhrātr̥̍vyasya vr̥ṅkte̲ ( ) yasya̲ bhūyā(gm)̍so yajñakra̲tava̲ ityā̍hu̲ḥ sa de̲vatā̍ vr̥ṅkta̲ iti̲ yadya̍gniṣṭo̲maḥ soma̍ḥ pa̲rastā̲th syā-du̲kthya̍ṁ kurvīta̲ yadyu̲kthya̍ḥ syāda̍tirā̲traṁ 
ku̍rvīta yajñakra̲tubhi̍re̲vāsya̍ de̲vatā̍ vr̥ṅkte̲ vasī̍yān bhavati || 22 
(prā̲ṇā̲pā̲nayo̎ - rbhū̲taṁ - m̐vr̥̍ṅkte̲ - :'ṣṭāvi(gm)̍śatiśca) (ā7)

T.S. 3.1.8.1
ni̲grā̲bhyā̎ḥ stha deva̲śruta̲ āyu̍rme tarpayata prā̲ṇaṁ me̍ tarpayatāpā̲naṁ me̍ tarpayata vyā̲naṁ me̍ tarpayata̲ cakṣu̍rme tarpayata̲ śrotra̍ṁ me tarpayata̲ mano̍me tarpayata̲ vāca̍ṁ me tarpayatā̲:':'*tmāna̍ṁ me tarpaya̲tāṅgā̍ni me tarpayata pra̲jāṁ me̍ tarpayata pa̲śūn me̍ tarpayata gr̥̲hān me̍ tarpayata ga̲ṇān me̍ tarpayata sa̲rvaga̍ṇaṁ mā tarpayata 
ta̲rpaya̍ta mā - [  ]   23

T.S. 3.1.8.2
ga̲ṇā me̲ mā vi tr̥̍ṣa̲nnoṣa̍dhayo̲ vai soma̍sya̲ viśo̲ viśa̲ḥ khalu̲ vai rājña̲ḥ pradā̍torīśva̲rā ai̲ndraḥ somo:'vī̍vr̥dhaṁ m̐vo̲ mana̍sā sujātā̲ r̥ta̍prajātā̲ bhaga̲ idva̍ḥ syāma | indre̍ṇa de̲vīrvī̲rudha̍ḥ saṁm̐vidā̲nā anu̍ manyantā̲(gm)̲ sava̍nāya̲ soma̲mityā̲hauṣa̍dhībhya e̲vaina̲(gg)̲ svāyai̍ 
vi̲śaḥ svāyai̍ de̲vatā̍yai ni̲ryācyā̲bhi ṣu̍ṇoti̲ yo vai soma̍syābhiṣū̲yamā̍ṇasya - [  ]   24

T.S. 3.1.8.3
pratha̲mo:'(gm)̍śuḥ skanda̍ti̲ sa ī̎śva̲ra i̍ndri̲yaṁ m̐vī̲rya̍ṁ pra̲jāṁ pa̲śūn. yaja̍mānasya̲ nir.ha̍nto̲stama̲bhi ma̍ntraye̲tā:':' mā̎:'skānthsa̲ha pra̲jayā̍ 
sa̲ha rā̲yaspoṣe̍ṇendri̲yaṁ me̍ vī̲rya̍ṁ mā niva̍rddhī̲rityā̲śiṣa̍me̲vaitāmā śā̎sta indri̲yasya̍ vī̲ya̍r.sya pra̲jāyai̍ paśū̲nāmani̍rghātāya dra̲phsaśca̍skanda pr̥thi̲vīmanu̲ dyāmi̲mañca̲ yoni̲manu̲ yaśca̲ ( ) pūrva̍ḥ | tr̥̲tīya̲ṁ m̐yoni̲manu̍ sa̲ñcara̍ntaṁ dra̲phsaṁ ju̍ho̲myanu̍ sa̲pta hotrā̎ḥ || 25
(ta̲rpaya̍ta mā - :'bhiṣū̲yamā̍ṇasya̲ - yaśca̲ - daśa̍ ca) (ā8)

T.S. 3.1.9.1
yo vai de̲vān de̍vayaśa̲senā̲rpaya̍ti manu̲ṣyā̎n manuṣyayaśa̲sena̍ devayaśa̲sye̍va de̲veṣu̲ bhava̍ti manuṣyayaśa̲sī ma̍nu̲ṣye̍ṣu̲ yān prā̲cīna̍-māgraya̲ṇād grahā̎n gr̥hṇī̲yāt tānu̍pā̲(gm)̲śu gr̥̍hṇīyā̲dyānū̲d–rdhvā(gg)stānu̍pabdi̲mato̍ 
de̲vāne̲va tadde̍vayaśa̲senā̎rpayati manu̲ṣyā̎n manuṣyayaśa̲sena̍ devayaśa̲sye̍va de̲veṣu̍ bhavati manuṣyayaśa̲sī ma̍nu̲ṣye̎ṣva̲gniḥ prā̍tassava̲ne pā̎tva̲smān. vai̎śvāna̲ro ma̍hi̲nā vi̲śvaśa̍mbhūḥ | 
sa na̍ḥ pāva̲ko dravi̍ṇaṁ dadhā̲tvā - [  ]   26

T.S. 3.1.9.2
yu̍ṣmantaḥ sa̲habha̍kṣāḥ syāma || 
viśve̍ de̲vā ma̲ruta̲ indro̍ a̲smāna̲smin dvi̲tīye̲ sava̍ne̲ na ja̍hyuḥ | 
āyu̍ṣmantaḥ pri̲yame̍ṣā̲ṁ m̐vada̍nto va̲yaṁ de̲vānā(gm)̍ suma̲tau syā̍ma || 
i̲daṁ tr̥̲tīya̲(gm)̲ sava̍naṁ kavī̲nāmr̥̲tena̲ ye ca̍ma̲samaira̍yanta | 
te sau̍dhanva̲nāḥ suva̍rānaśā̲nāḥ svi̍ṣṭiṁ no a̲bhi vasī̍yo nayantu || 
ā̲yata̍navatī̲rvā a̲nyā āhu̍tayo hū̲yante̍:'nāyata̲nā a̲nyā yā ā̍ghā̲rava̍tī̲stā ā̲yatana̍vatī̲ryāḥ - [  ]   27
T.S. 3.1.9.3
sau̲myāstā a̍nāyata̲nā ai̎ndravāya̲va-mā̲dāyā̍:':'*ghā̲ramā ghā̍rayedaddhva̲ro ya̲jño̍:'yama̍stu devā̲ oṣa̍dhībhyaḥ pa̲śave̍ no̲ janā̍ya̲ viśva̍smai bhū̲tāyā̎:'ddhva̲ro̍:'si̲ sa pi̍nvasva ghr̥̲tava̍ddeva so̲meti̍ sau̲myā e̲va 
tadāhu̍tīrā̲yata̍navatīḥ karotyā̲yata̍navān bhavati̲ ya e̲vaṁ m̐vedātho̲ dyāvā̍pr̥thi̲vī e̲va ghr̥̲tena̲ vyu̍natti̲ te vyu̍tte upajīva̲nīye̍ bhavata 
upajīva̲nīyo̍ bhavati̲ - [  ]   28

T.S. 3.1.9.4
ya e̲vaṁ m̐vedai̲ṣa te̍ rudrabhā̲go yaṁ ni̲rayā̍cathā̲staṁ ju̍ṣasva 
vi̲dergau̍pa̲tya(gm) rā̲yaspoṣa(gm)̍ su̲vīrya(gm)̍ saṁm̐vathsa̲rīṇā(gg)̍ 
sva̲stiṁ || manu̍ḥ pu̲trebhyo̍ dā̲yaṁ m̐vya̍bhaja̲th sa nābhā̲nedi̍ṣṭhaṁ brahma̲carya̲ṁ m̐vasa̍nta̲ṁ nira̍bhaja̲th sa ā:'ga̍ccha̲th so̎:'bravīt ka̲thā 
mā̲ nira̍bhā̲giti̲ na tvā̲ nira̍bhākṣa̲mitya̍-bravī̲daṅgi̍rasa i̲me 
sa̲tramā̍sate̲ te - [  ]   29

T.S. 3.1.9.5
su̍va̲rgaṁ m̐lo̲kaṁ na prajā̍nanti̲ tebhya̍ i̲daṁ brāhma̍ṇaṁ brūhi̲ te 
su̍va̲rgaṁ m̐lo̲kaṁ m̐yanto̲ ya e̍ṣāṁ pa̲śava̲stā(gg)ste̍ dāsya̲ntīti̲ 
tade̎bhyo:'bravī̲t te su̍va̲rgaṁ m̐lo̲kaṁ m̐yanto̲ ya e̍ṣāṁ pa̲śava̲ āsa̲n 
tāna̍smā adadu̲staṁ pa̲śubhi̲ścara̍ntaṁ m̐yajñavā̲stau ru̲dra ā:'ga̍ccha̲th 
so̎:'bravī̲nmama̲ vā i̲me pa̲śava̲ ityadu̲rvai - [  ]   30

T.S. 3.1.9.6
mahya̍mi̲mānitya̍bravī̲nna vai tasya̲ ta ī̍śata̲ itya̍bravī̲d-yad-ya̍jñavā̲stau hīya̍te̲ mama̲ vai taditi̲ tasmā̎d-yajñavā̲stu nābhya̲vetya̲(gm)̲ so̎:'bravīd-
ya̲jñe mā :':'bha̲jātha̍ te pa̲śūn nābhi ma(gg)̍sya̲ iti̲ tasmā̍ e̲taṁ ma̲nthina̍ḥ sa(gg) srā̲vama̍juho̲t tato̲ vai tasya̍ ru̲draḥ pa̲śūn nābhya̍manyata̲ yatrai̲ta 
( ) me̲vaṁ m̐vi̲dvān ma̲nthina̍ḥ sa(gg) srā̲vaṁ ju̲hoti̲ na tatra̍ ru̲draḥ 
pa̲śūna̲bhi ma̍nyate || 31
(da̲dhā̲tvā̲ - yata̍navatī̲ryā - u̍pajīva̲nīyo̍ bhavati̲ - te:' - du̲rvai - yatrai̲ta - mekā̍daśa ca) (ā9)

T.S. 3.1.10.1
juṣṭo̍ vā̲co bhū̍yāsa̲ṁ juṣṭo̍ vā̲caspata̍ye̲ devi̍ vāk | 
yadvā̲co madhu̍ma̲t tasmi̍n mā dhā̲ḥ svāhā̲ sara̍svatyai || 
r̥̲cā stoma̲(gm)̲ sama̍rddhaya gāya̲treṇa̍ rathaṁta̲raṁ | 
br̥̲had-gā̍ya̲trava̍rtani ||
yaste̎ dra̲phsaḥ skanda̍ti̲ yaste̍ a̲(gm)̲śurbā̲hucyu̍to dhi̲ṣaṇa̍yoru̲pasthā̎t | 
a̲ddhva̲ryorvā̲ pari̲ yaste̍ pa̲vitrā̲th svāhā̍kr̥ta̲mindrā̍ya̲ taṁ ju̍homi || 
yo dra̲phso a̲(gm)̲śuḥ pa̍ti̲taḥ pr̥̍thi̲vyāṁ pa̍rivā̲pāt - [  ]   32

T.S. 3.1.10.2
pu̍ro̲ḍāśā̎t kara̲mbhāt | 
dhā̲nā̲so̲mānma̲nthina̍ indra śu̲krāth svāhā̍kr̥ta̲mindrā̍ya̲ taṁ ju̍homi ||
yaste̎ dra̲phso madhu̍mā(gm) indri̲yāvā̲nth svāhā̍kr̥ta̲ḥ puna̍ra̲pyeti̍ de̲vān | 
di̲vaḥ pr̥̍thi̲vyāḥ parya̲ntari̍kṣā̲th svāhā̍ kr̥ta̲mindrā̍ya̲ taṁ ju̍homi || 
a̲ddhva̲ryurvā r̥̲tvijā̎ṁ pratha̲mo yu̍jyate̲ tena̲ stomo̍ yokta̲vya̍ ityā̍hu̲rvāga̍gre̲gā agra̍ etvr̥ju̲gā de̲vebhyo̲ yaśo̲ mayi̲ dadha̍tī prā̲ṇān pa̲śuṣu̍ pra̲jāṁ mayi̍- [  ]   33

T.S. 3.1.10.3
ca̲ yaja̍māne̲ cetyā̍ha̲ vāca̍me̲va tadya̍jñamu̲khe yu̍nakti̲ vāstu̲ vā 
e̲tadya̲jñasya̍ kriyate̲ yadgrahā̎n gr̥hī̲tvā ba̍hiṣpavamā̲na(gm) sarpa̍nti̲parā̎ñco̲ hi yanti̲ parā̍cībhiḥ stu̲vate̍ vaiṣṇa̲vyarcā puna̲retyopa̍ tiṣṭhate 
ya̲jño vai viṣṇu̍ rya̲jñame̲vāka̲rviṣṇo̲ tvanno̲ anta̍ma̲ḥ śarma̍ yaccha sahantya | pra te̲ dhārā̍ madhu̲ścuta̲ uthsa̍ṁ duhrate̲ ( ) akṣi̍ta̲mityā̍ha̲ yade̲vāsya̲ śayā̍nasyopa̲śuṣya̍ti̲ tade̲vāsyai̲tenā :':'*pyā̍yayati || 34
(pa̲ri̲vā̲pāt - pra̲jāṁ mayi̍ - duhrate̲ - catu̍rdaśa ca) (ā10)

T.S. 3.1.11.1
a̲gninā̍ ra̲yima̍śnava̲t poṣa̍me̲va di̲vedi̍ve | 
ya̲śasa̍ṁ m̐vī̲rava̍ttamaṁ ||
gomā(gm)̍ a̲gne:'vi̍mā(gm) a̲śvī ya̲jño nr̥̲vathsa̍khā̲ sada̲mida̍pramr̥̲ṣyaḥ | 
iḍā̍vā(gm) e̲ṣo a̍sura pra̲jāvā̎n dī̲rgho ra̲yiḥ pr̥̍thubu̲dhnaḥ sa̲bhāvān̍ ||
āpyā̍yasva̲>1, sante̎>2 || 
i̲ha tvaṣṭā̍ramagri̲yaṁ m̐vi̲śvarū̍pa̲mupa̍ hvaye | a̲smāka̍mastu̲ keva̍laḥ || 
tanna̍stu̲rīpa̲madha̍ poṣayi̲tnu deva̍ tvaṣṭa̲rvi ra̍rā̲ṇaḥ sya̍sva | 
yato̍ vī̲raḥ - [  ]   35

T.S. 3.1.11.2
ka̍rma̲ṇya̍ḥ su̲dakṣo̍ yu̲ktagrā̍vā̲ jāya̍te de̲vakā̍maḥ ||
śi̲vastva̍ṣṭari̲hā:':'* ga̍hi vi̲bhuḥ poṣa̍ u̲tatmanā̎ | 
ya̲jñeya̍jñe na̲ uda̍va || 
pi̲śaṅga̍rūpaḥ su̲bharo̍ vayo̲dhāḥ śru̲ṣṭī vī̲ro jā̍yate de̲vakā̍maḥ | 
pra̲jāṁ tvaṣṭā̲ viṣya̍tu̲ nābhi̍ma̲sme athā̍ de̲vānā̲mapye̍tu̲ pātha̍ḥ || 
praṇo̍de̲>3 vyā, no̍ di̲vaḥ >4 || 
pī̲pi̲vā(gm) sa̲(gm)̲ sara̍svata̲ḥ stana̲ṁ m̐yo vi̲śvada̍r.śataḥ | 
dhukṣī̲mahi̍ pra̲jāmiṣa̎ṁ || 36

T.S. 3.1.11.3
ye te̍ sarasva ū̲rmayo̲ madhu̍manto ghr̥ta̲ścuta̍ḥ | 
teṣā̎ṁ te su̲mnamī̍mahe || 
yasya̍ vra̲taṁ pa̲śavo̲ yanti̲ sarve̲ yasya̍ vra̲tamu̍pa̲tiṣṭha̍nta̲ āpa̍ḥ | 
yasya̍ vra̲te pu̍ṣṭi̲pati̲rnivi̍ṣṭa̲sta(gm) sara̍svanta̲mava̍se huvema || 
di̲vya(gm) su̍pa̲rṇaṁ m̐va̍ya̲saṁ br̥̲hanta̍ma̲pāṁ garbha̍ṁ 
m̐vr̥ṣa̲bhamoṣa̍dhīnāṁ | a̲bhī̲pa̲to vr̥̲ṣṭyā ta̲rpaya̍nta̲ṁ ta(gm) sara̍svanta̲mava̍se huvema || sinī̍vāli̲ pr̥thu̍ṣṭuke̲ yā de̲vānā̲masi̲ svasā̎ | 
ju̲ṣasva̍ ha̲vya - [  ]   37
T.S. 3.1.11.4
māhu̍taṁ pra̲jāṁ de̍vi didiḍḍhi naḥ || 
yā su̍pā̲ṇiḥ sva̍ṅgu̲riḥ su̲ṣūmā̍ bahu̲sūva̍rī | 
tasyai̍ vi̲śpatni̍yai ha̲viḥ si̍nīvā̲lyai ju̍hotana || 
indra̍ṁ m̐vo vi̲śvata̲sparī>5, ndra̲ṁ nara̍ḥ>6 || 
asi̍tavarṇā̲ hara̍yaḥ supa̲rṇā miho̲ vasā̍nā̲ diva̲mut pa̍tanti || 
ta ā:'va̍vr̥tra̲nth sada̍nāni kr̥̲tvā:':'dit pr̥̍thi̲vī ghr̥̲tairvyu̍dyate || 
hira̍ṇyakeśo̲ raja̍so visā̲re:'hi̲rdhuni̲rvāta̍ iva̲ dhrajī̍mān | 
śuci̍bhrājā u̲ṣaso̲ - [  ]   38

T.S. 3.1.11.5
nave̍dā̲ yaśa̍svatīrapa̲syuvo̲ na sa̲tyāḥ ||
ā te̍ supa̲rṇā a̍minanta̲ evai̎ḥ kr̥̲ṣṇo no̍nāva vr̥ṣa̲bho yadī̲daṁ | 
śi̲vābhi̲rna smaya̍mānābhi̲rā:'gā̲t pata̍nti̲ miha̍ḥ sta̲naya̍ntya̲bhrā || 
vā̲śreva̍ vi̲dyunmi̍māti va̲thsaṁ na mā̲tā si̍ṣakti | 
yade̍ṣāṁ m̐vr̥̲ṣṭirasa̍rji || parva̍taści̲nmahi̍ vr̥̲ddho bi̍bhāya di̲vaści̲th sānu̍ rejata sva̲ne va̍ḥ | yat krīḍa̍tha maruta - [  ]   39

T.S. 3.1.11.6
r̥ṣṭi̲manta̲ āpa̍ iva sa̲ddhriya̍ñco dhavaddhve ||
a̲bhi kra̍nda sta̲naya̲ garbha̲mā dhā̍ uda̲nvatā̲ pari̍ dīyā̲ rathe̍na | 
dr̥ti̲(gm)̲ su ka̍r.ṣa̲ viṣi̍ta̲ṁ nya̍ñca(gm) sa̲mā bha̍vantū̲dvatā̍ nipā̲dāḥ ||
tvaṁ tyā ci̲dacyu̲tā:'gne̍ pa̲śurna yava̍se | dhāmā̍ ha̲ yat te̍ ajara̲ 
vanā̍ vr̥̲ścanti̲ śikva̍saḥ || agne̲ bhūrī̍ṇi̲ tava̍ jātavedo̲ deva̍ 
svadhāvo̲:'mr̥ta̍sya̲ dhāma̍ | yāśca̍ - [  ]   40
T.S. 3.1.11.7
mā̲yā mā̲yinā̎ṁ m̐viśvaminva̲ tve pū̲rvīḥ sa̍nda̲dhuḥ pr̥̍ṣṭabandho || 
di̲vo no̍ vr̥̲ṣṭiṁ ma̍ruto rarīddhva̲ṁ prapi̍nvata̲ vr̥ṣṇo̲ aśva̍sya̲ dhārā̎ḥ | 
a̲rvāṅe̲tena̍ stanayi̲tnunehya̲po ni̍ṣi̲ñcannasu̍raḥ pi̲tā na̍ḥ || 
pinva̍ntya̲po ma̲ruta̍ḥ su̲dāna̍va̲ḥ payo̍ ghr̥̲tava̍dvi̲dathe̎ṣvā̲ bhuva̍ḥ | 
atya̲ṁ na mi̲he vi na̍yanti vā̲jina̲muthsa̍ṁ duhanti sta̲naya̍nta̲makṣi̍taṁ || 
u̲da̲pruto̍ maruta̲stā(gm) i̍yarta̲ vr̥ṣṭi̲ṁ - [  ]   41

T.S. 3.1.11.8
m̐ye viśve̍ ma̲ruto̍ ju̲nanti̍ | 
krośā̍ti̲ gardā̍ ka̲nye̍va tu̲nnā peru̍ṁ tuñjā̲nā patye̍va jā̲yā || 
ghr̥̲tena̲ dyāvā̍pr̥thi̲vī madhu̍nā̲ samu̍kṣata̲ paya̍svatīḥ 
kr̥ṇa̲tā:':'*pa̲ oṣa̍dhīḥ | 
ūrja̍ṁ ca̲ tatra̍ suma̲tiṁ ca̍ pinvatha̲ yatrā̍ naro marutaḥ si̲ñcathā̲ madhu̍ || 
udu̲tyaṁ >7, ci̲traṁ >8 || 
au̲rva̲-bhr̥̲gu̲vacchuci̍mapnavāna̲vadā hu̍ve | 
a̲gni(gm) sa̍mu̲dravā̍sasaṁ || ā sa̲va(gm) sa̍vi̲turya̍thā̲ bhaga̍sye ( ) 
va bhu̲ji(gm) hu̍ve | a̲gni(gm) sa̍mu̲dravā̍sasaṁ || 
hu̲ve vāta̍svanaṁ ka̲viṁ pa̲rjanya̍krandya̲(gm)̲ saha̍ḥ | 
a̲gni(gm) sa̍mu̲dravā̍sasaṁ || 42 
(vī̲ra - iṣa(gm)̍ - ha̲vya - mu̲ṣaso̍ - maruta - śca̲ - vr̥ṣṭi̲ṁ - bhaga̍sya̲ - dvāda̍śa ca) (ā11)



praśna kōrvai with starting padams ōf 1 tō 11 anuvākams :- 
(pra̲jāpa̍tirakāmayatai̲ - ṣa te̍ gāya̲tro - ya̲jñaṁ m̐vai - pra̲jāpa̍te̲rjāya̍mānāḥ - prājāpa̲tyā - yo vā aya̍thādevata - mi̲ṣṭargo̍ - nigrā̲bhyā̎ḥ stha̲ - yo vai de̲vā - ñjuṣṭo̲ - :'gninā̍ ra̲yi - mekā̍daśa )

kōrvai with starting padams ōf 1, 11, 21 sēriēs ōf pañcātis :-
(pra̲jāpa̍tirakāmayata - pra̲jāpa̍te̲rjāya̍mānā̲ - vyāya̍cchante̲ - mahya̍mi̲mā - nmā̲yā mā̲yinā̲n - dvica̍tvāri(gm)śat)

first and last padam ōf first praśnam ōf kāṇḍam 3:-
(pra̲jāpa̍tirakāmayatā̲ -:'gni(gm) sa̍mu̲dravā̍sasaṁ )

|| hari̍ḥ oṁ ||

|| kr̥ṣṇa yajurvedīya taittirīya saṁhitāyāṁ tr̥tīyakāṇḍe 
prathamaḥ praśnaḥ samāptaḥ ||

















[bookmark: _Toc65250165]3.1.1	appēndix
1.	3.1.11.1 - ā pyā̍yasva̲ >1
āpyā̍sva̲ same̍tu te vi̲śvata̍ḥ soma̲ vr̥ṣṇi̍yaṁ |
bhavā̲ vāja̍sya saṁga̲the || (āppēaring in T.S. 4-2-7-4)

2.	3.1.11.1 - sante̍ >2
saṁ te̲ payā(gm)̍si̲ samu̍ yantu̲ vājā̲ḥ saṁ m̐vr̥ṣṇi̍yān. yabhimāti̲ṣāha̍ḥ |
ā̲pyāya̍māno a̲mr̥tā̍ya soma di̲vi śravā(gg)̍syutta̲māni̍ dhiṣva || 
(āppēaring in T.S. 4-2-7-4)

3 and 4. 3.1.11.2 - praṇo̍ de̲vyā>3, no̍ di̲vaḥ>4
praṇo̍ de̲vī sara̍svatī̲ vāje̍bhirvā̲jinī̍vatī | dhī̲nāma̍vi̲trya̍vatu ||
ā no̍ di̲vo br̥̍ha̲taḥ parva̍tā̲dā sara̍svatī yaja̲tā ga̍ntu ya̲jñaṁ | 
hava̍ṁ de̲vī ju̍juṣā̲ṇā ghr̥̲tācī̍ śa̲gmāṁ no̲ vāca̍muśa̲tī śr̥̍ṇotu |
(āppēaring in T.S. 1.8.22.1)

5 and 6. 3.1.11.4 - indra̍ṁ m̐vo vi̲śvata̲sparī>5 ,ndra̲ṁ nara̍ḥ>6
indra̍ṁ m̐vo vi̲śvata̲spari̲ havā̍mahe̲ jane̎bhyaḥ | a̲smāka̍mastu̲ keva̍laḥ || 

indra̲ṁ naro̍ ne̲madhi̍tā havante̲ yatpāryā̍ yu̲naja̍te̲ dhiya̲stāḥ |
śūro̲ nr̥ṣā̍tā̲ śava̍saścakā̲na ā goma̍ti vra̲je bha̍jā̲ tvanna̍ḥ ||
(āppēaring in T.S. 1.6.12.1)

7 and 8. 3.1.11.8 - udu̲tyaṁ>7, ci̲traṁ>8 |
udu̲ tyaṁ jā̲tave̍dasaṁ de̲vaṁ m̐va̍hanti ke̲tava̍ḥ | dr̥̲śe viśvā̍ya̲ sūrya̎ṁ ||



ci̲traṁ de̲vānā̲muda̍gā̲danī̍ka̲ṁ cakṣu̍ rmi̲trasya̲ varu̍ṇasyā̲:'gneḥ |
ā:' prā̲ dyāvā̍pr̥thi̲vī a̲ntari̍kṣa̲(gm)̲ sūrya̍ ā̲tmā jaga̍tasta̲sthuṣa̍śca || 
(āppēaring in T.S. 1.4.43.1)
taittir§ya sa¯hit¡ TS 3.1
taittir§ya sa¯hit¡ TS 3.1



oṁ namaḥ paramātmane, śrī mahāgaṇapataye namaḥ, 
śrī gurubhyo namaḥ ha̲ri̲ḥ oṁ


[bookmark: _Toc65250166]3.2	tr̥tīyakāṇḍe dvitīyaḥ praśnaḥ - pavamānagrāhādīnāṁ vyākhẏānaṁ

T.S. 3.2.1.1
yo vai pava̍mānānāmanvāro̲hān. vi̲dvān. yaja̲te:'nu̲ pava̍mānā̲nā ro̍hati̲ na pava̍māne̲bhyo-:'va̍ cchidyate śye̲no̍:'si gāya̲tracha̍ndā̲ anu̲ tvā:':'ra̍bhe 
sva̲sti mā̲ saṁ pā̍raya supa̲rṇo̍:'si tri̲ṣṭupcha̍ndā̲ anu̲ tvā:':'ra̍bhe sva̲sti 
mā̲ saṁ pā̍raya̲ saghā̍:'si̲ jaga̍tīchandā̲ anu̲ tvā:':'ra̍bhe sva̲sti mā̲ 
saṁpā̍ra̲yetyā̍hai̲te- [  ]   1

T.S. 3.2.1.2
vai pava̍mānānāmanvāro̲hāstān. ya e̲vaṁ m̐vi̲dvān. yaja̲te:'nu̲ pava̍mānā̲nā ro̍hati̲ na pava̍māne̲bhyo:'va̍ cchidyate̲ yo vai pava̍mānasya̲ santa̍ti̲ṁ 
m̐veda̲ sarva̲māyu̍reti̲ na pu̲rā:':'yu̍ṣa̲ḥ pra mī̍yate paśu̲mān bha̍vati 
vi̲ndate̎ pra̲jāṁ pava̍mānasya̲ grahā̍ gr̥hya̲nte:'tha̲ vā a̍syai̲te:'gr̥̍hītā droṇakala̲śa ā̍dhava̲nīya̍ḥ pūta̲bhr̥t tān. yadagr̥̍hītvopāku̲ryāt pava̍māna̲ṁ m̐vi - [  ]   2

T.S. 3.2.1.3
cchi̍ndyā̲t taṁ m̐vi̲cchidya̍mānamaddhva̲ryoḥ prā̲ṇo:'nu̲ vicchi̍dye-topayā̲magr̥̍hīto:'si pra̲jāpa̍taye̲ tveti̍ droṇakala̲śama̲bhi mr̥̍śe̲dindrā̍ya̲ tvetyā̍dhava̲nīya̲ṁ m̐viśve̎bhyastvā de̲vebhya̲ iti̍ pūta̲bhr̥ta̲ṁ 
pava̍māname̲va tath saṁ ta̍noti̲ sarva̲māyu̍reti̲ na pu̲rā:':'yu̍ṣa̲ḥ 
pramī̍yate paśu̲mān bha̍vati vi̲ndate̎ pra̲jāṁ || 3 
(e̲te - vi - dvica̍tvāri(gm)śacca) (ā1)

T.S. 3.2.2.1
trīṇi̲ vāva sava̍nā̲nyatha̍ tr̥̲tīya̲(gm)̲ sava̍na̲mava̍ lumpantyana̲(gm)̲śu 
ku̲rvanta̍ upā̲(gm)̲śu(gm)hu̲tvopā(gm)̍śupā̲tre:'(gm)̍śuma̲vāsya̲ tantr̥̍tīyasava̲ne̍ :'pi̲sr̥jyā̲bhi ṣu̍ṇuyā̲dyadā̎pyā̲yaya̍ti̲ tenā(gm)̍śu̲madyada̍bhiṣu̲ṇoti̲ tena̍rjī̲ṣi sarvā̎ṇye̲va tath sava̍nānya(gm)śu̲manti̍ śu̲krava̍nti 
sa̲māva̍dvīryāṇi karoti̲ dvau sa̍mu̲drau vita̍tāvajū̲ryau pa̲ryāva̍rtete 
ja̲ṭhare̍va̲ pādā̎ḥ | tayo̲ḥ paśya̍nto̲ ati̍ yantya̲nyamapa̍śyanta̲ḥ - [  ]   4

T.S. 3.2.2.2
setu̲nā:'ti̍ yantya̲nyaṁ || 
dve dradha̍sī sa̲tatī̍ vasta̲ eka̍ḥ ke̲śī viśvā̲ bhuva̍nāni vi̲dvān | 
ti̲ro̲dhāyai̲tyasi̍ta̲ṁ m̐vasā̍naḥ śu̲kramā da̍tte anu̲hāya̍ jā̲ryai || 
de̲vā vai yadya̲jñe:'ku̍rvata̲ tadasu̍rā akurvata̲ te de̲vā e̲taṁ 
ma̍hāya̲jñama̍paśya̲n tama̍tanvatāgniho̲traṁ m̐vra̲tama̍kurvata̲ tasmā̲d dvivra̍taḥ syā̲d dvirhya̍gniho̲traṁ juhva̍ti paurṇamā̲saṁ 
m̐ya̲jñama̍gnīṣo̲mīya̍ṁ - [  ]   5
T.S. 3.2.2.3
pa̲śuma̍kurvata dā̲rśyaṁ m̐ya̲jñamā̎gne̲yaṁ pa̲śuma̍kurvata vaiśvade̲vaṁ prā̍tassava̲na -ma̍kurvata varuṇapraghā̲sān māddhya̍diṁna̲(gm)̲ 
sava̍na(gm) sākame̲dhān pi̍tr̥ya̲jñaṁ trya̍mbakā(gg)-str̥tīyasava̲nama̍kurvata̲ tame̍ṣā̲masu̍rā ya̲jña -ma̲nvavā̍jigā(gm)sa̲n taṁ nā:'nvavā̍ya̲n 
te̎:'bruvannaddhvarta̲vyā vā i̲me de̲vā a̍bhūva̲nniti̲ tada̍ddhva̲rasyā̎ :'ddhvara̲tvaṁ tato̍ de̲vā abha̍va̲n parā:'su̍rā̲ ya e̲vaṁ m̐vi̲dvānth 
some̍na̲ yaja̍te̲ bhava̍tyā̲tmanā̲ parā̎ ( ) :'sya̲ bhrātr̥̍vyo bhavati || 6 
(apa̍śyanto:' - gnīṣo̲mīya̍ - mā̲tmanā̲ parā̲ - trīṇi̍ ca) (ā2)

T.S. 3.2.3.1
pa̲ri̲bhūra̲gniṁ pa̍ri̲bhūrindra̍ṁ pari̲bhūrviśvā̎n de̲vān pa̍ri̲bhūrmā(gm) 
sa̲ha bra̍hmavarca̲sena̲ sa na̍ḥ pavasva̲ śaṁ gave̲ śaṁ janā̍ya̲ śamarva̍te̲ śa(gm) rā̍ja̲nnoṣa̍dhī̲bhyo :'cchi̍nnasya te rayipate su̲vīrya̍sya rā̲yaspoṣa̍sya dadi̲tāra̍ḥ syāma | 
tasya̍ me rāsva̲ tasya̍ te bhakṣīya̲ tasya̍ ta i̲damunmr̥̍je || 
prā̲ṇāya̍ me varco̲dā varca̍se pavasvā pā̲nāya̍ vyā̲nāya̍ vā̲ce - [  ]   7

T.S. 3.2.3.2
da̍kṣakra̲tubhyā̲ṁ cakṣu̍rbhyāṁ me varco̲dau varca̍se pavethā̲(gg)̲ śrotrā̍yā̲ :':'*tmane :'ṅge̎bhya̲ āyu̍ṣe vī̲ryā̍ya̲ viṣṇo̲rindra̍sya̲ viśve̍ṣāṁ de̲vānā̎ṁ 
ja̲ṭhara̍masi varco̲dā me̲ varca̍se pavasva̲ ko̍:'si̲ ko nāma̲ kasmai̎ tvā̲ 
kāya̍ tvā̲ yaṁ tvā̲ some̲nātī̍tr̥pa̲ṁ m̐yaṁ tvā̲ some̲nāmī̍mada(gm) supra̲jāḥ pra̲jayā̍ bhūyāsa(gm) su̲vīro̍ vī̲raiḥ su̲varcā̲ varca̍sā su̲poṣa̲ḥ poṣai̲-rviśve̎bhyo me rū̲pebhyo̍ varco̲dā- [  ]   8

T.S. 3.2.3.3
varca̍se pavasva̲ tasya̍ me rāsva̲ tasya̍ te bhakṣīya̲ tasya̍ ta i̲damunmr̥̍je || 
bubhū̍ṣa̲nnave̎kṣetai̲ṣa vai pātri̍yaḥ pra̲jāpa̍tirya̲jñaḥ pra̲jāpa̍ti̲stame̲va 
ta̍rpayati̲ sa e̍naṁ tr̥̲pto bhūtyā̲:'bhi pa̍vate brahmavarca̲sakā̲mo-
:'ve̎kṣetai̲ṣa vai pātri̍yaḥ pra̲jāpa̍tirya̲jñaḥ pra̲jāpa̍ti̲stame̲va ta̍rpayati̲ 
sa e̍naṁ tr̥̲pto bra̍hmavarca̲senā̲bhi pa̍vata āmayā̲vya - [  ]   9

T.S. 3.2.3.4
ve̎kṣetai̲ṣa vai pātri̍yaḥ pra̲jāpa̍tirya̲jñaḥ pra̲jāpa̍ti̲stame̲va ta̍rpayati̲ sa 
e̍naṁ tr̥̲pta āyu̍ṣā̲:'bhi pa̍vate:'bhi̲cara̲nnave̎kṣetai̲ṣa vai pātri̍yaḥ 
pra̲jāpa̍tirya̲jñaḥ pra̲jāpa̍ti̲stame̲va ta̍rpayati̲ sa e̍naṁ tr̥̲ptaḥ prā̍ṇāpā̲nābhyā̎ṁ m̐vā̲co da̍kṣakra̲tubhyā̲ṁ cakṣu̍rbhyā̲(gg)̲ 
śrotrā̎bhyā-mā̲tmano:'ṅge̎bhya̲ āyu̍ṣo̲:'ntare̍ti tā̲jak pra dha̍nvati || 10
(vā̲ce-rū̲pebhyo̍ varco̲dā - ā̍mayā̲vī - pañca̍catvāri(gm)śacca) (ā3)
T.S. 3.2.4.1
sphyaḥ sva̲stirvi̍gha̲naḥ sva̲stiḥ par.śu̲rvedi̍ḥ para̲śurna̍ḥ sva̲stiḥ | 
ya̲jñiyā̍ yajña̲kr̥ta̍ḥ stha̲ te mā̲smin. ya̲jña upa̍ hvayaddhva̲mupa̍ 
mā̲ dyāvā̍pr̥thi̲vī hva̍yetā̲mupā̎:':'*stā̲vaḥ ka̲laśa̲ḥ somo̍ a̲gnirupa̍ de̲vā 
upa̍ ya̲jña upa̍ mā̲ hotrā̍ upaha̲ve hva̍yantā̲ṁ namo̲:'gnaye̍ makha̲ghnema̲khasya̍ mā̲ yaśo̎:'ryā̲dityā̍hava̲nīya̲mupa̍ tiṣṭhate ya̲jño vai ma̲kho - [  ]   11

T.S. 3.2.4.2
ya̲jñaṁ m̐vāva sa tada̍ha̲n tasmā̍ e̲va na̍ma̲skr̥tya̲ sada̲ḥ 
prasa̍rpatyā̲tmano:'nā̎rtyai̲ namo̍ ru̲drāya̍ makha̲ghne nama̍skr̥tyā 
mā pā̲hītyāgnī̎ddhra̲ṁ tasmā̍ e̲va na̍ma̲skr̥tya̲ sada̲ḥ 
prasa̍rpatyā̲tmano:'nā̎rtyai̲ nama̲ indrā̍ya makha̲ghna i̍ndri̲yaṁ me̍ 
vī̲rya̍ṁ mā nirva̍dhī̲riti̍ ho̲trīya̍mā̲śiṣa̍me̲vaitāmā śā̎staindri̲yasya̍ 
vī̲rya̍syāni̍rghātāya̲ yā vai - [  ]   12

T.S. 3.2.4.3
de̲vatā̲ḥ sada̲syārti̍mā̲rpaya̍nti̲ yastā vi̲dvān pra̲sarpa̍ti̲ na 
sada̲syārti̲mārccha̍ti̲ namo̲:'gnaye̍ makha̲ghna ityā̍hai̲tā vai de̲vatā̲ḥ 
sada̲syārti̲mā:'rpa̍yanti̲ tā ya e̲vaṁ m̐vi̲dvān pra̲sarpa̍ti̲ na sada̲syārti̲mārccha̍ti ddr̥̲ḍhe stha̍ḥ śithi̲re sa̲mīcī̲ mā:'(gm)ha̍saspāta̲(gm)̲ sūryo̍ mā 
de̲vo di̲vyāda(gm)ha̍saspātu vā̲yura̲ntari̍kṣā - [  ]   13

T.S. 3.2.4.4
da̲gniḥ pr̥̍thi̲vyā ya̲maḥ pi̲tr̥bhya̲ḥ sara̍svatī manu̲ṣye̎bhyo̲ devī̎ dvārau̲ 
mā mā̲ saṁ tā̎pta̲ṁ nama̲ḥ sada̍se̲ nama̲ḥ sada̍sa̲spata̍ye̲ nama̲ḥ sakhī̍nāṁ puro̲gāṇā̲ṁ cakṣu̍ṣe̲ namo̍ di̲ve nama̍ḥ pr̥thi̲vyā ahe̍ daidhiṣa̲vyodata̍stiṣṭhā̲:'nyasya̲ sada̍ne sīda̲ yo̎:'smat pāka̍tara̲ unni̲vata̲ 
udu̲dvata̍śca geṣaṁ pā̲taṁ mā̎ dyāvāpr̥thivī a̲dyāhna̲ḥ sado̲ vai 
pra̲sarpa̍ntaṁ - [  ]   14

T.S. 3.2.4.5
pi̲taro:'nu̲ prasa̍rpanti̲ ta e̍namīśva̲rā hi(gm)si̍to̲ḥ sada̍ḥ pra̲sr̥pya̍ dakṣiṇā̲rddhaṁ pare̎kṣe̲tā:'ga̍nta pitaraḥ pitr̥̲māna̲haṁ m̐yu̲ṣmābhi̍rbhūyāsa(gm) supra̲jaso̲ mayā̍ yū̲yaṁ bhū̍yā̲steti̲ tebhya̍ e̲va 
na̍ma̲skr̥tya̲ sada̲ḥ prasa̍rpatyā̲tmano:'nā̎rtyai || 15
(ma̲kho - vā - a̲ntari̍kṣāt - pra̲sarpa̍nta̲ṁ - traya̍stri(gm)śacca) (ā4)

T.S. 3.2.5.1
bhakṣehi̲ mā :':'vi̍śa dīrghāyu̲tvāya̍ śantanu̲tvāya̍ rā̲yaspoṣā̍ya̲ 
varca̍se suprajā̲stvāyehi̍ vaso puro vaso pri̲yo me̍ hr̥̲do̎:'sya̲śvino̎stvā bā̲hubhyā(gm)̍ saghyāsaṁ nr̥̲cakṣa̍saṁ tvā deva soma su̲cakṣā̲ ava̍ 
khyeṣaṁ ma̲ndrā:'bhibhū̍tiḥ ke̲turya̲jñānā̲ṁ m̐vāgju̍ṣā̲ṇā soma̍sya tr̥pyatu ma̲ndrā sva̍rvā̲cyadi̍ti̲ranā̍hata śīrṣṇī̲ vāgju̍ṣā̲ṇā soma̍sya tr̥pya̲tvehi̍ viśvacar.ṣaṇe - [  ]   16

T.S. 3.2.5.2
śa̲mbhūrma̍yo̲bhūḥ sva̲sti mā̍ harivarṇa̲ praca̍ra̲ kratve̲ dakṣā̍ya rā̲yaspoṣā̍ya suvī̲ratā̍yai̲ mā mā̍ rāja̲n. vi bī̍bhiṣo̲ mā me̲ hārdi̍ tvi̲ṣā va̍dhīḥ | 
vr̥ṣa̍ṇe̲ śuṣmā̲yā:':'yu̍ṣe̲ varca̍se || 
vasu̍mad-gaṇasya soma deva te mati̲vida̍ḥ prāta̲ssava̲nasya̍ 
gāya̲tracha̍ndasa̲ indra̍pītasya̲ narā̲śa(gm)sa̍pītasya pi̲tr̥pī̍tasya̲ 
madhu̍mata̲ upa̍hūta̲syopa̍hūto bhakṣayāmi ru̲drava̍d-gaṇasya soma 
deva te mati̲vido̲ māddhya̍ndinasya̲ sava̍nasya tri̲ṣṭupcha̍ndasa̲ 
indra̍pītasya̲ narā̲śa(gm) sa̍pītasya - [  ]   17

T.S. 3.2.5.3
pi̲tr̥pī̍tasya̲ madhu̍mata̲ upa̍hūta̲syopa̍hūto bhakṣayāmyādi̲tyava̍d-
gaṇasya soma deva te mati̲vida̍str̥̲tīya̍sya̲ sava̍nasya̲ jaga̍tīchandasa̲ indra̍pītasya̲ narā̲śa(gm) sa̍pītasya pi̲tr̥pī̍tasya̲ madhu̍mata̲ 
upa̍hūta̲syopa̍hūto bhakṣayāmi || 
āpyā̍yasva̲ same̍tu te vi̲śvata̍ḥ soma̲ vr̥ṣṇi̍yaṁ | bhavā̲ vāja̍sya saṅga̲the || 
hinva̍ me̲ gātrā̍ harivo ga̲ṇān me̲ mā vitī̍tr̥ṣaḥ | 
śi̲vo me̍ sapta̲r̲.ṣīnupa̍ tiṣṭhasva̲ mā me:'vā̲ṅnābhi̲mati̍ - [  ]   18





T.S. 3.2.5.4
gāḥ || apā̍ma̲ soma̍ma̲mr̥tā̍ abhū̲mā:'da̍rśma̲ jyoti̲ravi̍dāma de̲vān | 
kima̲smān kr̥̍ṇava̲darā̍ti̲ḥ kimu̍ dhū̲rtira̍mr̥ta̲ martya̍sya ||
yanma̍ ā̲tmano̍ mi̲ndā:'bhū̍da̲gnistat puna̲rā:'hā̎rjā̲tave̍dā̲ vica̍r.ṣaṇiḥ || 
puna̍ra̲gniścakṣu̍radā̲t-puna̲rindro̲ br̥ha̲spati̍ḥ | 
puna̍rme aśvinā yu̲vaṁ cakṣu̲rā dha̍ttama̲kṣyoḥ || 
i̲ṣṭaya̍juṣaste deva soma stu̲tasto̍masya - [  ]   19

T.S. 3.2.5.5
śa̲stoktha̍sya̲ hari̍vata̲ indra̍pītasya̲ madhu̍mata̲ upa̍hūta̲syopa̍hūto bhakṣayāmi || 
ā̲pūryā̲ḥ sthā:':'mā̍ pūrayata pra̲jayā̍ ca̲ dhane̍na ca || 
e̲tat te̍ tata̲ ye ca̲ tvāmanve̲tat te̍ pitāmaha prapitāmaha̲ ye ca̲ tvāmanvatra̍ pitaro yathābhā̲gaṁ ma̍ndaddhva̲ṁ namo̍ vaḥ pitaro̲ rasā̍ya̲ namo̍ 
vaḥ pitara̲ḥ śuṣmā̍ya̲ namo̍ vaḥ pitaro jī̲vāya̲ namo̍ vaḥ pitaraḥ - [  ]   20
T.S. 3.2.5.6
sva̲dhāyai̲ namo̍ vaḥ pitaro ma̲nyave̲ namo̍ vaḥ pitaro gho̲rāya̲ pita̍ro̲ namo̍ vo̲ ya e̲tasmi̍n m̐lo̲kestha yu̲ṣmā(gg)ste:'nu̲ ye̎:'smin m̐lo̲ke 
māṁ te:'nu̲ ya e̲tasmi̍n m̐lo̲ke stha yū̲yaṁ teṣā̲ṁ m̐vasi̍ṣṭhā bhūyāsta̲ 
ye̎:'smin m̐lo̲ke̍:'haṁ teṣā̲ṁ m̐vasi̍ṣṭho bhūyāsa̲ṁ prajā̍pate̲ na 
tvade̲tānya̲nyo viśvā̍ jā̲tāni̲ pari̲tā ba̍bhūva | 21
T.S. 3.2.5.7
yat kā̍māste juhu̲mastanno̍ astu va̲ya(gg) syā̍ma̲ pata̍yo rayī̲ṇāṁ || 
de̲vakr̥̍ta̲syaina̍so :'va̲yaja̍namasi manu̲ṣya̍kr̥ta̲syaina̍so :'va̲yaja̍namasi
pi̲tr̥kr̥̍ta̲syaina̍so :'va̲yaja̍namasya̲phsu dhau̲tasya̍ soma deva te̲ nr̥bhi̍ḥ 
su̲tasye̲ṣṭa ya̍juṣaḥ stu̲tasto̍masya śa̲stoktha̍sya̲ yo bha̲kṣoa̍śva̲sani̲ryo 
go̲sani̲stasya̍ te pi̲tr̥bhi̍rbha̲kṣaṁ kr̥̍ta̲syo-pa̍hūta̲syopa̍hūto 
bhakṣayāmi || 22
(vi̲śva̲ca̲r.ṣa̲ṇe̲ - tri̲ṣṭupcha̍ndasa̲ indra̍pītasya̲ narā̲śa(gm) sa̍pīta̲syā - :'ti̍ -stu̲tasto̍masya - jī̲vāya̲ namo̍ vaḥ pitaro - babhūva̲ - catu̍ścatvāri(gm)śacca) (ā5)

T.S. 3.2.6.1
ma̲hī̲nāṁ payo̍:'si̲ viśve̍ṣāṁ de̲vānā̎ṁ ta̲nūr. r̥̲ddhyāsa̍ma̲dya pr̥ṣa̍tīnā̲ṁ graha̲ṁ pr̥ṣa̍tīnā̲ṁ graho̍:'si̲ viṣṇo̲r̲. hr̥da̍yama̲syeka̍miṣa̲ viṣṇu̲stvā:'nu̲ 
vica̍krame bhū̲tirda̲ddhnā ghr̥̲tena̍ varddhatā̲ṁ tasya̍ me̲ṣṭasya̍ vī̲tasya̲ dravi̍ṇa̲mā ga̍myā̲jjyoti̍rasi vaiśvāna̲raṁ pr̥śñi̍yai du̲gdhaṁ m̐yāva̍tī̲ 
dyāvā̍pr̥thi̲vī ma̍hi̲tvā yāva̍cca sa̲pta sindha̍vo vita̲sthuḥ | 
tāva̍ntamindra te̲ - [  ]   23

T.S. 3.2.6.2
graha(gm)̍ sa̲horjā gr̥̍hṇā̲myastr̥̍taṁ || 
yat kr̥̍ṣṇaśaku̲naḥ pr̥̍ṣadā̲jyama̍vamr̥̲śecchū̲drā a̍sya pra̲māyu̍kāḥ 
syu̲ryacchvā :'va̍mr̥̲śeccatu̍ṣpādo:'sya pa̲śava̍ḥ pra̲māyu̍kāḥ syu̲ryath skande̲d-yaja̍mānaḥ pra̲māyu̍kaḥ syāt pa̲śavo̲ vai pr̥̍ṣadā̲jyaṁ pa̲śavo̲ 
vā e̲tasya̍ skandanti̲ yasya̍ pr̥ṣadā̲jya(gg) skanda̍ti̲ yat pr̥̍ṣadā̲jyaṁ 
puna̍rgr̥̲hṇāti̍ pa̲śūne̲vāsmai̲ puna̍rgr̥hṇāti prā̲ṇo vai pr̥̍ṣadā̲jyaṁ 
prā̲ṇo vā - [  ]   24

T.S. 3.2.6.3
e̲tasya̍ skandati̲ yasya̍ pr̥ṣadā̲jya(gg) skanda̍ti̲ yat pr̥̍ṣadā̲jyaṁ puna̍rgr̥̲hṇāti̍ prā̲ṇame̲vāsmai̲ puna̍rgr̥hṇāti̲ hira̍ṇyamava̲dhāya̍ gr̥hṇātya̲mr̥ta̲ṁ m̐vai 
hira̍ṇyaṁ prā̲ṇaḥ pr̥̍ṣadā̲jyama̲mr̥ta̍me̲vāsya̍ prā̲ṇe da̍dhāti śa̲tamā̍naṁ bhavati śa̲tāyu̲ḥ puru̍ṣaḥ śa̲tendri̍ya̲ āyu̍ṣye̲vendri̲ye prati̍tiṣṭha̲tyaśva̲mava̍ ghrāpayati prājāpa̲tyo vā aśva̍ḥ prājāpa̲tyaḥ prā̲ṇaḥ svāde̲vāsmai̲ yone̎ḥ prā̲ṇaṁ ( ) nirmi̍mīte̲ vi vā e̲tasya̍ ya̲jñaśchi̍dyate̲ yasya̍ pr̥ṣadā̲jya(gg) skanda̍ti vaiṣṇa̲vyarcā puna̍rgr̥hṇāti ya̲jño vai viṣṇu̍rya̲jñenai̲va 
ya̲jña(gm) saṁ ta̍noti || 25
(te̲ - pr̥̲ṣa̲dā̲jyaṁ prā̲ṇo vai - yone̎ḥ prā̲ṇaṁ - dvāvi(gm)̍śatiśca) (ā6)

T.S. 3.2.7.1
deva̍ savitare̲tat te̲ prā:':'*ha̲ tat pra ca̍ su̲va pra ca̍ yaja̲ br̥ha̲spati̍rbra̲hmā :':'yu̍ṣmatyā r̥̲co mā gā̍ta tanū̲pāth sāmna̍ḥ sa̲tyā va̍ ā̲śiṣa̍ḥ santu 
sa̲tyā ākū̍taya r̥̲taṁ ca̍ sa̲tyaṁ ca̍ vadata stu̲ta de̲vasya̍ savi̲tuḥ pra̍sa̲ve 
stu̲tasya̍ stu̲tama̲syūrja̲ṁ mahya(gg)̍ stu̲taṁ du̍hā̲mā mā̎ stu̲tasya̍ 
stu̲taṁ ga̍myāccha̲strasya̍ śa̲stra - [  ]   26

T.S. 3.2.7.2
ma̲syūrja̲ṁ mahya(gm)̍ śa̲straṁ du̍hā̲mā mā̍ śa̲strasya̍ śa̲straṁ 
ga̍myā-dindri̲yāva̍nto vanāmahe dhukṣī̲mahi̍ pra̲jāmiṣa̎ṁ || 
sā me̍ sa̲tyā:':'śīrde̲veṣu̍ bhūyād-brahmavarca̲saṁ mā:':' ga̍myāt || 
ya̲jño ba̍bhūva̲ sa ā ba̍bhūva̲ sapraja̍jñe̲ sa vā̍vr̥dhe | 
sa de̲vānā̲madhi̍-patirbabhūva̲ so a̲smā(gm) adhi̍patīn karotu 
va̲ya(gg) syā̍ma̲ pata̍yo rayī̲ṇāṁ || ya̲jño vā̲ vai - [  ]   27
T.S. 3.2.7.3
ya̲jñapa̍tiṁ du̲he ya̲jñapa̍tirvā ya̲jñaṁ du̍he̲ sa yaḥ stu̍taśa̲strayo̲rdoha̲ma vi̍dvā̲na̲. yaja̍te̲ taṁ m̐ya̲jño du̍he̲ sa i̲ṣṭvā pāpī̍yān bhavati̲ ya 
e̍nayo̲rdoha̍ṁ m̐vi̲dvān. yaja̍te̲ sa ya̲jñaṁ du̍he̲ sa i̲ṣṭvā vasī̍yān bhavati 
stu̲tasya̍ stu̲tama̲syūrja̲ṁ mahya(gg)̍ stu̲taṁ du̍hā̲mā mā̎ stu̲tasya̍ 
stu̲taṁ ga̍myāccha̲strasya̍ śa̲strama̲syūrja̲ṁ mahya(gm)̍ śa̲straṁ du̍hā̲ ( ) mā mā̍ śa̲strasya̍ śa̲straṁ ga̍myā̲dityā̍hai̲ṣa vai stu̍taśa̲strayo̲rdoha̲staṁ 
m̐ya e̲vaṁ m̐vi̲dvān. yaja̍te du̲ha e̲va ya̲jñami̲ṣṭvā vasī̍yān bhavati || 28
(śa̲straṁ - m̐vai - śa̲strandu̍hā̲ṁ - dvāvi(gm)̍śatiśca) (ā7)

T.S. 3.2.8.1
śye̲nāya̲ patva̍ne̲ svāhā̲ vaṭthsva̲yama̍bhigūrtāya̲ namo̍ viṣṭa̲mbhāya̲ dharma̍ṇe̲ svāhā̲ vaṭthsva̲yama̍bhigūrtāya̲ nama̍ḥ pari̲dhaye̍ jana̲pratha̍nāya̲ svāhā̲ vaṭthsva̲yama̍bhigūrtāya̲ nama̍ ū̲rje hotrā̍ṇā̲(gg)̲ svāhā̲ vaṭthsva̲yama̍bhigūrtāya̲ nama̲ḥ paya̍se̲ hotrā̍ṇā̲(gg)̲ svāhā̲ vaṭthsva̲yama̍bhigūrtāya̲ nama̍ḥ pra̲jāpa̍taye̲ mana̍ve̲ svāhā̲ vaṭthsva̲yama̍bhigūrtāya̲ 
nama̍ r̥̲tamr̥̍tapāḥ suvarvā̲ṭthsvāhā̲ vaṭthsva̲yama̍bhigūrtāya̲ 
nama̍str̥̲paṁntā̲(gm)̲ hotrā̲ madho̎rghr̥̲tasya̍ ya̲jñapa̍ti̲mr̥ṣa̍ya̲ ena̍sā - 
[  ]   29

T.S. 3.2.8.2
:':'huḥ | 
pra̲jā nirbha̍ktā anuta̲pyamā̍nā madha̲vyau̎ sto̲kāvapa̲ tau ra̍rādha || 
saṁ na̲stābhyā(gm)̍ sr̥jatuvi̲śvaka̍rmā gho̲rā r̥ṣa̍yo̲ namo̍ astvebhyaḥ | 
cakṣu̍ṣa eṣā̲ṁ mana̍saśca sa̲ndhau br̥ha̲spata̍ye̲ mahi̲ ṣad 
dyu̲mannama̍ḥ || 
namo̍ vi̲śvaka̍rmaṇe̲ sa u̍ pātva̲smāna̍na̲nyānth-so̍ma̲pān manya̍mānaḥ | 
prā̲ṇasya̍ vi̲dvānth sa̍ma̲re na dhīra̲ ena̍ścakr̥̲vān mahi̍ ba̲ddha e̍ṣāṁ || 
taṁ m̐vi̍śvakarma̲n - [  ]   30

T.S. 3.2.8.3
-pra mu̍ñcā sva̲staye̲ ye bha̲kṣaya̍nto̲ na vasū̎nyānr̥̲huḥ | 
yāna̲gnayo̲:'nvata̍pyanta̲ dhiṣṇi̍yā i̲yaṁ teṣā̍mava̲yā duri̍ṣṭyai̲ svi̍ṣṭiṁ 
na̲stāṁ kr̥̍ṇotu vi̲śvaka̍rmā || 
nama̍ḥ pi̲tr̥bhyo̍ a̲bhi ye no̲ akhya̍n. yajña̲kr̥to̍ ya̲jñakā̍māḥ sude̲vā 
a̍kā̲mā vo̲ dakṣi̍ṇā̲ṁ na nī̍nima̲ mā na̲stasmā̲ dena̍saḥ pāpayiṣṭa | 
yāva̍nto̲ vai sa̍da̲syā̎ste sarve̍ dakṣi̲ṇyā̎stebhyo̲ yo dakṣi̍ṇā̲ṁ na-  [  ]    31

T.S. 3.2.8.4
naye̲daibhyo̍ vr̥ścyeta̲ yad-vai̎śvakarma̲ṇāni̍ ju̲hoti̍ sada̲syā̍ne̲va tat prī̍ṇātya̲sme de̍vāso̲ vapu̍ṣe cikithsata̲ yamā̲śirā̲ dampa̍tī vā̲mama̍śñu̲taḥ | 
pumā̎n pu̲tro jā̍yate vi̲ndate̲ vasvatha̲ viśve̍ ara̲pā e̍dhate gr̥̲haḥ || 
ā̲śī̲rdā̲yā dampa̍tī vā̲mama̍śñutā̲mari̍ṣṭo̲ rāya̍ḥ sacatā̲(gm)̲ samo̍kasā | 
ya ā:'si̍ca̲th saṁ du̍gdhaṁ ku̲mbhyā sa̲heṣṭena̲ yāma̲nnama̍tiṁ jahātu̲ 
saḥ || sa̲rpi̲rgrī̲vī - [  ]   32

T.S. 3.2.8.5
pīva̍ryasya jā̲yā pīvā̍naḥ pu̲trā akr̥̍śāso asya | 
sa̲hajā̍ni̲ryaḥ su̍makha̲syamā̍na̲ indrā̍yā̲:':'*śira(gm)̍ sa̲ha ku̲mbhyā:'dā̎t || 
ā̲śīrma̲ ūrja̍mu̲ta su̍prajā̲stvamiṣa̍ṁ dadhātu̲ dravi̍ṇa̲(gm)̲ sava̍rcasaṁ | 
sa̲ṁ jaya̲n kṣetrā̍ṇi̲ saha̍sā̲:'hami̍ndra kr̥ṇvā̲no a̲nyā(gm) 
adha̍rānthsa̲patnān̍ || 
bhū̲tama̍si bhū̲te mā̍ dhā̲ mukha̍masi̲ mukha̍ṁ bhūyāsa̲ṁ dyāvā̍pr̥thi̲vībhyā̎ṁ tvā̲ pari̍gr̥hṇāmi̲ viśve̎ tvā de̲vā vai̎śvāna̲rāḥ - [  ]   33

T.S. 3.2.8.6
pracyā̍vayantu di̲vi de̲vān dr̥(gm)̍hā̲ntari̍kṣe̲ vayā(gm)̍si pr̥thi̲vyāṁ 
pārthi̍vān dhru̲vaṁ dhru̲veṇa̍ ha̲viṣā:'va̲ soma̍ṁ nayāmasi | 
yathā̍ na̲ḥ sarva̲mijjaga̍daya̲kṣma(gm) su̲manā̲ asa̍t | 
yathā̍ na̲ indra̲ idviśa̲ḥ keva̍lī̲ḥ sarvā̲ḥ sama̍nasa̲ḥ kara̍t | 
yathā̍ na̲ḥ sarvā̲ iddiśo̲:'smāka̲ṁ keva̍lī̲rasann̍ || 34
(ena̍sā - viśvakarma̲n - yo dakṣi̍ṇā̲ṁ na - sa̍rpirgrī̲vī - vai̎śvana̲rā - śca̍tvāri̲(gm)̲śacca̍) (ā8)

T.S. 3.2.9.1
yadvai hotā̎:'ddhva̲ryuma̍bhyā̲hvaya̍te̲ vajra̍menama̲bhi prava̍rtaya̲tyuktha̍śā̲ ityā̍ha prātassava̲naṁ pra̍ti̲gīrya̲ trīṇye̲tānya̲kṣarā̍ṇi tri̲padā̍ gāya̲trī 
gā̍ya̲traṁ prā̍tassava̲naṁ gā̍yatri̲yaiva prā̍tassava̲ne vajra̍ma̲ntarddha̍tta 
u̲kthaṁ m̐vā̲cītyā̍ha̲ māddhya̍diṁna̲(gm)̲ sava̍naṁ prati̲gīrya̍ ca̲tvārye̲tānya̲-kṣarā̍ṇi̲ catu̍ṣpadā tri̲ṣṭup traiṣṭu̍bha̲ṁ māddhya̍diṁna̲(gm)̲ sava̍naṁ 
tri̲ṣṭubhai̲va māddhya̍ndine̲ sava̍ne̲ vajra̍ma̲ntarddha̍tta-  [  ]    35

T.S. 3.2.9.2
u̲kthaṁ m̐vā̲cīndrā̲yetyā̍ha tr̥tīyasava̲naṁ pra̍ti̲gīrya̍ sa̲ptaitānya̲kṣarā̍ṇi sa̲ptapa̍dā̲ śakva̍rī śākva̲ro vajro̲ vajre̍ṇai̲va tr̥̍tīyasava̲ne vajra̍ma̲ntarddha̍tte brahmavā̲dino̍ vadanti̲ sa tvā a̍ddhva̲ryuḥ syā̲dyo ya̍thāsava̲naṁ pra̍tiga̲re chandā(gm)̍si sampā̲daye̲t teja̍ḥ prātaḥ sava̲na ā̲tman dadhī̍tendri̲yaṁ māddhya̍ndine̲ sava̍ne pa̲śū(gg) str̥̍tīyasava̲na ityuktha̍śā̲ ityā̍ha prātassava̲naṁ pra̍ti̲gīrya̲ trīṇye̲tānya̲kṣarā̍ṇi - [  ]   36

T.S. 3.2.9.3
tri̲padā̍ gāya̲trī gā̍ya̲traṁ prā̍tassava̲naṁ prā̍tassava̲na e̲va pra̍tiga̲re chandā(gm)̍si̲ saṁpā̍daya̲tyatho̲ tejo̲ vai gā̍ya̲trī teja̍ḥ prātaḥ sava̲naṁ 
teja̍ e̲va prā̍tassava̲na ā̲tman dha̍tta u̲kthaṁ m̐vā̲cītyā̍ha̲ 
māddhya̍ndina̲(gm)̲ sava̍naṁ prati̲gīrya̍ ca̲tvārye̲tānya̲kṣarā̍ṇi̲ catu̍ṣpadā 
tri̲ṣṭup traiṣṭu̍bha̲ṁ māddhya̍ndina̲(gm)̲ sava̍na̲ṁ māddhya̍diṁna e̲va 
sava̍ne pratiga̲re chandā(gm)̍si̲ saṁpā̍daya̲tyatho̍ indri̲yaṁ m̐vai 
tri̲ṣṭugi̍ndri̲yaṁ māddhya̍diṁna̲(gm)̲ sava̍na - [  ]   37

T.S. 3.2.9.4
-mindri̲yame̲va māddhya̍ndine̲ sava̍na ā̲tman dha̍tta u̲kthaṁ m̐vā̲cīndrā̲yetyā̍ha tr̥tīyasava̲naṁ pra̍ti̲gīrya̍ sa̲ptaitānya̲kṣarā̍ṇi sa̲ptapa̍dā̲ śakva̍rī śākva̲rāḥ pa̲śavo̲ jāga̍taṁ tr̥tīyasava̲naṁ tr̥̍tīyasava̲na e̲va pra̍tiga̲re chandā(gm)̍si̲ saṁpā̍daya̲tyatho̍ pa̲śavo̲ vai jaga̍tī pa̲śava̍str̥tīyasava̲naṁ pa̲śūne̲va tr̥̍tīyasava̲na ā̲tman dha̍tte̲ yadvai hotā̎:'ddhva̲ryuma̍bhyā̲hvaya̍ta ā̲vya̍masmin dadhāti̲ tadyannā - [  ]   38

T.S. 3.2.9.5
pa̲hanī̍ta pu̲rā:'sya̍ saṁm̐vathsa̲rād-gr̥̲ha ā ve̍vīra̲ñcho(gm)sā̲ moda̍ i̲veti̍ pra̲tyāhva̍yate̲ tenai̲va tadapa̍ hate̲ yathā̲ vā āya̍tāṁ pra̲tīkṣa̍ta e̲vama̍ddhva̲ryuḥ pra̍tiga̲raṁ pratī̎kṣate̲ yada̍bhi pratigr̥ṇī̲yādyathā :':'ya̍tayā samr̥̲cchate̍ tā̲dr̥ge̲va tadyada̍rddha̲rcāllupye̍ta̲ yathā̲ dhāva̍dbhyo̲ hīya̍te tā̲dr̥ge̲va tat pra̲bāhu̲gvā r̥̲tvijā̍mudgī̲thā u̍dgī̲tha e̲vod-gā̍tr̥̲ṇā - [  ]   39
T.S. 3.2.9.6
mr̥̲caḥ pra̍ṇa̲va u̍kthaśa̲(gm)̲sinā̎ṁ pratiga̲ro̎:'ddhvaryū̲ṇāṁ m̐ya e̲vaṁ 
m̐vi̲dvān pra̍tigr̥̲ṇātya̍nnā̲da e̲va bha̍va̲tyā:'sya̍ pra̲jāyā̎ṁ m̐vā̲jī jā̍yata i̲yaṁ m̐vai hotā̲:'sāva̍ddhva̲ryuryadāsī̍na̲ḥ śa(gm) sa̍tya̲syā e̲va taddhotā̲ naityāsta̍ iva̲ hīyamatho̍ i̲māme̲va tena̲ yaja̍māno duhe̲ yat tiṣṭha̍n pratigr̥̲ṇātya̲muṣyā̍ e̲va tada̍ddhva̲ryurnaiti̲ - [  ]   40

T.S. 3.2.9.7
tiṣṭha̍tīva̲ hya̍sāvatho̍ a̲mūme̲va tena̲ yaja̍māno duhe̲ yadāsī̍na̲ḥ śa(gm)sa̍ti̲ tasmā̍di̲taḥ pra̍dānaṁ de̲vā upa̍ jīvanti̲ yat tiṣṭha̍n pratigr̥̲ṇāti̲ tasmā̍da̲muta̍ḥ pradānaṁ manu̲ṣyā̍ upa̍ jīvanti̲ yat prāṅāsī̍na̲ḥ śa(gm)sa̍ti pra̲tyaṅ tiṣṭha̍n pratigr̥̲ṇāti̲ tasmā̎t prā̲cīna̲(gm)̲ reto̍ dhīyate pra̲tīcī̎ḥ pra̲jā jā̍yante̲ yadvai hotā̎:'ddhva̲ryuma̍bhyā̲hvaya̍te̲ vajra̍menama̲bhi prava̍rtayati̲ ( ) parā̲ṅā 
va̍rtate̲ vajra̍me̲va tanni ka̍roti || 41
(sava̍ne̲ vajra̍ma̲ntardha̍tte̲ - trīṇye̲tānya̲kṣarā̍ṇī - ndri̲yaṁ mādhya̍ndina̲(gm)̲ sava̍na̲ṁ - no - dgā̍tr̥̲ṇā - ma̍dhva̲ryurnaiti̍ - vartayatya̲ - ṣṭau ca̍) (ā9)

T.S. 3.2.10.1
u̲pa̲yā̲magr̥̍hīto:'si vākṣa̲sada̍si vā̲kpābhyā̎ṁ tvā kratu̲pābhyā̍ma̲sya 
ya̲jñasya̍ dhru̲vasyā:'ddhya̍-kṣābhyāṁ gr̥hṇā-myupayā̲magr̥̍hīto
:'syr̥ta̲sada̍si cakṣu̲ṣpābhyā̎ṁ tvā kratu̲pābhyā̍ma̲sya ya̲jñasya̍ 
dhru̲vasyā:'ddhya̍kṣābhyāṁ gr̥hṇāmyupayā̲magr̥̍hīto:'si śruta̲sada̍si 
śrotra̲pābhyā̎ṁ tvā kratu̲pābhyā̍ma̲sya ya̲jñasya̍ dhru̲vasyā:'ddhya̍kṣābhyāṁ gr̥hṇāmi de̲vebhya̍stvā vi̲śvade̍vebhyastvā̲ viśve̎bhyastvā 
de̲vebhyo̲ viṣṇa̍vurukramai̲ṣa te̲ soma̲sta(gm) ra̍kṣasva̲ - [  ]   42

T.S. 3.2.10.2
taṁ te̍ du̲ścakṣā̲ mā:'va̍ khya̲nmayi̲ vasu̍ḥ puro̲vasu̍rvā̲kpā vāca̍ṁ me pāhi̲ mayi̲ vasu̍rvi̲dadva̍suścakṣu̲ṣpāścakṣu̍r me pāhi̲ mayi̲ vasu̍ḥ 
sa̲ṁm̐yadva̍suḥ śrotra̲pāḥ śrotra̍ṁ me pāhi̲ bhūra̍si̲ śreṣṭho̍ raśmī̲nāṁ 
prā̍ṇa̲pāḥ prā̲ṇaṁ me̍ pāhi̲ dhūra̍si̲ śreṣṭho̍ raśmī̲nāma̍pāna̲pā a̍pā̲naṁ me̍ pāhi̲ yo na̍ indravāyū mitrāvaruṇā-vaśvināvabhi̲dāsa̍ti̲ bhrātr̥̍vya ( ) u̲tpipī̍te śubhaspatī i̲dama̲haṁ tamadha̍raṁ pādayāmi̲ yathe̎ndrā̲:'hamu̍tta̲maśce̲tayā̍ni || 43
(ra̲kṣa̲sva̲ - bhrrātr̥̍vya̲ - strayo̍daśa ca) (ā10)

T.S. 3.2.11.1
pra so a̍gne̲ tavo̲tibhi̍ḥ su̲vīrā̍bhistarati̲ vāja̍karmabhiḥ | 
yasya̲ tva(gm) sa̲khyamāvi̍tha || pra hotre̍ pū̲rvyaṁ m̐vaco̲:'gnaye̍ 
bharatā br̥̲hat | vi̲pāṁ jyotī(gm)̍ṣi̲ bibhra̍te̲ na ve̲dhase̎ || 
agne̲ trī te̲ vāji̍nā̲ trī ṣa̲dhasthā̍ ti̲sraste̍ ji̲hvā r̥̍tajāta pū̲rvīḥ | 
ti̲sra u̍ te ta̲nuvo̍ de̲vavā̍tā̲stābhi̍rnaḥ pāhi̲ giro̲ apra̍yucchann || 
saṁ m̐vā̲m karma̍ṇā̲ sami̲ṣā - [  ]   44

T.S. 3.2.11.2
hi̍no̲mīndrā̍-viṣṇū̲ apa̍saspā̲re a̲sya | 
ju̲ṣethā̎ṁ m̐ya̲jñaṁ dravi̍ṇaṁ ca dhatta̲mari̍ṣṭairnaḥ pa̲thibhi̍ḥ pā̲raya̍ntā || 
u̲bhā ji̍gyathu̲rna parā̍ jayethe̲ na parā̍ jigye kata̲raśca̲naino̎ḥ | 
indra̍śca viṣṇo̲ yadapa̍spr̥dhethāṁ tre̲dhā sa̲hasra̲ṁ m̐vi tadai̍rayethāṁ || 
trīṇyāyū(gm)̍ṣi̲ tava̍ jātavedasti̲sra ā̲jānī̍ru̲ṣasa̍ste agne | 
tābhi̍rde̲vānā̲mavo̍ yakṣi vi̲dvānathā̍ - [  ]   45

T.S. 3.2.11.3
-bhava̲ yaja̍mānāya̲ śaṁm̐yoḥ || 
a̲gnistrīṇi̍ tri̲dhātū̲nyā kṣe̍ti vi̲dathā̍ ka̲viḥ | 
sa trī(gm)re̍kāda̲śā(gm) i̲ha || 
yakṣa̍cca pi̲praya̍cca no̲ vipro̍ dū̲taḥ pari̍ṣkr̥taḥ | 
nabha̍ntāmanya̲ke sa̍me || 
indrā̍viṣṇū dr̥(gm)hi̲tāḥ śamba̍rasya̲ nava̲ puro̍ nava̲tiṁ ca̍- śñathiṣṭaṁ | 
śa̲taṁ m̐va̲rcina̍ḥ sa̲hasra̍ṁ ca sā̲ka(gm) ha̲tho a̍pra̲tyasu̍rasya vī̲rān || 
u̲ta mā̲tā ma̍hi̲ṣa manva̍venada̲mī tvā̍ ( ) jahati putra de̲vāḥ | 
athā̎bravīd-vr̥̲tramindro̍ hani̲ṣyanth-sakhe̍ viṣṇo vita̲raṁ m̐vikra̍masva || 46
(i̲ṣā - :'tha̍ - tvā̲ - trayo̍daśa ca) (ā11)

praśna korvai vith starting padams ōf 1 tō 11 anuvākams :- 
(yo vai pava̍mānānā̲ṁ - trīṇi̍ - pari̲bhūraḥ - sphyaḥ sva̲sti - rbhakṣehi̍ - mahī̲nāṁ payo̍:'si̲ - deva̍ savitare̲tatte̎ - śye̲nāya̲ - yadvai hoto̍ - payā̲magr̥̍hīto:'si vākṣa̲sat - pra so a̍gna̲ - ekā̍daśa )

kōrvai vith starting padams ōf 1, 11, 21 sēriēs ōf pañcātis :-
(yo vai - sphyaḥ sva̲stiḥ - sva̲dhāyai̲ nama̲ḥ - pramu̍ñca̲ - tiṣṭha̍tīva̲ - ṣaṭca̍tvāri(gm)śat )

first and last padam ōf śēcōnd praśnam ōf kāṇḍam 3:-
(yo vai pava̍mānānā̲ṁ - vikra̍masva) 

|| hari̍ḥ oṁ ||
|| kr̥ṣṇa yajurvedīya taittirīya saṁhitāyāṁ 
tr̥tīyakāṇḍe dvitīyaḥ praśnaḥ samāptaḥ ||
--------------------------------------------------------------------------------------------

oṁ namaḥ paramātmane, śrī mahāgaṇapataye namaḥ, 
śrī gurubhyo namaḥ ha̲ri̲ḥ oṁ

T.S. 3.3.1.1
agne̍ tejasvin teja̲svī tvaṁ de̲veṣu̍ bhūyā̲steja̍svanta̲ṁ māmāyu̍ṣmanta̲ṁ 
m̐varca̍svantaṁ manu̲ṣye̍ṣu kuru dī̲kṣāyai̍ ca tvā̲ tapa̍saśca̲ teja̍se juhomi tejo̲vida̍si̲ tejo̍ mā̲ mā hā̍sī̲nmā:'haṁ tejo̍ hāsiṣa̲ṁ mā māṁ tejo̍ hāsī̲dindrau̍jasvinnoja̲svī tvaṁ de̲veṣu̍ bhūyā̲ oja̍svanta̲ṁ māmāyu̍ṣmanta̲ṁ m̐varca̍svantaṁ manu̲ṣye̍ṣu kuru̲ brahma̍ṇaśca tvā kṣa̲trasya̲ cau - [  ]   1

T.S. 3.3.1.2
- ja̍se juhomyojo̲vida̲syojo̍ mā̲ mā hā̍sī̲nmā:'hamojo̍ hāsiṣa̲ṁ mā 
māmojo̍ hāsī̲th sūrya̍ bhrājasvin bhrāja̲svī tvaṁ de̲veṣu̍ bhūyā̲ 
bhrāja̍svanta̲ṁ māmāyu̍ṣmanta̲ṁ m̐varca̍svantaṁ manu̲ṣye̍ṣu 
kuru vā̲yośca̍ tvā̲:'pāñca̲ bhrāja̍se juhomisuva̲rvida̍si̲ suva̍rmā̲ 
mā hā̍sī̲nmā:'ha(gm) suva̍r.hāsiṣa̲ṁ mā mā(gm) suva̍r.hāsī̲n mayi̍ ( ) 
me̲dhāṁ mayi̍ pra̲jāṁ mayya̲gnistejo̍ dadhātu̲ mayi̍ me̲dhāṁ mayi̍ 
pra̲jāṁ mayīndra̍ indri̲yaṁ da̍dhātu̲ mayi̍ me̲dhāṁ mayi̍ pra̲jāṁ mayi̲ 
sūryo̲ bhrājo̍ dadhātu || 2
(kṣa̲trasya̍ ca̲ - mayi̲ - trayo̍vi(gm)śatiśca) (ā1)
T.S. 3.3.2.1
vā̲yur.hi̍ka̲rtāṁ:'gniḥ pra̍sto̲tā pra̲jāpa̍ti̲ḥ sāma̲ br̥ha̲spati̍rudgā̲tā viśve̍ de̲vā u̍pagā̲tāro̍ ma̲ruta̍ḥ pratiha̲rtāra̲ indro̍ ni̲dhana̲nte de̲vāḥ prā̍ṇa̲bhr̥ta̍ḥ prā̲ṇaṁ mayi̍ dadhatve̲tadvai sarva̍maddhva̲ryu-ru̍pāku̲rvannu̍dgā̲tr̥bhya̍ 
u̲pāka̍roti̲ te de̲vāḥ prā̍ṇa̲bhr̥ta̍ḥ prā̲ṇaṁ mayi̍ dadha̲tvityā̍hai̲tade̲va 
sava̍rmā̲tman dha̍tta̲ iḍā̍ deva̲hū rmanu̍-ryajña̲nī-rbr̥ha̲spati̍rukthāma̲dāni̍ śa(gm)siṣa̲d viśve̍ de̲vāḥ - [  ]   3

T.S. 3.3.2.2
sū̎kta̲vāca̲ḥ pr̥thi̍vi māta̲rmā mā̍hi(gm)sī̲ rmadhu̍ maniṣye̲ madhu̍ 
janiṣye̲ madhu̍vakṣyāmi̲ madhu̍vadiṣyāmi̲ madhu̍matīṁ de̲vebhyo̲ vāca̍mudyāsa(gm) śuśrū̲ṣeṇyā̎ṁ manu̲ṣye̎bhya̲staṁ mā̍ de̲vā a̍vantu śo̲bhāyai̍ 
pi̲taro:'nu̍ madantu || 4
(śa̲(gm)̲si̲ṣa̲d viśve̍ de̲vā - a̲ṣṭāvi(gm)̍śatiśca) (ā2)

T.S. 3.3.3.1
vasa̍vastvā̲ prava̍hantu gāya̲treṇa̲ chanda̍sā̲:'gneḥ pri̲yaṁ pātha̲ upe̍hi 
ru̲drāstvā̲ pravr̥̍hantu̲ traiṣṭu̍bhena̲ chanda̲sendra̍sya pri̲yaṁ pātha̲ 
upe̎hyādi̲tyāstvā̲ pravr̥̍hantu̲ jāga̍tena̲ chanda̍sā̲ viśve̍ṣāṁ de̲vānā̎ṁ 
pri̲yaṁ pātha̲ upe̍hi̲ māndā̍su te śukra śu̲kramā dhū̍nomi bha̲ndanā̍su̲ 
kota̍nāsu̲ nūta̍nāsu̲ reśī̍ṣu̲ meṣī̍ṣu̲ vāśī̍ṣu viśva̲bhr̥thsu̲ māddhvī̍ṣu 
kaku̲hāsu̲ śakva̍rīṣu - [  ]   5

T.S. 3.3.3.2
śu̲krāsu̍ te śukra śu̲kramā dhū̍nomi śu̲kraṁ te̍ śu̲kreṇa̍ gr̥hṇā̲myahno̍ rū̲peṇa̲ sūrya̍sya ra̲śmibhi̍ḥ || 
ā:'smi̍nnu̲grā a̍cucyavurdi̲vo dhārā̍ asaścata || 
ka̲ku̲ha(gm) rū̲paṁ m̐vr̥̍ṣa̲bhasya̍ rocate br̥̲hath soma̲ḥ soma̍sya 
puro̲gāḥ śu̲kraḥ śu̲krasya̍ puro̲gāḥ || 
yat te̍ so̲mādā̎bhya̲ṁ nāma̲ jāgr̥̍vi̲ tasmai̍ te soma̲ somā̍ya̲ svāho̲śik 
tvaṁ de̍va soma gāya̲treṇa̲ chanda̍sā̲:'gneḥ - [  ]   6

T.S. 3.3.3.3
pri̲yaṁ pātho̲ apī̍hi va̲śī tvaṁ de̍va soma̲ traiṣṭu̍bhena̲ chanda̲sendra̍sya pri̲yaṁ pātho̲ apī̎hya̲smathsa̍khā̲ tvaṁ de̍va soma̲ jāga̍tena̲ chanda̍sā̲ viśve̍ṣāṁ de̲vānā̎ṁ pri̲yaṁ pātho̲ apī̲hyā na̍ḥ prā̲ṇa e̍tu parā̲vata̲ 
ā:'ntari̍kṣāddi̲vaspari̍ | āyu̍ḥ pr̥thi̲vyā addhya̲mr̥ta̍masi prā̲ṇāya̍ 
tvā || i̲ndrā̲gnī me̲ varca̍ḥ kr̥ṇutā̲ṁ m̐varca̲ḥ somo̲ br̥ha̲spati̍ḥ ( ) | 
varco̍ me̲ viśve̍de̲vā varco̍ me dhattamaśvinā || 
da̲dha̲nve vā̲ yadī̲manu̲ voca̲dbrahmā̍ṇi̲ veru̲ tat | 
pari̲ viśvā̍ni̲ kāvyā̍ ne̲miśca̲krami̍vā bhavat || 7
(śakva̍rīṣva̲ - gne - rbr̥ha̲spati̲ḥ - pañca̍vi(gm)śatiśca) (ā3)

T.S. 3.3.4.1
e̲tadvā a̲pāṁ nā̍ma̲dheya̲ṁ guhya̲ṁ m̐yadā̍dhā̲vā māndā̍su te śukra 
śu̲kramā dhū̍no̲mītyā̍hā̲pāme̲va nā̍ma̲dheye̍na̲ guhye̍na di̲vo vr̥ṣṭi̲mava̍ rundhe śu̲kraṁ te̍ śu̲kreṇa̍ gr̥hṇā̲mītyā̍hai̲tadvā ahno̍ rū̲paṁ m̐yadrātri̲ḥ sūrya̍sya ra̲śmayo̲ vr̥ṣṭyā̍ īśa̲te:'hna̍ e̲va rū̲peṇa̲ sūrya̍sya ra̲śmibhi̍rdi̲vo 
vr̥ṣṭi̍ṁ cyāvaya̲tyā:'smi̍nnu̲grā - [  ]   8

T.S. 3.3.4.2
a̍cucyavu̲rityā̍ha yathāya̲jure̲vaitat ka̍ku̲ha(gm) rū̲paṁ m̐vr̥̍ṣa̲bhasya̍ rocate br̥̲hadityā̍hai̲tadvā a̍sya kaku̲ha(gm) rū̲paṁ m̐yad-vr̥ṣṭī̍ rū̲peṇai̲va vr̥ṣṭi̲mava̍ rundhe̲ yatte̍ so̲mādā̎bhya̲ṁ nāma̲ jāgr̥̲vītyā̍hai̲ṣa ha̲ vai ha̲viṣā̍ 
ha̲virya̍jati̲ yo:'dā̎bhyaṁ gr̥hī̲tvā somā̍ya ju̲hoti̲parā̲ vā e̲tasyā:':'*yu̍ḥ 
prā̲ṇa e̍ti̲ - [  ]   9

T.S. 3.3.4.3
yo:'(gm)̍śuṁ gr̥̲hṇātyā na̍ḥ prā̲ṇa e̍tu parā̲vata̲ ityā̲hā:':'*yu̍re̲va prā̲ṇamā̲tman dha̍tte̲ :'mr̥ta̍masi prā̲ṇāya̲ tveti̲ hira̍ṇyama̲bhi vya̍nitya̲mr̥ta̲ṁ m̐vai hira̍ṇya̲māyu̍ḥ prā̲ṇo̍:'mr̥te̍nai̲vā:':'*yu̍rā̲tman dha̍tte śa̲tamā̍naṁ bhavati śa̲tāyu̲ḥ puru̍ṣaḥ śa̲tendri̍ya̲ āyu̍ṣye̲vendri̲ye prati̍tiṣṭhatya̲pa 
upa̍ spr̥śati bheṣa̲jaṁ m̐vā āpo̍ ( ) bheṣa̲jame̲va ku̍rute || 10 
(u̲grā - e̲tyā - pa̲ - strīṇi̍ ca) (ā4)

T.S. 3.3.5.1
vā̲yura̍si prā̲ṇo nāma̍ savi̲turādhi̍patye:'pā̲naṁ me̍ dā̲ścakṣu̍rasi̲ śrotra̲ṁ nāma̍ dhā̲turādhi̍patya̲ āyu̍rme dā rū̲pama̍si̲ varṇo̲ nāma̲ br̥ha̲spate̲rādhi̍patye pra̲jāṁ me̍ dā r̥̲tama̍si sa̲tyaṁ nāmendra̲syā:':'*dhi̍patye kṣa̲traṁ 
me̍ dā bhū̲tama̍si̲ bhavya̲ṁ nāma̍ pitr̥̲ṇāmādhi̍patye̲:'pā-moṣa̍dhīnā̲ṁ garbha̍ṁ dhā r̥̲tasya̍ tvā̲ vyo̍mana r̥̲tasya̍ - [  ]   11

T.S. 3.3.5.2
tvā̲ vibhū̍mana r̥̲tasya̍ tvā̲ vidha̍rmaṇa r̥̲tasya̍ tvā sa̲tyāya̲rtasya̍ tvā̲ jyoti̍ṣe pra̲jāpa̍ti rvi̲rāja̍mapaśya̲t tayā̍ bhū̲taṁ ca̲ bhavya̍ṁ cā sr̥jata̲ tāmr̥ṣi̍bhyasti̲ro̍:'dadhā̲t tāṁ ja̲mada̍gni̲stapa̍sā:' paśya̲t tayā̲ vai sa 
pr̥śñī̲n kāmā̍nasr̥jata̲ tat pr̥śñī̍nāṁ pr̥śñi̲tvaṁ m̐yat pr̥śña̍yo gr̥̲hyante̲ pr̥śñī̍ne̲va taiḥ kāmā̲n̲. yaja̍mā̲no:'va̍ rundhe vā̲yura̍si prā̲ṇo - [  ]   12

T.S. 3.3.5.3
nāmetyā̍ha prāṇāpā̲nāve̲vāva̍ rundhe̲ cakṣu̍rasi̲ śrotra̲ṁ nāmetyā̲hā:':'yu̍re̲vāva̍ rundhe rū̲pama̍si̲ varṇo̲ nāmetyā̍ha pra̲jāme̲vāva̍ rundhar̥̲tama̍si 
sa̲tyaṁ nāmetyā̍ha kṣa̲trame̲vāva̍ rundhe bhū̲tama̍si̲ bhavya̲ṁ nāmetyā̍ha pa̲śavo̲ vā a̲pāmoṣa̍dhīnā̲ṁ garbha̍ḥ pa̲śūne̲vā - [  ]   13

T.S. 3.3.5.4
-va̍ rundha e̲tāva̲dvai puru̍ṣaṁ pa̲rita̲stade̲vāva̍ rundha r̥̲tasya̍ tvā̲ 
vyo̍mana̲ ityā̍he̲yaṁ m̐vā r̥̲tasya̲ vyo̍me̲māme̲vābhi ja̍yatyr̥̲tasya̍ tvā̲ vibhū̍mana̲ ityā̍hā̲:'ntari̍kṣa̲ṁ m̐vā r̥̲tasya̲ vibhū̍mā̲ntari̍kṣame̲vābhi 
ja̍yatyr̥̲tasya̍ tvā̲ vidha̍rmaṇa̲ ityā̍ha̲ dyaurvā r̥̲tasya̲ vidha̍rma̲ diva̍me̲vābhi ja̍yatyr̥̲tasya̍- [  ]   14

T.S. 3.3.5.5
tvā sa̲tyāyetyā̍ha̲ diśo̲ vā r̥̲tasya̍ sa̲tyaṁ diśa̍ e̲vābhi ja̍yatyr̥̲tasya̍ tvā̲ 
jyoti̍ṣa̲ ityā̍ha suva̲rgo vai lo̲ka r̥̲tasya̲ jyoti̍ḥ suva̲rgame̲va lo̲kama̲bhi 
ja̍yatye̲tāva̍nto̲ vai de̍valo̲kāstāne̲vābhi ja̍yati̲ daśa̲ saṁpa̍dyante̲ 
daśā̎kṣarā vi̲rāḍanna̍ṁ m̐vi̲rāḍ vi̲rājye̲vānnādye̲ prati̍tiṣṭhati || 15
(vyo̍mana r̥̲tasya̍ - prā̲ṇaḥ - pa̲śune̲va - vidha̍rma̲ diva̍me̲vābhi ja̍yatyr̥̲tasya̲ -ṣaṭca̍tvāri(gm)śacca) (ā5)

T.S. 3.3.6.1
de̲vā vai yad-ya̲jñena̲ nāvāru̍ndhata̲ tat parai̲ravā̍rundhata̲ tat parā̍ṇāṁ para̲tvaṁ m̐yat pare̍ gr̥̲hyante̲ yade̲va ya̲jñena̲nāva̍ru̲ndhe tasyāva̍ruddhyai̲ yaṁ pra̍tha̲maṁ gr̥̲hṇātī̲mame̲va tena̍ lo̲kama̲bhi ja̍yati̲yaṁ 
dvi̲tīya̍ma̲ntari̍kṣa̲ṁ tena̲ yaṁ tr̥̲tīya̍ma̲mume̲va tena̍ lo̲kama̲bhi 
ja̍yati̲ yade̲te gr̥̲hyanta̍ e̲ṣāṁ m̐lo̲kānā̍ma̲bhiji̍tyā̲ - [  ]   16

T.S. 3.3.6.2
utta̍re̲ṣvaha̍ḥ sva̲muto̲:'rvāñco̍ gr̥hyante :'bhi̲jityai̲vemāṁ m̐lo̲kān 
puna̍ri̲maṁ m̐lo̲kaṁ pra̲tyava̍rohanti̲ yat pūrve̲ṣvaha̍ḥ svi̲taḥ parā̎ñco gr̥̲hyante̲ tasmā̍di̲taḥ parā̎ñca i̲me lo̲kā yadutta̍re̲ṣvaha̍ḥ sva̲muto̲:'rvāñco̍ gr̥̲hyante̲ tasmā̍da̲muto̲ :'rvāñca̍ i̲me lo̲kāstasmā̲dayā̍tayāmno lo̲kān 
ma̍nu̲ṣyā̍ upa̍ jīvanti brahmavā̲dino̍ vadanti̲ kasmā̎th sa̲tyāda̲dbhya 
oṣa̍dhaya̲ḥ saṁ bha̍va̲ntyoṣa̍dhayo - [  ]   17

T.S. 3.3.6.3
manu̲ṣyā̍ṇā̲manna̍ṁ pra̲jāpa̍tiṁ pra̲jā anu̲ prajā̍yanta̲ iti̲ parā̲nanviti̍ 
brūyā̲d-yad-gr̥̲hṇātya̲dbhyastvauṣa̍dhībhyo gr̥hṇā̲mīti̲ tasmā̍da̲dbhya 
oṣa̍dhaya̲ḥ saṁbha̍vanti̲ yad-gr̥̲hṇātyoṣa̍dhībhyastvā pra̲jābhyo̍ gr̥hṇā̲mīti̲ tasmā̲doṣa̍dhayo manu̲ṣyā̍ṇā̲manna̲ṁ m̐yad-gr̥̲hṇāti̍ pra̲jābhya̍stvā 
pra̲jāpa̍taye gr̥hṇā̲mīti̲ tasmā̎t pra̲jāpa̍tiṁ pra̲jā anu̲ prajā̍yante || 18
(a̲bhiji̍tyai - bhava̲ntyoṣa̍dhayo̲ - :'ṣṭā ca̍tvāri(gm)śacca) (ā6)

T.S. 3.3.7.1
pra̲jāpa̍tirdevāsu̲rāna̍ sr̥jata̲ tadanu̍ ya̲jño̍:'sr̥jyata ya̲jñaṁ chandā(gm)̍si̲ 
te viṣva̍ñco̲ vya̍krāma̲nth so:'su̍rā̲nanu̍ ya̲jño:'pā̎krāmad-ya̲jñaṁ chandā(gm)̍si̲ te de̲vā a̍manyantā̲mī vā i̲dama̍bhūva̲na̲. yad-va̲ya(gg) 
sma iti̲ te pra̲jāpa̍ti̲mupā̍:'dhāva̲nth so̎:'bravīt-pra̲jāpa̍ti̲śchanda̍sāṁ 
m̐vī̲rya̍mā̲dāya̲ tadva̲ḥ pra dā̎syā̲mīti̲ sa chanda̍sāṁ m̐vī̲rya̍ - [  ]   19

T.S. 3.3.7.2
mā̲dāya̲ tade̎bhya̲ḥ prāya̍ccha̲t tadanu̲ chandā̲(gg)̲syapā̎:'krāma̲n chandā(gm)̍si ya̲jñastato̍ de̲vā abha̍va̲n parā:'su̍rā̲ ya e̲vaṁ chanda̍sāṁ 
m̐vī̲rya̍ṁ m̐vedā:':' śrā̍va̲yā:'stu̲ śrauṣa̲ḍ yaja̲ ye yajā̍mahe vaṣaṭkā̲ro 
bhava̍tyā̲tmanā̲ parā̎:'sya̲ bhrātr̥̍vyo bhavati brahmavā̲dino̍ vadanti̲ 
kasmai̲ kama̍ddhva̲ryurā śrā̍vaya̲tīti̲ chanda̍sāṁ m̐vī̲ryā̍yeti̍ brūyāde̲ 
tad vai - [  ]   20

T.S. 3.3.7.3
chanda̍sāṁ m̐vī̲rya̍mā śrā̍va̲yā:'stu̲ śrauṣa̲ḍ yaja̲ ye yajā̍mahe vaṣaṭkā̲ro 
ya e̲vaṁ m̐veda̲ savī̎ryaire̲va chando̍bhirarcati̲ yat kiṁ cārca̍ti̲ yadindro̍ 
vr̥̲tramaha̍nna-me̲ddhyaṁ tad-yad-yatī̍na̲pāva̍pada-me̲ddhyaṁ tadatha̲ kasmā̍dai̲ndro ya̲jña ā sa(gg)sthā̍to̲rityā̍hu̲rindra̍sya̲ vā e̲ṣā ya̲jñiyā̍ ta̲nūryad-ya̲jñastāme̲va ta ( ) dya̍janti̲ ya e̲vaṁ m̐vedopai̍naṁ m̐ya̲jño 
na̍mati || 21
(chanda̍sāṁ m̐vī̲rya̍ṁ - m̐vā - e̲va ta - da̲ṣṭau ca̍) (ā7)

T.S. 3.3.8.1
ā̲yurdā a̍gne ha̲viṣo̍ juṣā̲ṇo ghr̥̲tapra̍tīko ghr̥̲tayo̍niredhi | 
ghr̥̲taṁ pī̲tvā madhu̲cāru̲ gavya̍ṁ pi̲teva̍pu̲trama̲bhi ra̍kṣatādi̲maṁ ||
ā vr̥̍ścyate̲ vā e̲tad-yaja̍māno̲:'gnibhyā̲ṁ m̐yade̍nayoḥ śr̥ta̲ṁ 
kr̥tyāthā̲:'nyatrā̍-vabhr̥̲thama̲vaityā̍yu̲rdā a̍gne ha̲viṣo̍ juṣā̲ṇa 
itya̍vabhr̥̲thama̍vai̲ṣyan ju̍huyā̲dāhu̍tyai̲vainau̍ śamayati̲ nā:':'*rti̲mārccha̍ti̲ 
yaja̍māno̲ yat kusī̍da̲ - [  ]   22

T.S. 3.3.8.2
mapra̍tītta̲ṁ mayi̲ yena̍ ya̲masya̍ ba̲linā̲ carā̍mi | 
i̲haiva san ni̲rava̍daye̲ tade̲tat tada̍gne anr̥̲ṇo bha̍vāmi | 
viśva̍lopa viśvadā̲vasya̍ tvā̲ :':'sañju̍homya̲gdhādeko̍ :'hu̲tādeka̍ḥ 
samasa̲nādeka̍ḥ | 
tena̍ḥ kr̥ṇvantu bheṣa̲ja(gm) sada̲ḥ saho̲ vare̎ṇyaṁ || 
a̲yaṁ no̲ nabha̍sā pu̲raḥ sa̲(gg)̲sphāno̍ a̲bhi ra̍kṣatu | 
gr̥̲hāṇā̲masa̍martyai ba̲havo̍ no gr̥̲hā a̍sann || sa tvanno̍ - [  ]   23

T.S. 3.3.8.3
nabhasaspata̲ ūrja̍ṁ no dhehi bha̲drayā̎ | 
puna̍rno na̲ṣṭamā kr̥̍dhi̲ puna̍rno ra̲yimā kr̥̍dhi || 
deva̍ sa(gg)sphāna sahasrapo̲ṣasye̍śiṣe̲ sa no̍ rā̲svā:'jyā̍ni(gm) rā̲yaspoṣa(gm)̍ su̲vīrya(gm)̍ saṁm̐vathsa̲rīṇā(gg)̍ sva̲stiṁ || 
a̲gnirvāva ya̲ma i̲yaṁ m̐ya̲mī kusī̍da̲ṁ m̐vā e̲tad-ya̲masya̲ yaja̍māna̲ 
ā da̍tte̲ yadoṣa̍dhībhi̲rvedi(gg)̍ str̥̲ṇāti̲ yadanu̍pauṣya 
prayā̲yādgrī̍vaba̲ddhame̍na - [  ]   24

T.S. 3.3.8.4
ma̲muṣmi̍n m̐lo̲ke ne̍nīyera̲n̲. yat kusī̍da̲mapra̍tītta̲ṁ mayītyupau̍ṣatī̲haiva san. ya̲maṁ kusī̍daṁ nirava̲dāyā̍nr̥̲ṇaḥ su̍va̲rgaṁ m̐lo̲kame̍ti̲yadi̍ 
mi̲śrami̍va̲ care̍dañja̲linā̲ saktū̎n pradā̲vye̍ juhuyāde̲ṣa vā a̲gnirvai̎śvāna̲ro yat pra̍dā̲vya̍ḥ sa e̲vaina(gg)̍svadaya̲tyahnā̎ṁ m̐vi̲dhānyā̍-mekāṣṭa̲kāyā̍mapū̲paṁ catu̍ḥ śarāvaṁ pa̲ktvā prā̲tare̲tena̲ 
kakṣa̲mupau̍ṣe̲dyadi̲ - [  ]   25
T.S. 3.3.8.5
daha̍ti puṇya̲sama̍ṁ bhavati̲ yadi̲ na daha̍ti pāpa̲sama̍me̲tena̍ hasma̲ 
vā r̥ṣa̍yaḥ pu̲rā vi̲jñāne̍na dīrghasa̲tramupa̍ yanti̲ yo vā u̍padra̲ṣṭāra̍mupa-śro̲tāra̍manukhyā̲tāra̍ṁ m̐vi̲dvān. yaja̍te̲ sama̲muṣmi̍n m̐lo̲ka i̍ṣṭāpū̲rtena̍ gacchate̲:'gnirvā u̍padra̲ṣṭā vā̲yuru̍paśro̲tā :':'di̲tyo̍:'nukhyā̲tā tān. ya 
e̲vaṁ m̐vi̲dvān. yaja̍te̲ sama̲muṣmi̍n m̐lo̲ka i̍ṣṭāpū̲rtena̍ gacchate̲ :'yaṁ 
no̲ nabha̍sā pu̲ra - [  ]   26

T.S. 3.3.8.6
ityā̍hā̲gnirvai nabha̍sā pu̲ro̎:'gnime̲va tadā̍hai̲tanme̍ gopā̲yeti̲ sa tvaṁ 
no̍ nabhasaspata̲ ityā̍ha vā̲yurvai nabha̍sa̲spati̍rvā̲yume̲va tadā̍hai̲tanme̍ gopā̲yeti̲ deva̍ sa(gg)sphā̲netyā̍hā̲:'sau vā ā̍di̲tyo de̲vaḥ sa̲(gg)̲sphāna̍ 
ādi̲tyame̲va tadā̍hai̲tanme̍ gopā̲yeti̍ || 27
(kusī̍da̲ṁ - tvaṁ na̍ - ena - moṣe̲dyadi̍ - pu̲ra - ā̍di̲tyame̲va tadā̍hai̲tanme̍ gopā̲yeti̍) (ā8)

T.S. 3.3.9.1
e̲taṁ m̐yuvā̍na̲ṁ pari̍ vo dadāmi̲ tena̲ krīḍa̍ntīścarata pri̲yeṇa̍ |
mā na̍ḥ śāpta ja̲nuṣā̍ subhāgā rā̲yaspoṣe̍ṇa̲ sami̲ṣā ma̍dema || 
namo̍ mahi̲mna u̲ta cakṣu̍ṣe te̲ maru̍tāṁ pita̲stada̲haṁ gr̥̍ṇāmi | 
anu̍ manyasva su̲yajā̍ yajāma̲ juṣṭa̍ṁ de̲vānā̍mi̲dama̍stu ha̲vyaṁ || 
de̲vānā̍me̲ṣa u̍panā̲ha ā̍sīda̲pāṁ garbha̲ oṣa̍dhīṣu̲ nya̍ktaḥ | 
soma̍sya dra̲phsama̍vr̥ṇīta pū̲ṣā - [  ]   28


T.S. 3.3.9.2
br̥̲hannadri̍rabhava̲t tade̍ṣāṁ || 
pi̲tā va̲thsānā̲ṁ pati̍raghni̲yānā̲matho̍ pi̲tā ma̍ha̲tāṁ garga̍rāṇāṁ | 
va̲thso ja̲rāyu̍ prati̲dhuk pī̲yūṣa̍ ā̲mikṣā̲ mastu̍ ghr̥̲tama̍sya̲ reta̍ḥ || 
tvāṁ gāvo̍:'vr̥ṇata rā̲jyāya̲ tvā(gm) ha̍vanta ma̲ruta̍ḥ sva̲rkāḥ | 
varṣma̍n kṣa̲trasya̍ ka̲kubhi̍ śiśriyā̲ṇastato̍ na u̲gro vi bha̍jā̲ vasū̍ni || 
vyr̥̍ddhena̲ vā e̲ṣa pa̲śunā̍ yajate̲ yasyai̲tāni̲ na kri̲yanta̍ e̲ṣa ( ) 
ha̲ tvai samr̥̍ddhena yajate̲ yasyai̲tāni̍ kri̲yante̎ || 29
(pū̲ṣā - kri̲yanta̍ e̲ṣo̎ - :'ṣṭau ca̍) (ā9)

T.S. 3.3.10.1
sūryo̍ de̲vo di̍vi̲ṣadbhyo̍ dhā̲tā kṣa̲trāya̍ vā̲yuḥ pra̲jābhya̍ḥ | 
br̥ha̲spati̍stvā pra̲jāpa̍taye̲ jyoti̍ṣmatīṁ juhotu || 
yasyā̎ste̲ hari̍to̲ garbho:'tho̲ yoni̍r.hira̲ṇyayī̎ | 
aṅgā̲nyahru̍tā̲ yasyai̲ tāṁ de̲vaiḥ sama̍jīgamaṁ ||
ā va̍rtana vartaya̲ ni ni̍vartana varta̲yendra̍ nardabuda |
bhūmyā̲ścata̍sraḥ pra̲diśa̲stābhi̲rā va̍rtayā̲ puna̍ḥ ||
vi te̍ bhinadmi taka̲rīṁ m̐viyoni̲ṁ m̐vi ga̍vī̲nyau̎ | 
vi - [  ]   30

T.S. 3.3.10.2
mā̲tara̍ñca pu̲traṁ ca̲ vi garbha̍ṁ ca ja̲rāyu̍ ca || 
ba̲histe̍ astu̲ bāliti̍ || 
u̲ru̲dra̲phso vi̲śvarū̍pa̲ indu̲ḥ pava̍māno̲ dhīra̍ ānañja̲ garbha̎ṁ ||

eka̍padī dvi̲padī̎ tri̲padī̲ catu̍ṣpadī̲ pañca̍padī̲ ṣaṭpa̍dī 
sa̲ptapa̍dya̲ṣṭāpa̍dī̲ bhuva̲nā:'nu̍ prathatā̲(gg)̲ svāhā̎ || 
ma̲hī dyauḥ pr̥̍thi̲vī ca̍ na i̲maṁ m̐ya̲jñaṁ mi̍mikṣatāṁ | 
pi̲pr̥̲tānno̲ bharī̍mabhiḥ || 31
(ga̲vi̲nyau̍ vi - catu̍ścatvāri(gm)śacca) (ā10)

T.S. 3.3.11.1
i̲daṁ m̐vā̍mā̲sye̍ ha̲viḥ pri̲yami̍ndrābr̥haspatī | u̲kthaṁ mada̍śca śasyate || 
a̲yaṁ m̐vā̲ṁ pari̍ ṣicyate̲ soma̍indrābr̥haspatī | cāru̲rmadā̍ya pī̲taye̎ || 
a̲sme i̍ndrābr̥haspatī ra̲yiṁ dha̍tta(gm) śata̲gvina̎ṁ | 
aśvā̍vanta(gm) saha̲sriṇa̎ṁ ||
br̥ha̲spati̍rna̲ḥ pari̍pātu pa̲ścādu̲totta̍rasmā̲dadha̍rādaghā̲yoḥ | 
indra̍ḥ pu̲rastā̍du̲ta ma̍ddhya̲to na̲ḥ sakhā̲ sakhi̍bhyo̲ vari̍vaḥ kr̥ṇotu || 
vi te̲ viṣva̲gvāta̍jūtāso agne̲ bhāmā̍saḥ - [  ]   32

T.S. 3.3.11.2
śuce̲ śuca̍yaścaranti | 
tu̲vi̲mra̲kṣāso̍ di̲vyā nava̍gvā̲ vanā̍ vananti dhr̥ṣa̲tā ru̲janta̍ḥ ||
tvāma̍gne̲ mānu̍ṣīrīḍate̲ viśo̍ hotrā̲vida̲ṁ m̐vivi̍ci(gm) ratna̲dhāta̍maṁ | 
guhā̲ santa(gm)̍ subhaga vi̲śvada̍r.śataṁ tu viṣma̲ṇasa(gm)̍ su̲yaja̍ṁ 
ghr̥ta̲śriya̎ṁ || dhā̲tā da̍dātu no ra̲yimīśā̍no̲ jaga̍ta̲spati̍ḥ | 
sa na̍ḥ pū̲rṇena̍ vāvanat || 
dhā̲tā pra̲jāyā̍ u̲ta rā̲ya ī̍śe dhā̲tedaṁ m̐viśva̲ṁ bhuva̍naṁ jajāna | 
dhā̲tā pu̲traṁ m̐yaja̍mānāya̲ dātā̲ - [  ]   33

T.S. 3.3.11.3
tasmā̍ u ha̲vyaṁ ghr̥̲tava̍dvidhema || 
dhā̲tā da̍dātu no ra̲yiṁ prācī̎ṁ jī̲vātu̲makṣi̍tāṁ | 
va̲yaṁ de̲vasya̍ dhīmahi suma̲ti(gm) sa̲tyarā̍dhasaḥ ||
dhā̲tā da̍dātu dā̲śuṣe̲ vasū̍ni pra̲jākā̍māya mī̲ḍhuṣe̍ duro̲ṇe | 
tasmai̍ de̲vā a̲mr̥tā̲ḥ saṁm̐vya̍yantā̲ṁ m̐viśve̍ de̲vāso̲ adi̍tiḥ sa̲joṣā̎ḥ || 
anu̍ no̲:'dyā:'nu̍matirya̲jñaṁ de̲veṣu̍ manyatāṁ | 
a̲gniśca̍ havya̲vāha̍no̲ bhava̍tāṁ dā̲śuṣe̲ maya̍ḥ || 
anvida̍numate̲ tvaṁ - [  ]   34

T.S. 3.3.11.4
manyā̍sai̲ śañca̍naḥ kr̥dhi | 
kratve̲ dakṣā̍ya no hinu̲ praṇa̲ āyū(gm)̍ṣi tāriṣaḥ || 
anu̍ manyatā-manu̲manya̍mānā pra̲jāva̍nta(gm) ra̲yimakṣī̍yamāṇaṁ | 
tasyai̍ va̲ya(gm) heḍa̍si̲ mā:'pi̍ bhūma̲ sā no̍ de̲vī su̲havā̲ śarma̍ yacchatu || 
yasyā̍mi̲daṁ pra̲diśi̲ yadvi̲roca̲te:'nu̍mati̲ṁ prati̍ bhūṣantyā̲yava̍ḥ | 
yasyā̍ u̲pastha̍ u̲rva̍ntari̍kṣa̲(gm)̲ sā no̍ de̲vī su̲havā̲ śarma̍ yacchatu || 35

T.S. 3.3.11.5
rā̲kāma̲ha(gm) su̲havā(gm)̍ suṣṭu̲tī hu̍ve śr̥̲ṇotu̍ naḥ su̲bhagā̲ 
bodha̍tu̲ tmanā̎ | 
sīvya̲tvapa̍ḥ sū̲cyā:'cchi̍dyamānayā̲ dadā̍tu vī̲ra(gm) śa̲tadā̍yamu̲kthya̎ṁ || 
yāste̍ rāke suma̲taya̍ḥ su̲peśa̍so̲ yābhi̲rdadā̍si dā̲śuṣe̲ vasū̍ni | 
tābhi̍rno a̲dya su̲manā̍ u̲pāga̍hi sahasrapo̲ṣa(gm) su̍bhage̲ rarā̍ṇā || 
sinī̍vāli̲ >1, yā su̍pā̲ṇiḥ >2 || 
ku̲hūma̲ha(gm) su̲bhagā̎ṁ m̐vidma̲nāpa̍sama̲smin. ya̲jñe 
su̲havā̎ṁ johavīmi |
sā no̍ dadātu̲ śrava̍ṇaṁ ( ) pitr̥̲ṇāṁ tasyā̎ste devi ha̲viṣā̍ vidhema ||
ku̲hū-rde̲vānā̍ma̲mr̥ta̍sya̲ patnī̲ havyā̍ no a̲sya ha̲viṣa̍ściketu | 
saṁ dā̲śuṣe̍ ki̲ratu̲ bhūri̍ vā̲ma(gm) rā̲yaspoṣa̍ṁ ciki̲tuṣe̍ dadhātu || 36
(bhāmā̍so̲ - dātā̲ - tva - ma̲ntari̍kṣa̲(gm)̲ sā no̍ de̲vī su̲havā̲ śarma̍ yacchatu̲ -śrava̍ṇa̲ṁ - catu̍rvi(gm)śatiśca) (ā11)

praśna kōrvai vith starting padams ōf 1 tō 11 anuvākams :- 
(agne̍ tejasvin - vā̲yu - rvasa̍vast - vai̲tadvā a̲pāṁ - m̐vā̲yura̍si prā̲ṇo nāma̍ - de̲vā vai yadya̲jñena̲na - pra̲jāpa̍ti rdevāsu̲rā - nā̍yu̲rdā - e̲taṁ m̐yuvā̍na̲(gm)̲ - sūryo̍ de̲va - i̲daṁ m̐vā̲ - mekā̍daśa)

kōrvai vith starting padams ōf 1, 11, 21 sēriēs ōf pañcātis :-
(agne̍ tejasvin - vā̲yura̍si̲ - chanda̍sāṁ m̐vī̲rya̍ṁ - mā̲tara̍ñca̲ - 
ṣaṭtri(gm)̍śat )

first and last padam ōf ṭhird praśnam ōf kāṇḍam 3 :-
(agne̍ tejasvi(gg) - ściki̲tuṣe̍ dadhātu )

|| hari̍ḥ oṁ ||
|| kr̥ṣṇa yajurvedīya taittirīya saṁhitāyāṁ 
tr̥tīyakāṇḍe tr̥tīyaḥ praśnaḥ samāptaḥ ||

[bookmark: _Toc65250168]3.3.1	āppendix
3.3.11.5 - sinī̍vāli̲ >1, yā su̍pā̲ṇiḥ >2
sinī̍vāli̲ pr̥thu̍ṣṭuke̲ yā de̲vānā̲masi̲ svasā̎ | 
ju̲ṣasva̍ ha̲vya māhu̍taṁ pra̲jāṁ de̍vi didiḍḍhi naḥ ||
yā su̍pā̲ṇiḥ sva̍ṅgu̲riḥ su̲ṣūmā̍ bahu̲sūva̍rī | 
tasyai̎ vi̲śpatni̍yai ha̲viḥ si̍nīvā̲lyai ju̍hotana || 
(āppēaring in T.S.- 3.1.11.4)
------------------------------------
taittir§ya sa¯hit¡ TS 3.3
taittir§ya sa¯hit¡ TS 3.3


[bookmark: _Toc65250169]oṁ namaḥ paramātmane, śrī mahāgaṇapataye namaḥ, 
śrī gurubhyo namaḥ ha̲ri̲ḥ oṁ

3.4	 tr̥tīyakāṇḍe caturthaḥ praśnaḥ - iṣṭihomābhidhānaṁ

T.S. 3.4.1.1
vi vā e̲tasya̍ ya̲jña r̥̍ddhyate̲ yasya̍ ha̲vira̍ti̲ricya̍te̲ sūryo̍ de̲vo di̍vi̲ṣadbhya̲ ityā̍ha̲ br̥ha̲spati̍nā cai̲vāsya̍ pra̲jāpa̍tinā ca ya̲jñasya̲ vyr̥̍ddha̲mapi̍ vapati̲ rakṣā(gm)̍si̲ vā e̲tat pa̲śu(gm) sa̍cante̲ yade̍kadeva̲tya̍ āla̍bdho̲ bhūyā̲n bhava̍ti̲ yasyā̎ste̲ hari̍to̲ garbha̲ ityā̍ha deva̲traivainā̎ṁ gamayati̲ 
rakṣa̍sā̲mapa̍hatyā̲ ā va̍rtana varta̲yetyā̍ha̲ - [  ]   1

T.S. 3.4.1.2
brahma̍ṇai̲vaina̲mā va̍rtayati̲ vi te̍ bhinadmi taka̲rīmityā̍ha yathāya̲jure̲vaitadu̍- rudra̲phso vi̲śvarū̍pa̲ indu̲rityā̍ha pra̲jā vai pa̲śava̲ indu̍ḥ pra̲jayai̲vaina̍ṁ pa̲śubhi̲ḥ sama̍rddhayati̲ diva̲ṁ m̐vai ya̲jñasya̲ vyr̥̍ddhaṁ gacchati pr̥thi̲vīmati̍rikta̲ṁ tadyanna śa̲maye̲dārti̲mārcche̲d-yaja̍māno ma̲hī dyauḥ pr̥̍thi̲vīca̍ na̲ ityā̍ - [  ]   2

T.S. 3.4.1.3
ha̲ dyāvā̍pr̥thi̲vībhyā̍me̲va ya̲jñasya̲ vyr̥̍ddha̲ṁ cāti̍riktaṁ ca śamayati̲ nā:':'*rti̲mārccha̍ti̲ yaja̍māno̲ bhasma̍nā̲:'bhi samū̍hati sva̲gākr̥̍tyā̲ atho̍ 
a̲nayo̲rvā e̲ṣa garbho̲:'nayo̍re̲vaina̍ṁ dadhāti̲ yada̍va̲dyedati̲ 
tadre̍caye̲dyannāva̲dyet pa̲śorāla̍bdhasya̲ nāva̍ dyet pu̲rastā̲nnābhyā̍ 
a̲nyada̍va̲dye-du̲pari̍ṣṭāda̲nyat pu̲rastā̲dvai nābhyai̎ - [  ]   3
T.S. 3.4.1.4
prā̲ṇa u̲pari̍ṣṭādapā̲no yāvā̍ne̲va pa̲śustasyāva̍ dyati̲ viṣṇa̍ve śipivi̲ṣṭāya̍ juhoti̲ yadvai ya̲jñasyā̍ti̲ricya̍te̲ yaḥ pa̲śorbhū̲mā yā puṣṭi̲stad-viṣṇu̍ḥ 
śipivi̲ṣṭo :'ti̍rikta e̲vāti̍riktaṁ dadhā̲tyati̍riktasya̲ śāntyā̍ a̲ṣṭāprū̲ḍḍhira̍ṇya̲ṁ dakṣi̍ṇā̲:'ṣṭāpa̍dī̲ hye̍ṣā :':'tmā na̍va̲maḥ pa̲śorāptyā̍ antarako̲śa u̲ṣṇīṣe̲ṇā-:':'*vi̍ṣṭitaṁ bhavatye̲vami̍va̲ hi pa̲śurulba̍miva̲ ( ) carme̍va mā̲(gm)̲sami̲vāsthī̍va̲ yāvā̍ne̲va pa̲śustamā̲ptvā:'va̍ rundhe̲yasyai̲ṣā ya̲jñe prāya̍ścittiḥ 
kri̲yata̍ i̲ṣṭvā vasī̍yān bhavati || 4
(va̲rta̲yatyā̍ha-na̲ iti̲-vai nābhyā̲-ulba̍mi̲vai-ka̍vi(gm)śatiśca) (ā1)

T.S. 3.4.2.1
ā vā̍yo bhūṣa śucipā̲ upa̍ naḥ sa̲hasra̍ṁ te ni̲yuto̍ viśvavāra | 
upo̍ te̲ andho̲ madya̍mayāmi̲ yasya̍ deva dadhi̲ṣe pū̎rva̲peya̎ṁ || 
ākū̎tyai tvā̲ kāmā̍ya tvā sa̲mr̥dhe̎ tvā kikki̲ṭā te̲ mana̍ḥ pra̲jāpa̍taye̲ 
svāhā̍ kikki̲ṭā te̎ prā̲ṇaṁ m̐vā̲yave̲ svāhā̍ kikki̲ṭā te̲ cakṣu̲ḥ sūryā̍ya̲ svāhā̍ kikki̲ṭā te̲ śrotra̲ṁ dyāvā̍pr̥thi̲vībhyā̲(gg)̲ svāhā̍ kikki̲ṭā te̲ vāca̲(gm)̲ 
sara̍svatyai̲ svāhā̲- [  ]   5

T.S. 3.4.2.2
tvaṁ tu̲rīyā̍ va̲śinī̍ va̲śā:'si̍ sa̲kr̥dyat tvā̲ mana̍sā̲ garbha̲ ā:'śa̍yat | 
va̲śā tvaṁ m̐va̲śinī̍ gaccha de̲vānth-sa̲tyāḥ sa̍ntu̲ yaja̍mānasya̲ kāmā̎ḥ || 
a̲jā:'si̍ rayi̲ṣṭhā pr̥̍thi̲vyā(gm) sī̍do̲d–rdhvā:'ntari̍kṣa̲mupa̍ tiṣṭhasva 
di̲vi te̍ br̥̲hadbhāḥ || 
tantu̍ṁ ta̲nvan raja̍so bhā̲numanvi̍hi̲ jyoti̍ṣmataḥ pa̲tho ra̍kṣa dhi̲yā kr̥̲tān || 
a̲nu̲lba̲ṇaṁ m̐va̍yata̲ jogu̍vā̲mapo̲ manu̍ ( ) rbhava ja̲nayā̲ daivya̲ṁ 
jana̎ṁ || 
mana̍so ha̲vira̍si pra̲jāpa̍te̲rvarṇo̲ gātrā̍ṇāṁ te gātra̲bhājo̍ bhūyāsma || 6
(sara̍svatyai̲ svāhā̲ - manu̲ - strayo̍daśa ca) (ā2)

T.S. 3.4.3.1
i̲me vai sa̲hā:':'*stā̲ṁ te vā̲yurvya̍vā̲t te garbha̍madadhātā̲ṁ ta(gm) soma̲ḥ prāja̍naya-da̲gnira̍grasata̲ sa e̲taṁ pra̲jāpa̍tirāgne̲ya-ma̲ṣṭāka̍pālamapaśya̲t taṁ nira̍vapa̲t tenai̲vainā̍ma̲gneradhi̲ nira̍krīṇā̲t tasmā̲dapya̍nyadeva̲tyā̍mā̲labha̍māna āgne̲yama̲ṣṭāka̍pālaṁ pu̲rastā̲nnirva̍peda̲gnere̲vainā̲madhi̍ ni̲ṣkrīyā:':'la̍bhate̲ yad - [  ]   7

T.S. 3.4.3.2
vā̲yurvyavā̲t tasmā̎d-vāya̲vyā̍ yadi̲me garbha̲mada̍dhātā̲ṁ tasmā̎d-
dyāvāpr̥thi̲vyā̍ yath soma̲ḥ prāja̍nayada̲gniragra̍sata̲ tasmā̍dagnīṣo̲mīyā̲ yada̲nayo̎rviya̲tyor-vāgava̍da̲t tasmā̎th sārasva̲tī yat pra̲jāpa̍tira̲gneradhi̍ 
ni̲rakrī̍ṇā̲t tasmā̎t prājāpa̲tyā sā vā e̲ṣā sa̍rvadeva̲tyā̍ yada̲jā va̲śā vā̍ya̲vyā̍mā la̍bheta̲ bhūti̍kāmo vā̲yurvai kṣepi̍ṣṭhā de̲vatā̍ vā̲yume̲va svena̍- [  ]   8

T.S. 3.4.3.3
bhāga̲dheye̲nopa̍ dhāvati̲ sa e̲vaina̲ṁ bhūti̍ṁ gamayati dyāvāpr̥thi̲vyā̍mā 
la̍bheta kr̥̲ṣamā̍ṇaḥ prati̲ṣṭhākā̍mo di̲va e̲vāsmai̍ pa̲rjanyo̍ var.ṣati̲ 
vya̍syāmoṣa̍dhayo rohanti sa̲marddhu̍kamasya sa̲syaṁ bha̍vatyagnīṣo̲mīyā̲mā la̍bheta̲ yaḥ kā̲maye̲tānna̍vānannā̲daḥ syā̲mitya̲gninai̲vānna̲mava̍ 

rundhe̲ some̍nā̲nnādya̲-manna̍vāne̲vānnā̲do bha̍vati 
sārasva̲tīmā la̍bheta̲ ya - [  ]   9

T.S. 3.4.3.4
ī̎śva̲ro vā̲co vadi̍to̲ḥ san. vāca̲ṁ navade̲d-vāgvai sara̍svatī̲ sara̍svatīme̲va svena̍ bhāga̲dheye̲nopa̍ dhāvati̲ saivāsmi̲n. vāca̍ṁ dadhāti prājāpa̲tyāmā 
la̍bheta̲ yaḥ kā̲maye̲tāna̍bhijitama̲bhi ja̍yeya̲miti̍ pra̲jāpa̍ti̲ḥ sarvā̍ de̲vatā̍ 
de̲vatā̍bhire̲vā-na̍bhijitama̲bhi ja̍yati vāya̲vya̍yo̲pāka̍roti vā̲yore̲vainā̍mava̲ruddhyā:':'*la̍bhata̲ ākū̎tyai tvā̲ kāmā̍ya̲ tve - [  ]   10

T.S. 3.4.3.5
tyā̍ha yathāya̲jure̲vaitat ki̍kkiṭā̲kāra̍ṁ juhoti kikkiṭākā̲reṇa̲ vai grā̲myāḥ 
pa̲śavo̍ ramante̲ prā:':'*ra̲ṇyāḥ pa̍tanti̲ yat ki̍kkiṭā̲kāra̍ṁ ju̲hoti̍ grā̲myāṇā̎ṁ paśū̲nāṁ dhr̥tyai̲ parya̍gnau kri̲yamā̍ṇe juhoti̲ jīva̍ntīme̲vainā(gm)̍ 
suva̲rgaṁ m̐lo̲kaṁ ga̍mayati̲ tvaṁ tu̲rīyā̍ va̲śinī̍ va̲śā:'sītyā̍ha 
deva̲traivainā̎ṁ gamayati sa̲tyāḥ sa̍ntu̲ yaja̍mānasya̲ kāmā̲ ityā̍hai̲ṣa 
vai kāmo̲ -  [  ]    11

T.S. 3.4.3.6
yaja̍mānasya̲ yadanā̎rta u̲dr̥ca̲ṁ gaccha̍ti̲ tasmā̍de̲vamā̍hā̲:'jā:'si̍ 
rayi̲ṣṭhetyā̍hai̲ ṣve̍vainā̎ṁ m̐lo̲keṣu̲ prati̍ṣṭhāpayati di̲vi te̍ br̥̲hadbhā ityā̍ha suva̲rga e̲vāsmai̍ lo̲ke jyoti̍r dadhāti̲ tantu̍ṁ ta̲nvan raja̍so bhā̲numa-
nvi̲hītyā̍he̲māne̲vāsmai̍ lo̲kān jyoti̍ṣmataḥ karotyanulba̲ṇaṁ m̐va̍yata̲ 
jogu̍vā̲mapa̲ ityā̍-  [  ]    12


T.S. 3.4.3.7
-ha̲ yade̲va ya̲jña u̲lbaṇa̍ṁ kri̲yate̲ tasyai̲vaiṣā śānti̲rmanu̍rbhava ja̲nayā̲ daivya̲ṁ jana̲mityā̍ha māna̲vyo̍ vai pra̲jāstā e̲vā:':'*dyā̎ḥ kurute̲ mana̍so 
ha̲vira̲sītyā̍ha sva̲gākr̥̍tyai̲ gātrā̍ṇāṁ te gātra̲bhājo̍ bhūyā̲smetyā̍hā̲ -
:':'*śiṣa̍me̲vaitāmā śā̎ste̲ tasyai̲ vā e̲tasyā̲ eka̍me̲vā-de̍vayajana̲ṁ 
m̐yadāla̍bdhāyāma̲bhro - [  ]   13

T.S. 3.4.3.8
bhava̍ti̲ yadāla̍bdhāyāma̲bhraḥ syāda̲phsu vā̎prave̲śaye̲th sarvā̎ṁ 
m̐vā̲ prāśñī̍yā̲dyada̲phsu pra̍ve̲śaye̎dyajñaveśa̲saṁ ku̍ryā̲th sarvā̍me̲va prāśñī̍yādindri̲yame̲vā:':'*tman dha̍t te̲ sā vā e̲ṣā tra̍yā̲ṇāme̲vāva̍ ruddhā saṁm̐vathsara̲sada̍ḥ sahasrayā̲jino̍ gr̥hame̲dhina̲sta e̲vaitayā̍ yajera̲n teṣā̍me̲vaiṣā:':'ptā || 14
(yath - svena̍ - sārasva̲tīmā la̍bheta̲ yaḥ - kāmā̍ya tvā̲ - kāmo - :'pa̲ itya̲ - bhro - dvica̍tvāri(gm)śacca) (ā3)

T.S. 3.4.4.1
ci̲ttaṁ ca̲ citti̲ścā :':'*kū̍ta̲ṁ cā:':'*kū̍tiśca̲ vijñā̍taṁ ca vi̲jñāna̍ṁ ca̲ mana̍śca̲ śakva̍rīśca̲ dar.śa̍śca pū̲rṇamā̍saśca br̥̲hacca̍ rathanta̲raṁ ca̍ pra̲jāpa̍ti̲r- jayā̲nindrā̍ya̲ vr̥ṣṇe̲ prāya̍cchadu̲graḥ pr̥̍ta̲nājye̍ṣu̲ tasmai̲ viśa̲ḥ 
sama̍namanta̲ sarvā̲ḥ sa u̲graḥ sahi havyo̍ ba̲bhūva̍devāsu̲rāḥ saṁm̐ya̍ttā 
āsa̲nthsa indra̍ḥ pra̲jāpa̍ti̲mupā̍ ( ) dhāva̲t tasmā̍ e̲tāñjayā̲n prāya̍ccha̲t 
tāna̍juho̲t tato̲ vai de̲vā asu̍rānajaya̲na̲. yadaja̍ya̲n tajjayā̍nāṁ jaya̲tva(gg) sparddha̍mānenai̲te ho̍ta̲vyā̍ jaya̍tye̲va tāṁ pr̥ta̍nāṁ || 15
(upa̲ - pañca̍vi(gm)śatiśca) (ā4)
T.S. 3.4.5.1
a̲gnirbhū̲tānā̲madhi̍pati̲ḥ samā̍:'va̲tvindro̎ jye̲ṣṭhānā̎ṁ m̐ya̲maḥ pr̥̍thi̲vyā vā̲yura̲ntari̍kṣasya̲ sūryo̍di̲vaśca̲ndramā̲ nakṣa̍trāṇā̲ṁ br̥ha̲spati̲rbrahma̍ṇo mi̲traḥ sa̲tyānā̲ṁ m̐varu̍ṇo̲:'pā(gm) sa̍mu̲draḥ sro̲tyānā̲manna̲(gm)̲ sāmrā̎jyānā̲madhi̍pati̲ tanmā̍:'vatu̲ soma̲ oṣa̍dhīnā(gm) savi̲tā pra̍sa̲vānā(gm)̍ ru̲draḥ pa̍śū̲nāṁ tvaṣṭā̍ rū̲pāṇā̲ṁ m̐viṣṇu̲ḥ parva̍tānāṁ ma̲ruto̍ 
ga̲ṇānā̲madhi̍pataya̲ste mā̍vantu̲ pita̍raḥ pitāmahāḥ pare:'vare̲ ( ) tatā̎statāmahā i̲ha mā̍:'vata | a̲smin brahma̍nna̲smin kṣa̲tre̎:'syā-
mā̲śiṣya̲syāṁ pu̍ro̲dhāyā̍ma̲smin-karma̍nna̲syāṁ de̲vahū̎tyāṁ || 16
(a̲va̲re̲ - sa̲ptada̍śa ca) (ā5)

T.S. 3.4.6.1
de̲vā vai yadya̲jñe:'ku̍rvata̲ tadasu̍rā akurvata̲ te de̲vā e̲tāna̍bhyātā̲nāna̍paśya̲n- tāna̲bhyāta̍nvata̲ yadde̲vānā̲ṁ karmā:':'*sī̲dād–rdhya̍ta̲ 
tadyadasu̍rāṇā̲ṁ na tadā̎d–rdhyata̲ yena̲ karma̲ṇerthse̲t tatra̍ 
hota̲vyā̍ r̥̲ddhnotye̲va tena̲ karma̍ṇā̲ yadviśve̍ de̲vāḥ sa̲mabha̍ra̲n 
tasmā̍-dabhyātā̲nā vai̎śvade̲vāyat-pra̲jāpa̍ti̲rjayā̲n prāya̍ccha̲t tasmā̲jjayā̎ḥ prājāpa̲tyā - [  ]   17

T.S. 3.4.6.2
yad-rā̎ṣṭra̲bhr̥dbhī̍ rā̲ṣṭramā:'da̍data̲ tad-rā̎ṣṭra̲bhr̥tā(gm)̍ rāṣṭrabhr̥̲ttvaṁ 
te de̲vā a̍bhyātā̲nairasu̍rāna̲bhyāta̍nvata̲ jayai̍rajayan-rāṣṭra̲bhr̥dbhī̍ -rā̲ṣṭramā:'da̍data̲ yadde̲vā a̍bhyātā̲nairasu̍rāna̲bhyāta̍nvata̲ tada̍bhyātā̲nānā̍mabhyātāna̲tvaṁ m̐yajjayai̲raja̍ya̲n tajjayā̍nāṁ jaya̲tvaṁ 
m̐yad-rā̎ṣṭra̲bhr̥dbhī̍ rā̲ṣṭramā:'da̍data̲ tad-rā̎ṣṭra̲bhr̥tā(gm)̍ rāṣṭrabhr̥̲ttvaṁ tato̍ de̲vā abha̍va̲n parā:'su̍rā̲ yo bhrātr̥̍vyavā̲nth syāth sa ( ) e̲tān 
ju̍huyādabhyātā̲naire̲va bhrātr̥̍vyāna̲bhyāta̍nute̲ jayai̎rjayati 
rāṣṭra̲bhr̥dbhī̍ rā̲ṣṭramā da̍tte̲ bhava̍tyā̲tmanā̲ parā̎:'sya̲ bhrātr̥̍vyo 
bhavati || 18 
(prā̲jā̲pa̲tyāḥ-so̎:'-ṣṭā da̍śa ca) (ā6)

T.S. 3.4.7.1
r̥̲tā̲ṣāḍ r̥̲tadhā̍mā̲:'gni-rga̍ndha̲rvasta-syauṣa̍dhayo:'phsa̲rasa̲ ūrjo̲ nāma̲ 
sa i̲daṁ brahma̍ kṣa̲traṁ pā̍tu̲ tā i̲daṁ brahma̍ kṣa̲traṁ pā̎ntu̲ tasmai̲ 
svāhā̲ tābhya̲ḥ svāhā̍ sa(gm)hi̲to vi̲śvasā̍mā̲ sūryo̍ gandha̲rva-stasya̲ marī̍cayo:'phsa̲rasa̍ ā̲yuva̍ḥ suṣu̲mnaḥ sūrya̍ raśmi-śca̲ndramā̍ gandha̲rva-stasya̲ nakṣa̍trāṇya-phsa̲raso̍ be̲kura̍yobhu̲jyuḥ su̍pa̲rṇo ya̲jño ga̍ndha̲rva-stasya̲ dakṣi̍ṇā apsa̲rasa̍ sta̲vāḥ pra̲jāpa̍ti-rvi̲śvaka̍rmā̲ mano̍ - [  ]   19

T.S. 3.4.7.2
gandha̲rvastasya̍rkh sā̲mānya̍-phsa̲raso̲ vahna̍yaiṣi̲ro vi̲śvavya̍cā̲ 
vāto̍ gandha̲rva-stasyā:':'*po̎ :'phsa̲raso̍ mu̲dābhuva̍nasya pate̲ yasya̍ta 
u̲pari̍ gr̥̲hā i̲ha ca̍ | sa no̍ rā̲svājyā̍ni(gm) rā̲yaspoṣa(gm)̍ su̲vīrya(gm)̍ saṁvam̐thsa̲rīṇā(gg)̍ sva̲stiṁ || 
pa̲ra̲me̲ṣṭhyadhi̍pati-rmr̥̲tyur ga̍ndha̲rva-stasya̲ viśva̍mapsa̲raso̲ bhuva̍ḥ sukṣi̲tiḥ- subhū̍ti-rbhadra̲kr̥th suva̍rvān pa̲rjanyo̍ gandha̲rva-stasya̍ 
vi̲dyuto̎ :'phsa̲raso̲ ruco̍ dū̲re he̍tira-mr̥ḍa̲yo - [  ]   20
T.S. 3.4.7.3
mr̥̲tyurga̍ndha̲rva-stasya̍ pra̲jā a̍phsa̲raso̍ bhī̲ruva̲ścaru̍ḥ kr̥paṇa kā̲śī kāmo̍ gandha̲rva-stasyā̲dhayo̎ :'phsa̲rasa̍ḥ śo̲caya̍ntī̲rnāma̲ sa i̲daṁ brahma̍ 
kṣa̲traṁ pā̍ta̲ tā i̲daṁ brahma̍ kṣa̲traṁ pā̎ntu̲ tasmai̲ svāhā̲ tābhya̲ḥ 
svāhā̲ sa no̍ bhuvanasya pate̲ yasya̍ta u̲pari̍ gr̥̲hā i̲ha ca̍ | 
u̲ru bra̲hma̍ṇe̲:'smai kṣa̲trāya̲ mahi̲ śarma̍ yaccha || 21
(mano̍ - :'mr̥ḍa̲yaḥ - ṣaṭca̍tvāri(gm)śacca) (ā7)

T.S. 3.4.8.1
rā̲ṣṭrakā̍māya hota̲vyā̍ rā̲ṣṭraṁ m̐vai rā̎ṣṭra̲bhr̥to̍ rā̲ṣṭreṇai̲vāsmai̍ 
rā̲ṣṭramava̍ rundhe rā̲ṣṭrame̲va bha̍vatyā̲tmane̍ hota̲vyā̍ rā̲ṣṭraṁ m̐vai 
rā̎ṣṭra̲bhr̥to̍ rā̲ṣṭraṁ pra̲jā rā̲ṣṭraṁ pa̲śavo̍ rā̲ṣṭraṁ m̐yacchreṣṭho̲ bhava̍ti rā̲ṣṭreṇai̲va rā̲ṣṭramava̍ rundhe̲ vasi̍ṣṭhaḥ samā̲nānā̎ṁ bhavati̲ 
grāma̍kāmāya hota̲vyā̍ rā̲ṣṭraṁ m̐vai rā̎ṣṭra̲bhr̥to̍ rā̲ṣṭra(gm) sa̍jā̲tā 
rā̲ṣṭreṇai̲vāsmai̍ rā̲ṣṭra(gm) sa̍jā̲tānava̍ rundhe grā̲mye̍ - [  ]   22

T.S. 3.4.8.2
-va bha̍vatyadhi̲deva̍ne juhotyadhi̲deva̍na e̲vāsmai̍ sajā̲tānava̍ rundhe̲ ta 
e̍na̲mava̍ruddhā̲ upa̍ tiṣṭhante rathamu̲kha oja̍skāmasya hota̲vyā̍ ojo̲ 
vai rā̎ṣṭra̲bhr̥ta̲ ojo̲ ratha̲ oja̍sai̲vāsmā̲ ojo:'va̍ rundha oja̲svye̍va bha̍vati̲ 
yo rā̲ṣṭrādapa̍bhūta̲ḥ syāt tasmai̍ hota̲vyā̍ yāva̍nto:'sya̲ rathā̲ḥ syustān brū̍yād yu̲ṅdhvamiti̍ rā̲ṣṭrame̲vāsmai̍ yuna̲ktyā - [  ]   23

T.S. 3.4.8.3
hu̍tayo̲ vā e̲tasyāklr̥̍ptā̲ yasya̍ rā̲ṣṭraṁ na kalpa̍te svara̲thasya̲ dakṣi̍ṇaṁ 
ca̲kraṁ pra̲vr̥hya̍ nā̲ḍīma̲bhi ju̍huyā̲dāhu̍tīre̲vāsya̍ kalpayati̲ tā a̍sya̲ 
kalpa̍mānā rā̲ṣṭramanu̍ kalpate saṁgrā̲me saṁm̐ya̍tte hota̲vyā̍ rā̲ṣṭraṁ 
m̐vai rā̎ṣṭra̲bhr̥to̍ rā̲ṣṭre khalu̲ vā e̲te vyāya̍cchante̲ ye sa̍ṅgrā̲ma(gm) 
sa̲ṁ m̐yanti̲ yasya̲ pūrva̍sya̲ juhva̍ti̲ sa e̲va bha̍vati̲ jaya̍ti̲ ta(gm) 
sa̍grā̲maṁ mā̎ndhu̲ka i̲ddhmo- [  ]   24

T.S. 3.4.8.4
bha̍va̲tyaṅgā̍rā e̲va pra̍ti̲veṣṭa̍mānā a̲mitrā̍ṇāmasya̲ senā̲ṁ prati̍veṣṭayanti̲ ya u̲nmādye̲t tasmai̍ hota̲vyā̍ gandharvāphsa̲raso̲ vā e̲tamunmā̍dayanti̲ ya u̲nmādya̍tye̲te khalu̲ vai ga̍ndharvāphsa̲raso̲ yadrā̎ṣṭra̲bhr̥ta̲stasmai̲ svāhā̲ tābhya̲ḥ svāheti̍ juhoti̲ tenai̲vainā̎ñchamayati̲ naiya̍grodha̲ audu̍mbara̲ 
āśva̍ttha̲ḥ plākṣa̲ itī̲ddhmo bha̍vatye̲te vai ga̍ndharvāphsa̲rasā̎ṁ gr̥̲hāḥ 
sva e̲vainā̍ - [  ]   25

T.S. 3.4.8.5
nā̲yata̍ne śamayatyabhi̲cara̍tā pratilo̲ma(gm) ho̍ta̲vyā̎ḥ prā̲ṇāne̲vāsya̍ 
pra̲tīca̲ḥ prati̍ yauti̲ taṁ tato̲ yena̲ kena̍ ca str̥ṇute̲ svakr̥̍ta̲ iri̍ṇe juhoti prada̲re vai̲tadvā a̲syai nir.r̥̍tigr̥hīta̲ṁ nir.r̥̍tigr̥hīta e̲vaina̲ṁ nir.r̥̍tyā 
grāhayati̲ yadvā̲caḥ krū̲raṁ tena̲ vaṣa̍ṭ karoti vā̲ca e̲vaina̍ṁ krū̲reṇa̲ pravr̥̍ścati tā̲jagārti̲mārccha̍ti̲ yasya̍ kā̲maye̍tā̲nnādya̲ - [  ]   26

T.S. 3.4.8.6
mā da̍dī̲yeti̲ tasya̍ sa̲bhāyā̍muttā̲no ni̲padya̲ bhuva̍nasya pata̲ iti̲ tr̥ṇā̍ni̲ 
saṁ gr̥̍hṇīyāt pra̲jāpa̍ti̲rvai bhuva̍nasya̲ pati̍ḥ pra̲jāpa̍tinai̲vāsyā̲nnādya̲mā da̍tta i̲dama̲hama̲muṣyā̍ :':'*muṣyāya̲ṇasyā̲nnādya(gm)̍ 
harā̲mītyā̍hā̲nnādya̍me̲vāsya̍ harati ṣa̲ḍbhir.ha̍rati̲ ṣaḍvā r̥̲tava̍ḥ pra̲jāpa̍tinai̲vāsyā̲-nnādya̍mā̲dāya̲rtavo̎ :'smā̲ anu̲ praya̍cchanti̲ - [  ]   27

T.S. 3.4.8.7
yo jye̲ṣṭhaba̍ndhu̲rapa̍ bhūta̲ḥ syāt ta(gg)sthale̍:'va̲sāyya̍ brahmauda̲naṁ catu̍ḥ śarāvaṁ pa̲ktvā tasmai̍ hota̲vyā̍ varṣma̲ vai rā̎ṣṭra̲bhr̥to̲ vaṣma̲ 
sthala̲ṁ m̐varṣma̍ṇai̲vaina̲ṁ m̐vaṣma̍ samā̲nānā̎ṁ gamayati̲ catu̍ḥ śarāvo bhavati di̲kṣve̍va prati̍tiṣṭhati kṣī̲re bha̍vati̲ ruca̍me̲vāsmi̍n dadhā̲tyuddha̍rati śr̥ta̲tvāya̍ sa̲rpiṣvā̎n bhavati meddhya̲tvāya̍ ca̲tvāra̍ ār.ṣe̲yāḥ prāśna̍nti 
di̲śāme̲va jyoti̍ṣi juhoti || 28
(grā̲mī - yu̍naktī̲ - dhmaḥ - sva e̲vainā̍ - na̲nnādya̍ṁ - m̐yaccha̲ntye - kā̲nna pa̍ñcā̲śacca̍) (ā8)

T.S. 3.4.9.1
devi̍kā̲ niva̍rpet pra̲jākā̍ma̲śchandā(gm)̍si̲ vai devi̍kā̲śchandā(gm)̍sīva̲ 
khalu̲ vai pra̲jāśchando̍bhire̲vāsmai̎ pra̲jāḥ praja̍nayati pratha̲maṁ 
dhā̲tāra̍ṁ karoti mithu̲nī e̲va tena̍ karo̲tyanve̲vāsmā̲ anu̍matirmanyate 
rā̲te rā̲kā pra si̍nīvā̲lī ja̍nayati pra̲jāsve̲va prajā̍tāsu ku̲hvā̍ vāca̍ṁ dadhātye̲tā e̲va niva̍rpet pa̲śukā̍ma̲śchandā(gm)̍si̲ vai devi̍kā̲śchandā(gm)̍sī - [  ]   29

T.S. 3.4.9.2
va̲ khalu̲ vai pa̲śava̲śchando̍bhire̲vāsmai̍ pa̲śūn praja̍nayati pratha̲maṁ dhā̲tāra̍ṁ karoti̲ praiva tena̍ vāpaya̲tyanve̲vāsmā̲ anu̍matirmanyate 
rā̲te rā̲kā pra si̍nīvā̲lī ja̍nayati pa̲śūne̲va prajā̍tān ku̲hvā̎ prati̍ṣṭhāpayatye̲tā 
e̲va nirva̍pe̲d-grāma̍kāma̲śchandā(gm)̍si̲ vai devi̍kā̲śchandā(gm)̍sī va̲ 
khalu̲ vai grāma̲śchando̍bhire̲vāsmai̲ grāma̲ - [  ]   30




T.S. 3.4.9.3
mava̍ rundhe maddhya̲to dhā̲tāra̍ṁ karoti maddhya̲ta e̲vaina̲ṁ 
grāma̍sya dadhātye̲tā e̲va nirva̍pe̲jjyogā̍mayāvī̲ chandā(gm)̍si̲ vai devi̍kā̲śchandā(gm)̍si̲ khalu̲ vā e̲tama̲bhi ma̍nyante̲ yasya̲ jyogā̲maya̍ti̲ 
chando̍bhire̲vaina̍-maga̲daṁ ka̍roti maddhya̲to dhā̲tāra̍ṁ karoti 
maddhya̲to vā e̲tasyāklr̥̍pta̲ṁ m̐yasya̲ jyogā̲maya̍ti maddhya̲ta e̲vāsya̲ 
tena̍ kalpayatye̲tā e̲va ni - [  ]   31

T.S. 3.4.9.4
rva̍pe̲dyaṁ m̐ya̲jño nopa̲name̲cchandā(gm)̍si̲ vai devi̍kā̲śchandā(gm)̍si̲ khalu̲ vā e̲taṁ nopa̍ namanti̲ yaṁ m̐ya̲jño nopa̲nama̍ti pratha̲maṁ 
dhā̲tāra̍ṁ karoti mukha̲ta e̲vāsmai̲ chandā(gm)̍si dadhā̲tyupai̍naṁ 
m̐ya̲jño na̍matye̲tā e̲va niva̍rpedījā̲naśchandā(gm)̍si̲ vai devi̍kā yā̲tayā̍mānīva̲ khalu̲ vā e̲tasya̲ chandā(gm)̍si̲ ya ī̍jā̲na u̍tta̲maṁ 
dhā̲tāra̍ṁ karo - [  ]   32

T.S. 3.4.9.5
-tyu̲pari̍ṣṭāde̲vāsmai̲ chandā̲(gg)̲syayā̍tayāmā̲nyava̍ rundha̲ upai̍na̲mutta̍ro ya̲jño na̍matye̲tā e̲va niva̍rpe̲dyaṁ me̲dhā nopa̲name̲cchandā(gm)̍si̲ vai devi̍kā̲śchandā(gm)̍si̲ khalu̲ vā e̲taṁ nopa̍ namanti̲ yaṁ me̲dhā 
nopa̲nama̍ti pratha̲maṁ dhā̲tāra̍ṁ karoti mukha̲ta e̲vāsmai̲ chandā(gm)̍si dadhā̲tyupai̍naṁ me̲dhā na̍matye̲tā e̲va niva̍rpe̲ - [  ]   33



T.S. 3.4.9.6
drukkā̍ma̲śchandā(gm)̍si̲ vai devi̍kā̲śchandā(gm)̍sīva̲ khalu̲ vai ruk 
chando̍bhire̲vāsmi̲n ruca̍ṁ dadhātikṣī̲re bha̍vanti̲ ruca̍me̲vāsmi̍n dadhati maddhya̲to dhā̲tāra̍ṁ karoti maddhya̲ta e̲vaina(gm)̍ ru̲co da̍dhātigāya̲trī 
vā anu̍matistri̲ṣṭugrā̲kā jaga̍tī sinīvā̲lya̍nu̲ṣṭup ku̲hūrddhā̲tā va̍ṣaṭkā̲raḥ pū̎rvapa̲kṣo rā̲kā:'pa̍rapa̲kṣaḥ ku̲hūra̍māvā̲syā̍ sinīvā̲lī pau̎rṇamā̲syanu̍matiśca̲ndramā̍ dhā̲tā:'ṣṭau - [  ]   34

T.S. 3.4.9.7
vasa̍vo̲:'ṣṭākṣa̍rā gāya̲tryekā̍daśa ru̲drā ekā̍daśākṣarā tri̲ṣṭub dvāda̍śā:':'*di̲tyā dvāda̍śākṣarā̲ jaga̍tī pra̲jāpa̍tiranu̲ṣṭub dhā̲tā va̍ṣaṭkā̲ra e̲tadvai devi̍kā̲ḥ sarvā̍ṇi ca̲ chandā(gm)̍si̲ sarvā̎śca de̲vatā̍ vaṣaṭkā̲rastā yath sa̲ha sarvā̍ 
ni̲rvape̍dīśva̲rā e̍naṁ pra̲daho̲ dve pra̍tha̲me ni̲rupya̍ dhā̲tustr̥̲tīya̲ṁ 
niva̍rpe̲t tatho̍ e̲votta̍re̲ niva̍rpe̲t tathai̍na̲ṁ na prada̍ha̲ntya ( ) tho̲ 
yasmai̲ kāmā̍ya niru̲pyante̲ tame̲vā:':'*bhi̲rupā̎:':'*pnoti || 35
(pa̲śukā̍ma̲śchandā(gm)̍si̲ vai devi̍kā̲śchandā(gm)̍si̲-grāma̍ṁ-kalpayatye̲tā e̲va ni-ru̍tta̲mandhā̲tāra̍ṁ karoti - me̲dhā na̍matye̲tā e̲va nirva̍pe - da̲ṣṭau - da̍hanti̲ - nava̍ ca) (ā9)

śpecial korvai:-
(devi̍kāḥ pra̲jākā̍mo mithu̲nī pa̲śukā̍ma̲ḥ praiva grāma̍kāmo̲ jyogā̍mayāvī̲ yaṁ m̐ya̲jño ya ī̍jā̲no yaṁ me̲dhā rukkā̍mo̲:'ṣṭau | devi̍kā bhavanti dadhati rā̲ṣṭrakā̍māya bhavati dadhāti |)


T.S. 3.4.10.1
vāsto̎ṣpate̲ prati̍ jānī hya̲smānth svā̍ve̲śo a̍namī̲vo bha̍vānaḥ | 
yat tvema̍he̲ prati̲tanno̍ juṣasva̲ śanna̍ edhi dvi̲pade̲ śañcatu̍ṣpade ||
vāsto̎ṣpate śa̲gmayā̍ sa̲(gm)̲ sadā̍te sakṣī̲mahi̍ ra̲ṇvayā̍ gātu̲matyā̎ | 
āva̲ḥ kṣema̍ u̲ta yoge̲ vara̍nno yū̲yaṁ pā̍ta sva̲stibhi̲ḥ sadā̍naḥ || 
yath sā̲yaṁ prā̍taragniho̲traṁ ju̲hotyā̍hutīṣṭa̲kā e̲va tā upa̍ dhatte̲ - [  ]   36

T.S. 3.4.10.2
yaja̍māno:'horā̲trāṇi̲ vā e̲tasyeṣṭa̍kā̲ ya āhi̍tāgni̲ryath sā̲yaṁ prā̍tarju̲hotya̍horā̲trāṇye̲vā :':'*ptveṣṭa̍kāḥ kr̥̲tvopa̍ dhatte̲ daśa̍ samā̲natra̍ juhoti̲ daśā̎kṣarā vi̲rāḍ vi̲rāja̍me̲vā:':'*ptveṣṭa̍kāṁ kr̥̲tvopa̍ dha̲tte:'tho̍ vi̲rājye̲va ya̲jñamā̎pnoti̲ citya̍ścityo:'sya bhavati̲ tasmā̲dyatra̲ daśo̍ṣi̲tvā pra̲yāti̲ tad-ya̍jñavā̲stvavā̎stve̲va tadyat tato̎:'rvā̲cīna(gm)̍ - [  ]   37

T.S. 3.4.10.3
ru̲draḥ khalu̲ vai vā̎stoṣpa̲tiryadahu̍tvā vāstoṣpa̲tīya̍ṁ prayā̲yād ru̲dra 
e̍naṁ bhū̲tvā:'gnira̍nū̲tthāya̍ hanyādvāstoṣpa̲tīya̍ṁ juhoti bhāga̲dheye̍nai̲vaina(gm)̍ śamayati̲ nā:':'*rti̲mārccha̍ti̲ yaja̍māno̲ yadyu̲kte ju̍hu̲yādyathā̲ prayā̍te̲ vāstā̲vāhu̍tiṁ ju̲hoti̍ tā̲dr̥ge̲va tadyadayu̍kte juhu̲yādyathā̲ kṣema̲ āhu̍tiṁ ju̲hoti̍ tā̲dr̥ge̲va tadahu̍tamasya vāstoṣpa̲tīya(gg)̍ syā̲ - [  ]   38

T.S. 3.4.10.4
ddakṣi̍ṇo yu̲kto bhava̍ti sa̲vyo:'yu̲kto:'tha̍ vāstoṣpa̲tīya̍ṁ juhotyu̲bhaya̍me̲vā:' ka̲rapa̍rivargame̲vaina(gm)̍ śamayati̲ yadeka̍yā juhu̲yādda̍rviho̲maṁ ku̍ryāt puro:'nuvā̲kyā̍ ma̲nūcya̍ yā̲jya̍yā juhoti sadeva̲tvāya̲ yaddhu̲ta 
ā̍da̲ddhyād ru̲draṁ gr̥̲hāna̲nvāro̍haye̲d-yada̍va̲kṣāṇā̲nyasa̍ṁ prakṣāpya prayā̲yādyathā̍ yajñaveśa̲saṁ m̐vā̲:':'daha̍naṁ m̐vā tā̲dr̥ge̲va tada̲yante̲ yoni̍r.r̥̲tviya̲ itya̲raṇyo̎ḥ sa̲māro̍haya - [  ]   39

T.S. 3.4.10.5
-tye̲ṣa vā a̲gneryoni̲ḥ sva e̲vaina̲ṁ m̐yonau̍ sa̲māro̍haya̲tyatho̲ khalvā̍hu̲ryada̲raṇyo̎ḥ sa̲mārū̍ḍho̲ naśye̲duda̍syā̲gniḥ sī̍det punarā̲dheya̍ḥ syā̲diti̲ 
yā te̍ agne ya̲jñiyā̍ ta̲nūstayehyā ro̲hetyā̲tmanth sa̲māro̍hayate̲ yaja̍māno̲ vā a̲gneryoni̲ḥ svāyā̍me̲vaina̲ṁ m̐yonyā(gm)̍ sa̲māro̍hayate || 40
(dha̲tte̲-:'rvā̲cīna(gg)̍ -syāth-sa̲māro̍hayati̲ -pañca̍catvāri(gm)śacca) (ā10)

T.S. 3.4.11.1
tvama̍gne br̥̲hadvayo̲ dadhā̍si deva dā̲śuṣe̎ | 
ka̲virgr̥̲hapa̍ti̲ryuvā̎ ||
ha̲vya̲vāḍa̲gnira̲jara̍ḥ pi̲tā no̍ vi̲bhurvi̲bhāvā̍ su̲dr̥śī̍ko a̲sme | 
su̲gā̲r̲.ha̲pa̲tyāḥ samiṣo̍ didīhyasma̲driya̲khsaṁ mi̍mīhi̲ śravā(gm)̍si || 
tvaṁ ca̍ soma no̲ vaśo̍ jī̲vātu̲ṁ na ma̍rāmahe | 
pri̲yasto̎tro̲ vana̲spati̍ḥ || 
bra̲hmā de̲vānā̎ṁ pada̲vīḥ ka̍vī̲nāmr̥ṣi̲rviprā̍ṇāṁ mahi̲ṣo mr̥̲gāṇā̎ṁ | 
śye̲no gr̥ddhrā̍ṇā̲(gg)̲ svadhi̍ti̲ rvanā̍nā̲(gm)̲ soma̍ḥ - [  ]   41

T.S. 3.4.11.2
pa̲vitra̲matye̍ti̲ rebhann̍ || 
ā vi̲śvade̍va̲(gm)̲ satpa̍ti(gm) sū̲ktaira̲dyā vr̥̍ṇīmahe | 
sa̲tyasa̍va(gm) savi̲tāra̎ṁ || 
āsa̲tyena̲ raja̍sā̲ varta̍māno nive̲śaya̍nna̲mr̥ta̲ṁ martya̍ñca | 
hi̲ra̲ṇyaye̍na savi̲tā rathe̲nā:':'* de̲voyā̍ti̲ bhuva̍nā vi̲paśyann̍ || 
yathā̍ no̲ adi̍ti̲ḥ kara̲t paśve̲ nr̥bhyo̲ yathā̲ gave̎ | yathā̍ to̲kāya̍ ru̲driya̎ṁ || 
mā na̍sto̲ke tana̍ye̲ mā na̲ āyu̍ṣi̲ mā no̲ goṣu̲ mā- [  ]   42

T.S. 3.4.11.3
no̲ aśve̍ṣu rīriṣaḥ | 
vī̲rān māno̍ rudra bhāmi̲to va̍dhīr.ha̲viṣma̍nto̲ nama̍sā vidhema te || 
u̲da̲pruto̲ na vayo̲ rakṣa̍māṇā̲ vāva̍dato a̲bhriya̍syeva̲ ghoṣā̎ḥ | 
gi̲ri̲bhrajo̲ normayo̲ mada̍nto̲ br̥ha̲spati̍ma̲bhya̍rkā a̍nāvann || 
ha̲(gm)̲sairi̍va̲ sakhi̍bhi̲rvāva̍dadbhiraśma̲n- mayā̍ni̲ naha̍nā̲ vyasyann̍ | 
br̥ha̲spati̍rabhi̲kani̍krada̲dgā u̲ta prāstau̲ducca̍ vi̲dvā(gm) a̍gāyat ||
endra̍ sāna̲si(gm) ra̲yi(gm) - [  ]   43

T.S. 3.4.11.4
sa̲jitvā̍na(gm) sadā̲saha̎ṁ | 
var.ṣi̍ṣṭhamū̲taye̍ bhara ||
pra sa̍sāhiṣe puruhūta̲ śatrū̲n jyeṣṭha̍ste̲ śuṣma̍ i̲ha rā̲tira̍stu | 
indrā:':'* bha̍ra̲ dakṣi̍ṇenā̲ vasū̍ni̲ pati̲ḥ sindhū̍nāmasi re̲vatī̍nāṁ || 
tva(gm) su̲tasya̍ pī̲taye̍ sa̲dyo vr̥̲ddho a̍jāyathāḥ | 
indra̲ jyaiṣṭhyā̍ya sukrato || 
bhuva̲stvami̍ndra̲ brahma̍ṇā ma̲hān bhuvo̲ viśve̍ṣu̲ sava̍neṣu ya̲jñiya̍ḥ | 
bhuvo̲ nr̥̄(gg)ścyau̲tno viśva̍smi̲n bhare̲ jyeṣṭha̍śca̲ mantro̍ - [  ]   44





T.S. 3.4.11.5
viśvacar.ṣaṇe || 
mi̲trasya̍ car.ṣaṇī̲dhr̥ta̲ḥ śravo̍ de̲vasya̍ sāna̲siṁ | 
sa̲tyaṁ ci̲tra śra̍vastamaṁ ||
mi̲tro janān̍ yātayati prajā̲nan mi̲tro dā̍dhāra pr̥thi̲vīmu̲ta dyāṁ | 
mi̲traḥ kr̥̲ṣṭīrani̍miṣā̲:'bhi ca̍ṣṭe sa̲tyāya̍ ha̲vyaṁ ghr̥̲tava̍d-vidhema || 
prasami̍tra̲ marto̍ astu̲ praya̍svā̲n̲. yasta̍ āditya̲ śikṣa̍ti vra̲tena̍ | 
na ha̍nyate̲ na jī̍yate̲ tvoto̲ naina̲ma(gm)ho̍ aśno̲tyanti̍to̲ na dū̲rāt || 
ya- [  ]   45

T.S. 3.4.11.6
cci̲ddhi te̲ viśo̍ yathā̲ prade̍va varuṇa vra̲taṁ | 
mi̲nī̲masi̲ dyavi̍dyavi ||
yat kiñce̲daṁ m̐va̍ruṇa̲ daivye̲ jane̍:'bhidro̲haṁ ma̍nu̲ṣyā̎ścarā̍masi | 
aci̍ttī̲yat tava̲ dharmā̍ yuyopi̲mamā na̲stasmā̲ dena̍so deva rīriṣaḥ || 
ki̲ta̲vāso̲ yadri̍ ri̲purna dī̲vi yadvā̍ ghā sa̲tya mu̲tayanna vi̲dma | 
sarvā̲ tā viṣya̍ śithi̲re ( ) va̍ de̲vāthā̍ te syāma varuṇa pri̲yāsa̍ḥ || 46
(somo̲-goṣu̲ mā- ra̲yiṁ - mantro̲ -ya-cchi̍thi̲rā-sa̲pta ca̍ ) (ā11)

praśna kōrvai vith starting padams ōf 1 tō 11 anuvākams :- 
(vi vā e̲tasyā - :':'vā̍yo - i̲me vai - ci̲ttañcā̲ - :'gnirbhū̲tānā̎ṁ - de̲vā vā a̍bhyātā̲nā - nr̥̍tā̲ṣāḍ - rā̲ṣṭrakā̍māya̲ - devi̍kā̲ - vāsto̎ṣpate̲ - tvama̍gne br̥̲ha - dekā̍daśa )


kōrvai vith starting padams ōf 1, 11, 21 sēriēs ōf pañcātis :-
(vi vā e̲tasye - tyā̍ha - mr̥̲tyurga̍ndha̲rvo - :'va̍ rundhe maddhya̲ta - stvama̍gne br̥̲hath - ṣaṭca̍tvāri(gm)śat)

first and last padam ōf aurth praśnam ōf kāṇḍam 3 :-
(vi vā e̲tasya̍ - pri̲yāsa̍ḥ )

|| hari̍ḥ oṁ ||
|| kr̥ṣṇa yajurvedīya taittirīya saṁhitāyāṁ tr̥tīyakāṇḍe 
caturthaḥ praśnaḥ samāptaḥ ||
taittir§ya sa¯hit¡ TS 3.4
taittir§ya sa¯hit¡ TS 3.4


oṁ namaḥ paramātmane, śrī mahāgaṇapataye namaḥ, 
śrī gurubhyo namaḥ ha̲ri̲ḥ oṁ

[bookmark: _Toc65250170]3.5	 tr̥tīyakāṇḍe pañcamaḥ praśnaḥ - iṣṭiśeṣābhidhānaṁ

T.S. 3.5.1.1
pū̲rṇā pa̲ścādu̲ta pū̲rṇā pu̲rastā̲dun-ma̍ddhya̲taḥ pau̎rṇamā̲sī ji̍gāya | 
tasyā̎n de̲vā adhi̍ sa̲ṁm̐vasa̍nta utta̲me nāka̍ i̲ha mā̍dayantāṁ || 
yatte̍ de̲vā ada̍dhu rbhāga̲dheya̲mamā̍vāsye sa̲ṁm̐vasa̍nto mahi̲tvā | 
sāno̍ ya̲jñaṁ pi̍pr̥hi viśvavāre ra̲yiṁ no̍ dhehi subhage su̲vīra̎ṁ ||
ni̲veśa̍nī sa̲ṅgama̍nī̲ vasū̍nā̲ṁ m̐viśvā̍ rū̲pāṇi̲ vasū̎nyāve̲śaya̍ntī | 
sa̲ha̲sra̲po̲ṣa(gm) su̲bhagā̲ rarā̍ṇā̲ sā na̲ āga̲n. varca̍sā - [  ]   1

T.S. 3.5.1.2
saṁm̐vidā̲nā || 
agnī̍ṣomau pratha̲mau vī̲rye̍ṇa̲ vasū̎n ru̲drānā̍di̲tyāni̲ha ji̍nvataṁ |
mā̲ddhya(gm) hi pau̎rṇamā̲saṁ ju̲ṣethā̲ṁ brahma̍ṇā vr̥̲ddhau su̍kr̥̲tena̍ 
sā̲tāvathā̲:'smabhya(gm)̍ sa̲havī̍rā(gm) ra̲yiṁ ni ya̍cchataṁ || 
ā̲di̲tyāścā:'ṅgi̍rasaścā̲gnīnā:'da̍dhata̲ te da̍r.śapūrṇamā̲sau praiphsa̲n teṣā̲maṅgi̍rasā̲ṁ niru̍pta(gm) ha̲virāsī̲dathā̍:':'*di̲tyā e̲tau homā̍vapaśya̲n tāva̍juhavu̲stato̲ vai te da̍r.śapūrṇamā̲sau - [  ]   2

T.S. 3.5.1.3
pūrva̲ ā :'la̍bhanta dar.śapūrṇamā̲sā-vā̲labha̍māna e̲tau homau̍ pu̲rastā̎jjuhuyāth sā̲kṣāde̲va da̍r.śapūrṇamā̲sāvā la̍bhate brahmavā̲dino̍ vadanti̲ sa tvai da̍r.śapūrṇamā̲sāvā la̍bheta̲ ya e̍nayoranu-lo̲mañca̍ 
pratilo̲mañca̍ vi̲dyāditya̍māvā̲syā̍yā ū̲d–rdhvaṁ tada̍nulo̲maṁ 
pau̎rṇamā̲syai pra̍tī̲cīna̲ṁ tat pra̍tilo̲maṁ m̐yat pau̎rṇamā̲sīṁ 
pūrvā̍mā̲labhe̍ta pratilo̲mame̍nā̲vā la̍bhetā̲-muma̍pa̲kṣīya̍māṇa̲-
manvapa̍ - [  ]   3

T.S. 3.5.1.4
kṣīyeta sārasva̲tau homau̍ pu̲rastā̎jjuhuyādamāvā̲syā̍ vai sara̍svatyanulo̲ma-me̲vainā̲vā la̍bhate̲ :'mumā̲pyāya̍māna̲manvā pyā̍yata āgnāvaiṣṇa̲va-mekā̍daśakapālaṁ pu̲rastā̲nniva̍rpe̲th sara̍svatyai ca̲ru(gm) 
sara̍svate̲ dvāda̍śakapāla̲ṁ m̐yadā̎gne̲yo bhava̍tya̲gnirvai ya̍jñamu̲khaṁ 
m̐ya̍jñamu̲khame̲varddhi̍ṁ pu̲rastā̎d-dhatte̲ yad-vai̎ṣṇa̲vo bhava̍ti ya̲jño 
vai viṣṇu̍rya̲jñame̲vā:':'*rabhya̲ prata̍nute̲ sara̍svatyai ( ) ca̲rurbha̍vati̲ 
sara̍svate̲ dvāda̍śakapālo:'māvā̲syā̍ vai sara̍svatī pū̲rṇamā̍sa̲ḥ sara̍svā̲n tāve̲va sā̲kṣādā ra̍bhata r̥̲ddhnotyā̎bhyā̲ṁ dvāda̍śakapāla̲ḥ sara̍svate bhavati mithuna̲tvāya̲ prajā̎tyai mithu̲nau gāvau̲ dakṣi̍ṇā̲ samr̥̍ddhyai || 4
(varca̍sā̲ - vai te da̍r.śapūrṇamā̲sā - vapa̍ - tanute̲ sara̍svatyai̲ - pañca̍vi(gm)śatiśca) (ā1)

T.S. 3.5.2.1
r̥ṣa̍yo̲ vā indra̍ṁ pra̲tyakṣa̲ṁ nāpa̍śya̲n taṁ m̐vasi̍ṣṭhaḥ pra̲tyakṣa̍mapaśya̲th so̎:'bravī̲d-brāhma̍ṇaṁ te vakṣyāmi̲ yathā̲ tvatpu̍rohitāḥ pra̲jāḥ pra̍jani̲ṣyante:'tha̲ meta̍rebhya̲ r̥ṣi̍bhyo̲ mā pravo̍ca̲ iti̲ tasmā̍ 
e̲tānthstoma̍-bhāgānabravī̲t tato̲ vasi̍ṣṭhapurohitāḥ pra̲jāḥ prājā̍yanta̲ tasmā̎d-vāsi̲ṣṭho bra̲hmā kā̲rya̍ḥ praiva jā̍yate ra̲śmira̍si̲ kṣayā̍ya tvā̲ 
kṣaya̍ṁ ji̲nve - [  ]   5
T.S. 3.5.2.2
-tyā̍ha de̲vā vai kṣayo̍ de̲vebhya̍ e̲va ya̲jñaṁ prā:':'*ha̲ preti̍rasi̲ dharmā̍ya tvā̲ dharma̍ṁ ji̲nvetyā̍ha manu̲ṣyā̍ vai dharmo̍ manu̲ṣye̎bhya e̲va ya̲jñaṁ prā:':'*hānvi̍tirasi di̲ve tvā̲ diva̍ṁ ji̲nvetyā̍hai̲bhya e̲va lo̲kebhyo̍ ya̲jñaṁ prā:':'*ha̍viṣṭa̲mbho̍:'si̲ vr̥ṣṭyai̎ tvā̲ vr̥ṣṭi̍ṁ ji̲nvetyā̍ha̲ vr̥ṣṭi̍me̲vāva̍ - [  ]   6

T.S. 3.5.2.3
rundhe pra̲vā:'sya̍nu̲vā:'sītyā̍ha mithuna̲tvāyo̲śiga̍si̲ vasu̍bhyastvā̲ 
vasū̎ñji̲nvetyā̍hā̲ṣṭau vasa̍va̲ ekā̍daśa ru̲drā dvāda̍śā:':'*di̲tyā e̲tāva̍nto̲ vai 
de̲vāstebhya̍ e̲va ya̲jñaṁ prā:':'*haujo̍:'si pi̲tr̥bhya̍stvā pi̲tr̥̄n ji̲nvetyā̍ha 
de̲vāne̲va pi̲tr̥̄nanu̲ santa̍noti̲ tantu̍rasi pra̲jābhya̍stvā pra̲jā ji̲nve - [  ]   7

T.S. 3.5.2.4
-tyā̍ha pi̲tr̥̄ne̲va pra̲jā anu̲ santa̍noti pr̥tanā̲ṣāḍa̍si pa̲śubhya̍stvā 
pa̲śūñji̲nvetyā̍ha pra̲jā e̲va pa̲śūnanu̲ santa̍notire̲vada̲syo-ṣa̍dhībhya̲ stvauṣa̍dhī-rji̲nvetyā̲hauṣa̍dhīṣve̲va pa̲śūn prati̍ṣṭhāpayatyabhi̲jida̍si 
yu̲ktagrā̲vendrā̍ya̲ tvendra̍ṁ ji̲nvetyā̍hā̲bhiji̍tyā̲ adhi̍patirasi prā̲ṇāya̍ 
tvā prā̲ṇaṁ - [  ]   8

T.S. 3.5.2.5
ji̲nvetyā̍ha pra̲jāsve̲va prā̲ṇān da̍dhāti tri̲vr̥da̍si pra̲vr̥da̲sītyā̍ha 
mithuna̲tvāya̍ sa(gm)ro̲ho̍:'si nīro̲ho̍:'sītyā̍ha̲ prajā̎tyai vasu̲ko̍:'si̲ 
veṣa̍śrirasi̲ vasya̍ṣṭira̲sītyā̍ha̲ prati̍ṣṭhityai || 9
(ji̲nvetya - va̍ - pra̲jā ji̍nva - prā̲ṇan - tri̲(gm)̲śacca̍)(ā2)


T.S. 3.5.3.1
a̲gninā̍ de̲vena̲ pr̥ta̍nā jayāmi gāya̲treṇa̲ chanda̍sā tri̲vr̥tā̲ stome̍na 
rathanta̲reṇa̲ sāmnā̍ vaṣaṭkā̲reṇa̲ vajre̍ṇa pūrva̲jān bhrātr̥̍vyā̲nadha̍rān pādayā̲myavai̍nān bādhe̲ pratye̍nānnude̲:'smin kṣaye̲:'smin bhū̍milo̲ke 
yo̎:'smān dveṣṭi̲ yañca̍ va̲yaṁ dvi̲ṣmo viṣṇo̲ḥ krame̲ṇā:'tye̍nān krāmā̲mīndre̍ṇa de̲vena̲ pr̥ta̍nā jayāmi̲ traiṣṭu̍bhena̲ chanda̍sā pañcada̲śena̲ stome̍na 
br̥ha̲tā sāmnā̍ vaṣaṭkā̲reṇa̲ vajre̍ṇa - [  ]   10

T.S. 3.5.3.2
saha̲jān. viśve̍bhirde̲vebhi̲ḥ pr̥ta̍nā jayāmi̲ jāga̍tena̲ chanda̍sā saptada̲śena̲ stome̍na vāmade̲vyena̲ sāmnā̍ vaṣaṭkā̲reṇa̲ vajre̍ṇā para̲jānindre̍ṇa 
sa̲yujo̍ va̲ya(gm) sā̍sa̲hyāma̍ pr̥tanya̲taḥ | ghnanto̍ vr̥̲trāṇya̍pra̲ti | 
yatte̍ agne̲ teja̲stenā̲haṁ te̍ja̲svī bhū̍yāsa̲ṁ m̐yatte̍ agne̲ varca̲stenā̲haṁ 
m̐va̍rca̲svī bhū̍yāsa̲ṁ m̐yatte̍ agne̲ hara̲stenā̲ha(gm) ha̍ra̲svī 
bhū̍yāsaṁ || 11
(br̥̲ha̲tā sāmnā̍ vaṣaṭkā̲reṇa̲ vajre̍ṇa̲ - ṣaṭca̍tvāri(gm)śacca) (ā3)

T.S. 3.5.4.1
ye de̲vā ya̍jña̲hano̍ yajña̲muṣa̍ḥ pr̥thi̲vyāmaddhyāsa̍te |
a̲gnirmā̲ tebhyo̍ rakṣatu̲ gacche̍ma su̲kr̥to̍ va̲yaṁ || 
ā:'ga̍nma mitrāvaruṇā vareṇyā̲ rātrī̍ṇāṁ bhā̲go yu̲vayo̲ryo asti̍ | 
nāka̍ṁ gr̥hṇā̲nāḥ su̍kr̥̲tasya̍ lo̲ke tr̥̲tīye̍ pr̥̲ṣṭhe adhi̍ roca̲ne di̲vaḥ ||
ye de̲vā ya̍jña̲hano̍ yajña̲muṣo̲:'ntari̲kṣe:'ddhyāsa̍te | 
vā̲yurmā̲ tebhyo̍ rakṣatu̲ gacche̍ma su̲kr̥to̍ va̲yaṁ || 
yāste̲ rātrī̎ḥ savita - [  ]   12
T.S. 3.5.4.2
-rdeva̲yānī̍ranta̲rā dyāvā̍pr̥thi̲vī vi̲yanti̍ | 
gr̥̲haiśca̲ sarvai̎ḥ pra̲jayā̲ nvagre̲ suvo̲ ruhā̍ṇāstaratā̲ rajā(gm)̍si || 
ye de̲vā ya̍jña̲hano̍ yajña̲muṣo̍ di̲vyaddhyāsa̍te | 
sūryo̍ mā̲ tebhyo̍ rakṣatu̲ gacche̍ma su̲kr̥to̍ va̲yaṁ || 
yenendrā̍ya sa̲mabha̍ra̲ḥ payā(gg)̍syutta̲mena̍ ha̲viṣā̍ jātavedaḥ | 
tenā̎:'gne̲ tvamu̲ta va̍rddhaye̲ma(gm) sa̍jā̲tānā̲(gg)̲ śraiṣṭhya̲ ā 
dhe̎hyenaṁ || ya̲jña̲hano̲ vai de̲vā ya̍jña̲muṣa̍ḥ - [  ]   13

T.S. 3.5.4.3
santi̲ ta e̲ṣu lo̲keṣvā̍sata ā̲dadā̍nā vimathnā̲nā yo dadā̍ti̲ yo yaja̍te̲ tasya̍ | 
ye de̲vā ya̍jña̲hana̍ḥ pr̥thi̲vyāmaddhyāsa̍te̲ ye a̲ntari̍kṣe̲ ye di̲vītyā̍he̲māne̲va lo̲kā(gg)stī̲rtvā sagr̥̍ha̲ḥ sapa̍śuḥ suva̲rgaṁ m̐lo̲kame̲tyapa̲ vai some̍nejā̲nādde̲vatā̎śca ya̲jñaśca̍ krāmantyāgne̲yaṁ pañca̍kapālamudavasā̲nīya̲ṁ nirva̍peda̲gniḥ sarvā̍ de̲vatā̲ḥ - [  ]   14

T.S. 3.5.4.4
pāṅkto̍ ya̲jño de̲vatā̎ścai̲va ya̲jñañcāva̍ rundhegāya̲tro vā a̲gnirgā̍ya̲tra 
cha̍ndā̲staṁ chanda̍sā̲ vya̍rddhayati̲ yat pañca̍kapālaṁ ka̲rotya̲ṣṭāka̍pālaḥ kā̲ryo̎:'ṣṭākṣa̍rā gāya̲trī gā̍ya̲tro̎:'gni-rgā̍ya̲tra cha̍ndā̲ḥ svenai̲vaina̲ṁ 
chanda̍sā̲ sama̍rddhayati pa̲ṅktyau̍ yājyānuvā̲kye̍ bhavata̲ḥ pāṅkto̍ 
ya̲jñastenai̲va ya̲jñānnaiti̍ || 15 
(sa̲vi̲ta̲-rde̲vā ya̍jña̲muṣa̲ḥ - sarvā̍ de̲vatā̲ - strica̍tvāri(gm)śacca) (ā4)


T.S. 3.5.5.1
sūryo̍ mā de̲vo de̲vebhya̍ḥ pātu vā̲yura̲ntari̍kṣā̲d-yaja̍māno̲:'gnirmā̍ 
pātu̲ cakṣu̍ṣaḥ | sakṣa̲ śūṣa̲ savi̍ta̲rviśva̍car.ṣaṇa e̲tebhi̍ḥ soma̲ 
nāma̍bhirvidhema te̲ tebhi̍ḥ soma̲ nāma̍bhirvidhema te || 
a̲haṁ pa̲rastā̍da̲-hama̲vastā̍da̲haṁ jyoti̍ṣā̲ vi tamo̍ vavāra | 
yada̲ntari̍kṣa̲ṁ tadu̍ me pi̲tā:'bhū̍da̲ha(gm) sūrya̍mubha̲yato̍ 
dadar.śā̲haṁ bhū̍yā samutta̲maḥ sa̍mā̲nānā̲ - [  ]   16

T.S. 3.5.5.2
mā sa̍mu̲drā-dā:'ntari̍kṣāt-pra̲jāpa̍tiruda̲dhiṁ cyā̍vayā̲tīndra̲ḥ prasnau̍tu 
ma̲ruto̍ var.ṣaya̲ntūnna̍mbhaya pr̥thi̲vīṁ bhi̲ndhīdaṁ di̲vyaṁ nabha̍ḥ | 
u̲dro di̲vyasya̍ no de̲hīśā̍no̲ visr̥̍jā̲ dr̥ti̎ṁ || 
pa̲śavo̲ vā e̲te yadā̍di̲tya e̲ṣa ru̲dro yada̲gniroṣa̍dhī̲ḥ prāsyā̲gnāvā̍di̲tyaṁ 
ju̍hoti ru̲drāde̲va pa̲śūna̲ntarda̍dhā̲tyatho̲ oṣa̍dhīṣve̲va pa̲śūn - [  ]   17

T.S. 3.5.5.3
prati̍ṣṭhāpayati ka̲virya̲jñasya̲ vita̍noti̲ panthā̲ṁ nāka̍sya pr̥̲ṣṭhe adhi̍ 
roca̲ne di̲vaḥ | 
yena̍ ha̲vyaṁ m̐vaha̍si̲ yāsi̍ dū̲ta i̲taḥ prace̍tā a̲muta̲ḥ sanī̍yān || 
yāste̲ viśvā̎ḥ sa̲midha̲ḥ santya̍gne̲yāḥ pr̥̍thi̲vyāṁ ba̲r̲.hiṣi̲ sūrye̲ yāḥ | 
tāste̍ gaccha̲ntvāhu̍tiṁ ghr̥̲tasya̍ devāya̲te yaja̍mānāya̲ śarma̍ ||
ā̲śāsā̍naḥ su̲vīrya(gm)̍ rā̲yaspoṣa̲(gg)̲ svaśvi̍yaṁ | 
br̥ha̲spati̍nā rā̲yā sva̲gākr̥̍to̲ mahya̲ṁ m̐yaja̍mānāya ( ) tiṣṭha || 18
(sa̲mā̲nānā̲-moṣa̍dhīṣve̲va pa̲śūn - mahya̲ṁ m̐yaja̍mānā̲ - yaika̍ñca) (ā5)

T.S. 3.5.6.1
saṁ tvā̍ nahyāmi̲ paya̍sā ghr̥̲tena̲ saṁ tvā̍ nahyāmya̲pa oṣa̍dhībhiḥ | 
saṁ tvā̍ nahyāmi pra̲jayā̲:'hama̲dya sā dī̎kṣi̲tā sa̍navo̲ vāja̍ma̲sme || 
praitu̲ brahma̍ṇa̲spatnī̲ vedi̲ṁ m̐varṇe̍na sīdatu | 
athā̲hama̍nukā̲minī̲ sve lo̲ke vi̲śā i̲ha || 
su̲pra̲jasa̍stvā va̲ya(gm) su̲patnī̲rupa̍ sedima | 
agne̍ sapatna̲dambha̍na̲mada̍bdhāso̲ adā̎bhyaṁ || 
i̲maṁ m̐viṣyā̍mi̲ varu̍ṇasya̲ pāśa̲ṁ - [  ]   19

T.S. 3.5.6.2
m̐yamaba̍ddhnīta savi̲tā su̲keta̍ḥ | 
dhā̲tuśca̲ yonau̍ sukr̥̲tasya̍ lo̲ke syo̲naṁ me̍ sa̲ha patyā̍ karomi ||
prehyu̲dehyr̥̲tasya̍ vā̲mīranva̲gniste:'gra̍ṁ naya̲tvadi̍ti̲rmaddhya̍ṁ dadatā(gm) ru̲drāva̍sr̥ṣṭā:'si yu̲vā nāma̲ mā mā̍ hi(gm)sī̲rvasu̍bhyo 
ru̲drebhya̍ ādi̲tyebhyo̲ viśve̎bhyo vo de̲vebhya̍ḥ pa̲nneja̍nīrgr̥hṇāmi 
ya̲jñāya̍ vaḥ pa̲nneja̍nīḥ sādayāmi̲ viśva̍sya te̲ viśvā̍vato̲ 
vr̥ṣṇi̍yāvata̲ - [  ]   20

T.S. 3.5.6.3
stavā̎gne vā̲mīranu̍ sa̲dr̥ṁśi̲ viśvā̲ retā(gm)̍si dhiṣī̲yā:'ga̍n de̲vān. ya̲jño 
ni de̲vīrde̲vebhyo̍ ya̲jñama̍śiṣanna̲sminth su̍nva̲ti yaja̍māna ā̲śiṣa̲ḥ 
svāhā̍kr̥tāḥ samudre̲ṣṭhā ga̍ndha̲rvamāti̍ṣṭha̲tānu̍ | 
vāta̍sya̲ patma̍nni̲ḍa ī̍ḍi̲tāḥ || 21 
(pāśa̲ṁ - m̐vr̥ṣṇi̍yāvata - stri̲(gm)̲śacca̍) (ā6)

T.S. 3.5.7.1
va̲ṣa̲ṭkā̲ro vai gā̍yatri̲yai śiro̎:'china̲t tasyai̲ rasa̲ḥ parā̍:'pata̲th sa pr̥̍thi̲vīṁ prāvi̍śa̲thsa kha̍di̲ro̍:'bhava̲dyasya̍ khādi̲raḥ sru̲vo bhava̍ti̲ chanda̍sāme̲va rase̲nāva̍ dyati̲ sara̍sā a̲syā:':'*hu̍tayo bhavanti tr̥̲tīya̍syāmi̲to di̲vi soma̍ 
āsī̲t taṁ gāya̲tryā:' ha̍ra̲t tasya̍ pa̲rṇama̍cchidyata̲ tat pa̲rṇo̍:'bhava̲t tat 
pa̲rṇasya̍ parṇa̲tvaṁ m̐yasya̍ parṇa̲mayī̍ ju̲hū - [  ]   22

T.S. 3.5.7.2
-rbhava̍ti sau̲myā a̲syā:':'*hu̍tayo bhavanti ju̲ṣante̎:'sya de̲vā āhu̍tīrde̲vā 
vai brahma̍nnavadanta̲ tat pa̲rṇa upā̍:'*śr̥ṇoth su̲śravā̲ vai nāma̲ yasya̍ parṇa̲mayī̍ ju̲hūrbhava̍ti̲ na pā̲pa(gg) śloka(gm)̍ śr̥ṇoti̲ brahma̲ vai 
pa̲rṇo viṇma̲ruto:'nna̲ṁ m̐viṇmā̍ru̲to̎:'śva̲ttho yasya̍ parṇa̲mayī̍ 
ju̲hūrbhava̲tyā-śva̍t-thyupa̲bhr̥d- brahma̍ṇai̲vānna̲mava̍ ru̲ndhe:'tho̲ brahmai̲ - [  ]   23

T.S. 3.5.7.3
-va vi̲śyaddhyū̍hati rā̲ṣṭraṁ m̐vai pa̲rṇo viḍa̍śva̲ttho yat pa̍rṇa̲mayī̍ ju̲hūrbhava̲tyā-śva̍tthyupa̲bhr̥d-rā̲ṣṭrame̲va vi̲śyaddhyū̍hati pra̲jāpa̍ti̲rvā 
a̍juho̲th sā yatrā:':'*hu̍tiḥ pra̲tyati̍ṣṭha̲t tato̲ vika̍ṅkata̲ uda̍tiṣṭha̲t tata̍ḥ 
pra̲jā a̍sr̥jata̲ yasya̲ vaika̍ṅkatī dhru̲vā bhava̍ti̲ pratya̲vāsyā :':'*hu̍tayastiṣṭha̲ntyatho̲ praiva jā̍yata e̲tadvai sru̲cā(gm) ( ) rū̲paṁ m̐yasyai̲va(gm) rū̍pā̲ḥ sruco̲ bhava̍nti̲ sarvā̎ṇye̲vaina(gm)̍ rū̲pāṇi̍ paśū̲nāmupa̍tiṣṭhante̲ nāsyāpa̍-rūpamā̲tmañjā̍yate || 24
(ju̲hū - ratho̲ brahma̍ - sru̲cā(gm) - sa̲ptada̍śa ca) (ā7)

T.S. 3.5.8.1
u̲pa̲yā̲magr̥̍hīto:'si pra̲jāpa̍taye tvā̲ jyoti̍ṣmate̲ jyoti̍ṣmantaṁ gr̥hṇāmi̲ dakṣā̍ya dakṣa̲vr̥dhe̍ rā̲taṁ de̲vebhyo̎:'gni ji̲hvebhya̍stvartā̲yubhya̲ 
indra̍jyeṣṭhebhyo̲ varu̍ṇarājabhyo̲ vātā̍pibhyaḥ pa̲rjanyā̎tmabhyo di̲ve 
tvā̲:'ntari̍kṣāya tvā pr̥thi̲vyai tvā:'pe̎ndra dviṣa̲to mano:'pa̲ jijyā̍sato ja̲hyapa̲ yo no̍:'rātī̲yati̲ taṁ ja̍hi prā̲ṇāya̍ tvā:'pā̲nāya̍ tvā vyā̲nāya̍ tvā sa̲te tvā:'sa̍te tvā̲:'dbhyastvauṣa̍dhībhyo̲ ( ) viśve̎bhyastvā bhū̲tebhyo̲ yata̍ḥ pra̲jā 
akkhi̍drā̲ ajā̍yanta̲ tasmai̎ tvā pra̲jāpa̍taye vibhū̲dāv.nne̲ jyoti̍ṣmate̲ 
jyoti̍ṣmantaṁ juhomi || 25 
(oṣa̍dhībhya̲ - ścatu̍rdaśa ca) (ā8)

T.S. 3.5.9.1
yāṁ m̐vā a̍ddhva̲ryuśca̲ yaja̍mānaśca de̲vatā̍mantari̲tastasyā̲ ā vr̥̍ścyete prājāpa̲tyaṁ da̍dhigra̲haṁ gr̥̍hṇīyāt pra̲jāpa̍ti̲ḥ sarvā̍ de̲vatā̍ de̲vatā̎bhya 
e̲va nihnu̍vāte jye̲ṣṭho vā e̲ṣa grahā̍ṇā̲ṁ m̐yasyai̲ṣa gr̥̲hyate̲ jyaiṣṭhya̍me̲va ga̍cchati̲ sarvā̍sā̲ṁ m̐vā e̲tadde̲vatā̍nā(gm) rū̲paṁ m̐yade̲ṣa graho̲ yasyai̲ṣa gr̥̲hyate̲ sarvā̎ṇye̲vaina(gm)̍ rū̲pāṇi̍ paśū̲nāmupa̍tiṣṭhanta 
upayā̲magr̥̍hīto - [  ]   26

T.S. 3.5.9.2
-:'si pra̲jāpa̍taye tvā̲ jyoti̍ṣmate̲ jyoti̍ṣmantaṁ gr̥hṇā̲mītyā̍ha̲ jyoti̍re̲vaina(gm)̍ samā̲nānā̎ṁ karotyagni-ji̲hvebhya̍stvartā̲yubhya̲ ityā̍hai̲tāva̍tī̲rvai de̲vatā̲stābhya̍ e̲vaina̲(gm)̲ sarvā̎bhyo gr̥hṇā̲tyape̎ndra dviṣa̲to mana̲ ityā̍ha̲ bhrātr̥̍vyāpanuttyai prā̲ṇāya̍ tvā:'pā̲nāya̲ tvetyā̍ha prā̲ṇāne̲va yaja̍māne dadhāti̲ tasmai̎ tvā pra̲jāpa̍taye vibhū̲dāv.nne̲ jyoti̍ṣmate̲ jyoti̍ṣmantaṁ 
juho̲mī - [  ]   27

T.S. 3.5.9.3
-tyā̍ha pra̲jāpa̍ti̲ḥ sarvā̍ de̲vatā̲ḥ sarvā̎bhya e̲vaina̍ṁ de̲vatā̎bhyo juhotyājyagra̲haṁ gr̥̍hṇīyā̲t teja̍skāmasya̲ tejo̲ vā ājya̍ṁ teja̲svye̍va bha̍vati somagra̲haṁ gr̥̍hṇīyād-brahmavarca̲sakā̍masya brahmavarca̲saṁ m̐vai somo̎ brahmavarca̲sye̍va bha̍vati dadhigra̲haṁ gr̥̍hṇīyāt pa̲śukā̍ma̲syorgvai daddhyūrk pa̲śava̍ ū̲rjaivāsmā̲ ūrja̍ṁ pa̲śūnava̍ rundhe || 28
(u̲pa̲yā̲magr̥̍hīto - juhomi̲ - trica̍tvāri(gm)śacca) (ā9)

T.S. 3.5.10.1
tve kratu̲mapi̍ vr̥ñjanti̲ viśve̲ dviryade̲te tri-rbhava̲ntyūmā̎ḥ | 
svā̲doḥ svādī̍yaḥ svā̲dunā̍ sr̥jā̲ samata̍ ū̲ ṣu madhu̲ madhu̍nā̲:'bhi yo̍dhi |
u̲pa̲yā̲magr̥̍hīto:'si pra̲jāpa̍taye tvā̲ juṣṭa̍ṁ gr̥hṇāmye̲ṣa te̲ yoni̍ḥ 
pra̲jāpa̍taye tvā || prā̲ṇa̲gra̲hān gr̥̍hṇātye̲tāva̲dvā a̍sti̲ yāva̍de̲te grahā̲ḥ stomā̲śchandā(gm)̍si pr̥̲ṣṭhāni̲ diśo̲ yāva̍de̲vāsti̲ ta - [  ]   29

T.S. 3.5.10.2
-dava̍ rundhe jye̲ṣṭhā vā e̲tān brā̎hma̲ṇāḥ pu̲rā vidāma̍kra̲n tasmā̲t teṣā̲(gm)̲ sarvā̲ diśo̲:'bhiji̍tā abhūva̲n̲. yasyai̲ te gr̥̲hyante̲ jyaiṣṭhya̍me̲va 
ga̍cchatya̲bhi diśo̍ jayati̲ pañca̍ gr̥hyante̲ pañca̲ diśa̲ḥ sarvā̎sve̲va di̲kṣ-vr̥̍ddhnuvanti̲ nava̍nava gr̥hyante̲ nava̲ vai puru̍ṣe prā̲ṇāḥ prā̲ṇāne̲va 
yaja̍māneṣu dadhati prāya̲ṇīye̍ codaya̲nīye̍ ca gr̥hyante prā̲ṇā vai 
prā̍ṇagra̲hāḥ - [  ]   30
T.S. 3.5.10.3
prā̲ṇaire̲va pra̲yanti̍ prā̲ṇairudya̍nti daśa̲me:'ha̍n gr̥hyante prā̲ṇā vai prā̍ṇagra̲hāḥ prā̲ṇebhya̲ḥ khalu̲ vā e̲tat pra̲jā ya̍nti̲ yadvā̍made̲vyaṁ 
m̐yone̲ścyava̍te daśa̲me:'ha̍n. vāmade̲vyaṁ m̐yone̎ścyavate̲ 
yad-da̍śa̲me:'ha̍n gr̥̲hyante̎ prā̲ṇebhya̍ e̲va tat pra̲jā naya̍nti || 31
(tat - prā̍ṇagra̲hāḥ - sa̲ptavi(gm)̍śacca) (ā10)

T.S. 3.5.11.1
pra de̲vande̲vyā dhi̲yā bhara̍tā jā̲tave̍dasaṁ | 
ha̲vyā no̍ vakṣadānu̲ṣak || 
a̲yamu̲ ṣya prade̍va̲yur.hotā̍ ya̲jñāya̍ nīyate | 
ratho̲ na yora̲bhīvr̥̍to̲ ghr̥ṇī̍vān cetati̲ tmanā̎ || 
a̲yama̲gniru̍ruṣyatya̲mr̥tā̍diva̲ janma̍naḥ | 
saha̍saści̲th sahī̍yān de̲vo jī̲vāta̍ve kr̥̲taḥ || 
iḍā̍yāstvā pa̲de va̲yaṁ nābhā̍ pr̥thi̲vyā adhi̍ | 
jāta̍vedo̲ ni dhī̍ma̲hyagne̍ ha̲vyāya̲ voḍha̍ve || 32

T.S. 3.5.11.2
agne̲ viśve̍bhiḥ svanīka de̲vairūrṇā̍vantaṁ pratha̲maḥ sī̍da̲ yoni̎ṁ | 
ku̲lā̲yina̍ṁ ghr̥̲tava̍nta(gm) savi̲tre ya̲jñaṁ na̍ya̲ yaja̍mānāya sā̲dhu || 
sīda̍ hota̲ḥ sva u̍ lo̲ke ci̍ki̲tvānthsā̲dayā̍ ya̲jña(gm) su̍kr̥̲tasya̲ yonau̎ | 
de̲vā̲vīrde̲vān. ha̲viṣā̍ yajā̲syagne̍ br̥̲had-yaja̍māne̲ vayo̍ dhāḥ || 
ni hotā̍ hotr̥̲ṣada̍ne̲ vidā̍nastve̲ṣo dī̍di̲vā(gm) a̍sadath su̲dakṣa̍ḥ | 
ada̍bdhavrata-pramati̲rvasi̍ṣṭhaḥ sahasraṁ bha̲raḥ śuci̍jihvo a̲gniḥ || 
tvaṁ dū̲tastva - [  ]   33
T.S. 3.5.11.3
mu̍ naḥ para̲spāstvaṁ m̐vasya̲ ā vr̥̍ṣabha praṇe̲tā | 
agne̍ to̲kasya̍ na̲stane̍ ta̲nūnā̲mapra̍yuccha̲n dīdya̍dbodhi go̲pāḥ || 
a̲bhi tvā̍ deva savita̲rīśā̍na̲ṁ m̐vāryā̍ṇāṁ | 
sadā̍:'van bhā̲gamī̍mahe || 
ma̲hī dyauḥ pr̥̍thi̲vī ca̍na i̲maṁ m̐ya̲jñaṁ mi̍mikṣatāṁ | 
pi̲pr̥̲tāṁ no̲ bharī̍mabhiḥ || 
tvāma̍gne̲ puṣka̍rā̲daddhyatha̍rvā̲ nira̍manthata | 
mū̲d–rdhno viśva̍sya vā̲ghata̍ḥ || tamu̍ - [  ]   34

T.S. 3.5.11.4
tvā da̲ddhyaṅṅr̥ṣi̍ḥ pu̲tra ī̍dhe̲ atha̍rvaṇaḥ | 
vr̥̲tra̲haṇa̍ṁ puranda̲raṁ || 
tamu̍ tvā pā̲thyo vr̥ṣā̲ samī̍dhe dasyu̲hanta̍maṁ | 
dha̲na̲ṁ ja̲ya(gm) raṇe̍raṇe || 
u̲ta bru̍vantu ja̲ntava̲ uda̲gnirvr̥̍tra̲hā:'ja̍ni | 
dha̲na̲ṁ ja̲yo raṇe̍raṇe || 
ā ya(gm) haste̲ na khā̲dina̲(gm)̲ śiśu̍ṁ jā̲taṁ na bibhra̍ti | 
vi̲śāma̲gni(gg) sva̍ddhva̲raṁ || 
prade̲vaṁ de̲vavī̍taye̲ bhara̍tā vasu̲vitta̍maṁ | 
āsve yonau̲ ni ṣī̍datu || ā - [  ]   35



T.S. 3.5.11.5
jā̲taṁ jā̲tave̍dasi pri̲ya(gm) śi̍śī̲tā:'ti̍thiṁ | 
syo̲na ā gr̥̲hapa̍tiṁ || a̲gninā̲:'gniḥ sami̍ddhyate ka̲virgr̥̲hapa̍ti̲ryuvā̎ | 
ha̲vya̲vāḍ ju̲hvā̎syaḥ ||
tva(gg) hya̍gne a̲gninā̲ vipro̲ vipre̍ṇa̲ santhsa̲tā | 
sakhā̲ sakhyā̍ sami̲ddhyase̎ || 
taṁ ma̍rjayanta su̲kratu̍ṁ puro̲yāvā̍namā̲jiṣu̍ | 
sveṣu̲ kṣaye̍ṣu vā̲jina̎ṁ || 
ya̲jñena̍ ya̲jñama̍yajanta de̲vāstāni̲ dharmā̍ṇi pratha̲mānyā̍sann | 
te ha̲ nāka̍ṁ mahi̲māna̍ḥ sacante̲ yatra̲ ( ) pūrve̍ sā̲ddhyāḥ santi̍ de̲vāḥ || 36
(voḍha̍ve- dū̲tastvaṁ - tamu̍ - sīda̲tvā - yatra̍ - ca̲tvāri̍ ca) (ā11)

praśna kōrvai vith starting padams ōf 1 tō 11 anuvākams :- 
(pū̲rṇa - r.ṣa̍yo̲ - :'gninā̲ - ye de̲vāḥ - sūryo̍ mā̲ - santvā̍ nahyāmi - vaṣaṭkā̲raḥ sa kha̍di̲ra - u̍payā̲magr̥̍hīto:'si̲ - yāṁ m̐vai - tve kratu̲ṁ - prade̲va - mekā̍daśa )

kōrvai vith starting padams ōf 1, 11, 21 sēriēs ōf pañcātis :-
(pū̲rṇā - sa̍ha̲jān - tavā̎:'gne - prā̲ṇaire̲va - ṣaṭtri(gm)̍śat)

first and last padam ōf ifth praśnam ōf kāṇḍam 3:-
(pū̲rṇā - santi̍ de̲vāḥ) 


kāṇḍa kōrvai vith starting padams ōf 5 praśnams ōf kāṇḍam 3:-
(pra̲jāpa̍ti̲ - yo̍ vā - agne̲ - vi vai - pū̲rṇā - pañca̍)

|| hari̍ḥ oṁ ||
|| kr̥ṣṇa yajurvedīya taittirīya saṁhitāyāṁ 
tr̥tīyakāṇḍe pañcamaḥ praśnaḥ samāptaḥ ||

|| iti tr̥tīyaṁ kāṇḍaṁ ||







